
KRESE HUNTU DEN AMOR PA DIOS 
 

... ta nos deber pa semper yama Dios danki pa boso. Anto ta bon pa 
hasi esei, pasobra boso fe ta kresiendo abundantemente i e 
stimashon ku boso tin pa otro ta oumentando.” 2 Tesalonisensenan 1, 3 

Introdukshon 

Na e nivel di bo bida aki bo por hasi bo mes e siguiente pregunta: Mi ke sigui sirbi 
Hesus i traha riba kresementu di mi fe? Bo por bisa tambe: Ta bon asina, mi sa 
sufisiente pa sigui ku mi bida di fe. Laga nos tòg skohe pa purba krese den amor pa 
Dios i mas mihó ainda hasi esaki huntu mi kompañeronan riba mi kaminda di biahe. 
Nos por krese huntu den amor pa Dios. Nos no por kompará Dios su amor ku esun di 
hende. Dios su amor ta pordoná tur kos. Dios su amor ta soportá tur kos. E no ta 
envidioso. Su amor no sa broma, e no ta orguyoso, e no ta grosero ni egoista. E no ta 
rabia lihé, ni e no ta warda renkor, e no ta soportá inhustisia, pero e ta keda kontentu ku 
bèrdat. (1 Korintionan 13,4.7) 
 
Tur e karakterístikanan Hesus a siña nos dia E tabata aki na mundu. Hesus tin 
pasenshi ku nos. E no ta pidi nos pa nos bira perfekto, pero E ke pa nos traha na 
perfekshon.  Kuantu be nos ta rabia, nos no ta soportá otro, nos ta orguyoso, nos ta 
grosero? Den bista di Dios kada be ku bo lanta atrobe i purba di kambia E ta yama bo 
su yu! 
 
Dios ke pa nos bira manera E. El a duna nos guia pa bira asina. El a pidi nos pa nos 
stim’É, pero tambe pa nos stima nos próhimo manera nos ta stima nos mes. Dios ke pa 
nos hasi nos máksimo esfuerso pa kumpli ku su siñansa, su lei i mandamentunan. Kon 
nos por traha riba e karakterístikanan aki? Nos mester siña konosé Dios kada dia mas i 
mas den nos bida. Nos por kere ku nos tin tempu pa hasi esei despues, pasobra nos ta 
yòn ainda i nos no tin tempu den nos bida awor akí pa dediká mas tempu na Dios.  
 

Nos tin ku komprondé ku nos tur ta na mundu ku un 
mishon. Nos mester purba di sa kiko e mishon ei ta. 
Pa nos sa esei nos mester papia ku Dios, skucha 
Dios i pidiÉ pa nos por komprondé kiko E ke pa nos 
hasi. I mas ku tur kos nos mester hasié huntu! 
Biba pa biba ta hasi nos morto, ta hinka nos den piká 
i ta kibra nos relashon ku Dios. Habri bo kurason i 
hasi pa bo bida ta di gran balor, tantu pa bo mes, 

komo pa bo próhimo. Huntu ku e otro lo bo por gosa di Dios su grandesa, Su grasia i 
Su bendishon. 
  



5 

 

 
 
 
 
Lesa e palabranan aki. Kiko nan ta bisa bo? 

 

No man is an island 
 

“No man is an island. 
No man lives alone 

Each man’s joy is joy to me, 
Each man’s grief is my own. 

We need one another, 
So I will defend 

Each man as my brother 
Each man as my friend.” 

 
I saw the people gather 
I heard the music sound 

And the song that they were singing 
Is ringing in my heart 

 
No man is an island, 

No man stands alone. 
Round this holy table here 
True communion is known. 

One bread  are we breaking, 
One cup do we share, 

One whole body making 
One Christ’s love we bear. 

 
Kantika saká for di “Misal di Pueblo di Dios” 

1. Biba huntu, un medio di kresementu 
Hende for di momentu di su nasementu te ku su morto ta un ser ku mester di su 
próhimo pa sigui forma su mes, tantu riba tereno biológiko, físikamente komo sosial. 
Nos mester di otro sernan humano pa nos por sobrebibí. Ehèmpelnan di nos 
nesesidatnan ta: nos mester di kuminda, nos mester di un lugá di refugio, nos mester 
di amor, nos mester di otro pa reprodusí, nos mester sinti nos útil i apresiá, nos mester 
di otro pa duna i haña amor etc. Nos por bisa anto ku nos mester biba huntu, kompartí 
ku otro, tene kuenta ku otro di moda ku a lo largu abo i e hende por ta felis. Ta p’esei 
konbibensia sosial ta un nesesidat humano ku nos tur tin.  
Kiko ke men konbibensia? 
Riba mundu bo no por biba isolá. 
Konbibensia ta un bibá físiko i pasífiko entre individuonan òf gruponan ku mester 
kompartí un espasio. Nan ta hasi esfuerso pa den e tempu ku pa un òf otro motibu nan 
mester pasa huntu, nan biba ku otro den un relashon di pas i harmonia.  

• Konbibensia ta keda manifestá pa medio di relashonnan ku ta superá 
diferensianan entre persona.  

• Konbibensia ta konstruí un base di konfiansa, rèspèt i rekonosementu entre e 
personanan.  

• Konbibensia ta un konsepto ku ta relashoná ku integrashon sosial.  No ta ekskluí 
niun persona for di e grupo, e grupo ta biba huntu den union ku rèspèt, amor i 
pasenshi ku otro. 

1.1 Eksperensia i testimonio di bida tokante di ta bo so, òf ta den 
konbibensia ku otro.   

Laga nos analisá promé kon bo ta sinti bo: ‘bo so’! 

➢ Bo no tin konekshon humano –Bo no tin hende ku ta komuniká ku bo, ni 
físikamente, ni emoshonalmente, ni spiritualmente. 

➢ Bo no tin aprobashon – Bo no ta buska òf risibí opinion, konseho, òf sosten di 
otro hende, tampoko di Dios. 

➢ Bo no tin kontakto sosial – Bo no tin amigu, famia, òf komunidat ku bo ta parti 
di dje. 

➢ Bo ta kompletamente independiente  – Tur desishon i pensamentu ta bin di bo 
mes, pa bo mes. Dios tampoko no ta den bo desishonnan ni pensamentunan. 

➢ Bo ta sinti bo isolá – Hende ku ta “su so” por sinti trankilidat, pero hopi biaha 
tambe por sinti soledat i desesperashon. 

 

 

 

 

 

 

Ke men si nos papia di ta bo so, ta imposibel ku bo por ta felis i ku bo no ta sinti falta di 
mas hende pa bo por konektá kuné. E konekshonnan aki ta un eksperensia básiko, ku 
ta sòru pa testimonionan di bida. E palabra “testimonio di bida” ta referí na e 
momento ku un persona ta konta di su mes eksperensianan personal, di kosnan ku el a 
pasa den su bida, pa motibu spiritual, kreativo òf pa siña otro hende. 

Den testimonio di bida, si un persona ta papia di ta su so, e ke bisa ku e no tabatin 
konekshon, ni sosten, i e mester dependé kompletamente di su mes. Esaki ta 
práktikamente imposibel. 

E importansia/balor di konekshon komo eksperensia básiko den un testimonio di 
bida ta nifiká ku: 

❖ E persona ta konektá ku otro hende ora e ta konta su historia; e ta mustra su 
humanidat, su emoshon i su kambio. E ta rekonosé presensia di Dios den su 
bida. 

❖ E persona por lanta sintimentu di empatia i inspirashon den e hende ku ta 
skucha. 

❖ E persona ku ta skucha, ta duna e persona ku ta konta e oportunidat pa konektá 
ku su mes pasado i komprondé e lèsnan ku el a siña. 

 
Aki ta sigui algun di e balornan  ku nos mester tene kuenta kuné pa por biba huntu i 
konbibí sano ku otro: 

• Toleransia 
Ora bo tin e abilidat pa aseptá ku tur hende ta distinto, pero tambe aseptá ku tur 
hende por kometé erornan i ku bo tin komprenshon pa esei. Toleransia, no ta 
nifiká tuma e erornan di otro komo algu bon, òf no bisa e berdat, pero trata e otro 
ku pasenshi dor di kompañ’é e i yud’é pa sali for di su eror.  

• Partisipashon 
Un aspekto hopi importante, ya ku pa medio di esaki nos por konbibí di un 
manera ku kada hende segun su konosementu, abilidat i inteligensia ta duna di 
su parti na un manera proaktivo. 

• Rekonsiliashon 
Esaki ta referí na e búskeda di un solushon pasífiko pa konfliktonan dor di 
mediashon i diálogo i miserikórdia. 

• Organisashon 
E ta e forma kon siudadanonan ta uni forsa pa bin ku inisiativanan ku tin un 
impakto sosial i polítiko i hopi bes spiritual faborabel pa tur hende. 

• Ko-responsabilidat 
Un aspekto di sumo importansia, ya ku e ta yuda nos rekonosé nos 
responsabilidat den e eventonan tantu positivo komo negativo, ku ta sosodé den 
nos sosiedat. 

Tarea 
 
 
 

Tarea 1  
a) Kiko ta nifiká ku e ser humano ta un ser sosial i no un ser solitario? 
b) Duna mi dos punto positivo ku bo tin,  segun e balornan ariba 

menshoná, ku ta faboresé un bon konekshon ku bo grupo. 

Tarea 2 

Kon bo testimonio di bida por inspirá otro hóben? (5 frase.) 

 

1.2 Kiko ta uni hende i nan mes den un grupo? 
Hopi biaha nos ta tende ku moral, étika, balor, norma i regla ta importante pa hende por 
uni ku otro den un grupo. Ta interesante pa sa kiko esakinan ta i kon nan ta relatá na 
otro. 

✓ Balornan 
Balornan ta tur loke un hende, grupo di hende òf komunidat ta haña importante i 
bon pa felisidat di hende i ku nos mester lucha pa alkansá esakinan. Algun 
ehèmpel di balornan ta: honestidat, rèspèt, salú, dominio propio, fe, bunitesa, 
libertat, felisidat, pas, igualdat, amistat, amor, sabiduria, independensia.. Tur 
esakinan ta kosnan ku ta hasi hende felis. Pero balornan ta un ideal, difísil pa 
alkansá kompletamente. Nan ta algu ku nos ta lucha pa alkansá lo máksimo 
posibel. Por ehèmpel: No ta semper tur hende ta sinsero, pero nos mester purba 
pa ta mas sinsero posibel.   
Hende no por ta felis ku un balor so, e mester di mas balornan pa e por ta felis. 
Por ta ku salubridat ta un balor hopi importante pa bo, pero ku bon salú so lo bo no 
ta felis. Sinseridat, biba na pas, stimashon ta balornan tambe ku lo bo ke den bo 
bida. Pues bo mester di mas balor pa bo ta felis. Esaki ta pone ku kada hende tin 
su sistema di balor, su pakete di balornan. Komo kada hende ta diferente, kada 
hende tin su propio sistema/pakete di balornan ku p’e ta mas importante pa su 
felisidat. 
Un kos importante pa tene kuenta kuné, ta kue balornan semper mester ta di 
akuerdo ku e moralidat. Un balor ku ta atentá kontra bo naturalesa, òf naturalesa 
di otro, no ta en realidat un balor, pero un anti-balor. 
 

✓ Moral / Étika 
Moral ta e guia ku ta yuda hende yega na felisidat, dor di rekonosé loke ta bon i 
animando e persona pa hasie, i alertá kontra loke ta malu.  
Nos tur tin e anhelo di ta felis. Simplemente pasobra Dios a krea nos pa ta felis. E 
pregunta tokante e felisidat ta un pregunta profundo ku por kambia no bida. Nos a 
pensa kiko ta hasi nos felis i kiko ta hasi nos infelis? Kiko ta bon i kiko ta malu pa 
hende su felisidat?  E moralidat ta un realidat ophetivo di nos tur, e ta ankrá na nos 
naturalesa. E moralidat ta indiká nos ki ora nos ta aktua bon i ki ora nos ta aktua 
malu, ke men kiko ta aleha nos for di e felisidat i kiko ta aserká nos na dje.  
E moral ta husga solamente e aktonan liber i ta yuda nos yega na e bon 
berdadero. Bondat apsoluto ta bini di Dios, e ta e bon berdadero. For di Dios 
su mandamentunan nos ta saka kiko ta bon i kiko ta malu, pasobra e 
mandamentunan ta ekspresá e berdat di hende i e kaminda pa felisidat. Nan ta 
manera e proyekto di Dios ora a krea hende. P’esei e mandamentunan di Dios ta 
bálido, no solamente pa esnan ku ta kere den Dios, pero pa tur hende. Ora hende 
ta kibra nan, nan ta destruí nan mes i ta alehá for di e kaminda di felisidat. 
Hopi bes moral i étika ta ser konsiderá komo dos kos diferente. Ta berdat ku den e 
uso komun, e étika ta referí mas tantu na un studio filosofiko di e komportashon, 
mientras e moral ta ser interpretá komo e normanan di komportashon. Pero en 
realidat, for di un punto di bista tékniko e dos palabranan ta nifiká mes kos. P’esei 
ora ta papia di étika òf moral nos ta papia di mes kos. 
 

✓ Normanan 
Normanan ta reglanan di kondukta ku ta wòrdu konsiderá normal i opvio. 
Esakinan ta komportashonnan den un komunidat ku tur hende konosé i ta apliká 
Komo ku e balor ta un konsepto hopi amplio, ta purba partié den partinan mas 

chikitu, mas fásil pa kumpli kuné. Eseinan nos ta yama norma. Nan ta bisa bo kiko 
bo mester hasi pa alkansá e balornan. Laga nos kue e balor AMOR  komo 
ehèmpel. 
 

Pa por logra e balor amor nos mester praktiká siguiente normanan:  

• Amor pa Dios 

• Amor pa mayornan 

• Amor pa rumannan 

• Amor pa próhimo 

• Amor pa bestia  

• Amor pa naturalesa 

• Amor pa enseñansa 

• Amor pa arte etc. 
Tur huntu ta forma e balor: Amor.  Asina por repartí kada balor den normanan. 
Kumpliendo ku e normanan aki, ta bira un tiki mas fásil pa nos yega na alkansá e balor 
mes. Pa hasi e normanan tambe mas fásil pa kumpli kuné nos tin regla. 
 
✓ Reglanan 
✓ Reglanan ta  bisa kon mester komportá òf hasi kos. Pa kada norma ta pone 

reglanan, pa por kumpli mas fásil ku e norma. Por ehèmpel: 
Si nos kue e norma di amor pa Dios. Si bo ke tin amor pa Dios bo mester : 

• Kumpli ku su mandamentunan 

• Stim’É mas ku tur kos 

• Partisipá den su sakramentonan. 

• Lesa su Palabra 

• Bishitá su kas 

• Stima su yunan 

• Bo ta alabÉ i glorifik’É etc. 
E reglanan ta mas kompakto i ta mas fásil pa kumpli kuné. Kumpliendo ku e 
reglanan, bo ta kumpli ke e normanan i kumpliendo ku e normanan bo ta purba 
na alkansá e balor prinsipal mas tantu posibel.  
Di e sistema aki nos moral, balor, norma i reglanan ta ankrá den otro. Laga nos 
ban hasi tur nos esfuerso pa nos konbibensia ku otro ta bon, dor di kumpli ku tur 
nos balor, norma i reglanan mas mihó posibel.  
 

✓ Kustumber 
Pa un sosiedat por desaroya di manera efisiente, e normanan, reglanan, balornan 
i moral ta keda ekspresa den sierto aktonan i manera di pensamentu ku nos ta 
yama kustumber. Nan ta yuda desaroya e libertat di hende pero teniendo kuenta 
ku balor, norma i reglanan vigente ku ta mará na e kultura i e tempu ku ta bibando. 
E kustumbernan mester tin un relashon ku e moral / Étika pa nan ta obhetivamente 
bon. Den kaso kontrario e ta bai kontribuí pa e destrukshon di e sosiedat. E 
kustumbernan por kambia i por evolushoná, pasobra e balornan, regla i normanan 
por kambia, pero e moral no ta kambia, p’esei e kustumbernan ta bira mihó ora 
nan ta kuadra más tantu ku e bon moral. 

Kustumber ta hopi ligá ku: 

• Tempu ku bo ta biba aden  
Ántes no tabata bon pa hende muhé bisti karson, 
awor esei no ta nada malu mas.  

• Kultura di bo pais 
Na Ulanda entre otro ta haña e balor di 
puntualidat hopi importante, siendo aki na Kòrsou asta den e 
invitashon ta tene kuenta tin biaha, ku hende ta yega lat.  

• Situashon ku bo ta den 
Kana den bo trahe di baño drenta un misa por ehèmpel no 
ta aseptabel, pero kana na laman den bo trahe di baño no ta 
niun problema.  

• Filosofia di bida ku bo tin. 
Pa un atventista no ta aseptabel traha riba sabat, 
siendo ku pa un katóliko esaki no ta problema. Pa 
un hende vegetariano kome karni no ta aseptabel, 
siendo ku pa un otro hende karni ta dushi kos pa 
kome.   

 
Ora ta analisá basá riba kustumber si un komportashon ta bon si òf nò, mester tene 
kuenta ku e kuater faktornan aki ku ta: tempu, kultura, situashon i filosofia di bida di e 
hende.  
Ban duna algun ehèmpel mas konkreto usando norma, balor, étika, regla. 

  Norma di kolaborashon 

• Ehèmpel: Den un grupo di futbòl, tur hende ta sigui un regla pa traha huntu, 
pasa bala, i no laga otro hende sinti su mes ekskluí. Esaki ta mustra e balor di 
kolaborashon: si tur ta traha huntu, nos por gana. 

  Interes òf pasenshi kompartí → Balor di rèspèt 

• Ehèmpel: Den un grupo di pinta, tur hende tin e kustumber pa no kritiká na un 
manera malu i destruktivo, sino duna komentario konstruktivo pa yuda otro. E 
norma ta: “Nos ta respetá obra di tur hende.” 

  Amistat i apoyo emoshonal → Balor di solidaridat 

• Ehèmpel: Na skol, un grupo di amigunan tin un balor ku ta bisa: “Nos ta yuda 
otro, ora algu ta difísil.” E regla ta ku ningun no ta keda tras, nos ta solidario ku 
otro. 

  Kultura òf tradishon kompartí → Norma / Balor di identidat i orguyo 
Ehèmpel: Grupo folklóriko ta sigui e norma pa protehá i mustra nan kultura ku orguyo. 
Nan ta kere den e balor di identidat kultural: “Nos kultura ta mustra ken nos ta.” 

Tarea 
 

Tarea 3 
Dividí hóbennan den grupo chikí (3-4 persona). 

1. Kada grupo ta risibí un situashon. 
▪ Un amigu a spik den un prueba. 
▪ Un hende a kai den Punda i tur hende ta wak sin yuda. 
▪ Un klas ta tenta un studiante nobo. 
▪ Un persona a pèrdè su pòtmòni na parke. 

Kada grupo mester kontestá e siguiente preguntanan: 
Kua regla ta apliká? Kua norma sosial e ta? Kua balor ta na vigor? Kua parti di 
moral ta mustra kon pa aktua?  
Grupo ta presentá su diskushon ku un solushon ku nan ta proponé. 

Tarea 4  
Aki ta sigui algun ehèmpel di balornan, ku ta importante pa e hende por biba 
felis. Skohe for di e balornan kua ta kai den abo su sistema/pakete di balor 
personal. Kua abo ta haña mas importante den bo bida. Numerá  bo pakete di 
balor di 1 te 10. 
Salubridat , Felisidat, Pas, Amor, Toleransia, Honestidat, Auto prestashon 
Libertat, Trabou agradabel, Independensia, Dominio propio, Igualdat 
Integridat, Plaser, Rekonosementu, Siguridat, Sabiduria, Amistat, Indulgensia 
Miserikòrdia, Higiena, Biba konfortabel, Bienestar general, Fe, Rèspèt, Beyesa 

1.3 Eksperensianan positivo i negativo ku por tin den grupo 
Den e paragraf aki nos ta bai diskutí kua por ta e eksperensianan positivo o negativo 
den grupo. Nos ta sali for di e punto di bista ku tur kos ku nos hasi den nos bida tin 
konsekuensia. E konsekuensianan por ta positivo òf negativo. Ta importante pa detektá 
kiko komo hóben bo a eksperensiá komo positivo òf negativo i siña di nan. Nos tur tin e 
abilidat pa sa ki ora un kos ta bon i ki ora un kos ta malu. Dios a duna nos e abilidat aki. 
E abilidat pa destinguí kiko ta positivo o negativo, òf mihó bisá kiko ta bon òf malu nos 
ta yama nos konsenshi. Nos ta bai pone algun eksperensia aki bou. Nan por ta positivo 
òf negativo. 
Ora nos kaba trata nan, nos ta pinta un kuadrangulo, partié ku un strepi vertikal na dos. 
Un banda  bo ta pone te ariba e palabra positivo i otro banda bo ta pone e palabra 
negativo. Nos ta skirbi solamente e nòmber di e siguiente eksperensianan sea den e 
banda positivo òf e banda negativo, segun bo manera di mir’é. 

1. Komunikashon i Sosialisashon 
o Un hóben ta desaroyá abilidatnan sosial, manera komuniká klaro, 

partisipá den diskushon i trabou den tim. 
o Un hóben por haña amistatnan nobo ku hende ku tin interesnan similar. 

 
 

2. Apoyo i Motivashon 

o Den un grupo, hóben por sinti ku nan no ta so, algu ku por yuda enfrentá 
retonan personal i akadémiko. 

o Un kompañero den grupo por duna motivashon i push positivo pa logra 
meta komun. 
 

3. Preshon di Grupo 
o Un hóben por sinti preshon pa kumpli ku normanan di grupo, inkluso ora e 

idea- òf akshonnan no por mira lus di dia. 
o E komportashon no deseá aki por kousa stress, miedu òf desishonnan 

tumá ku ta kontra nan propio interes. 
 

4. Pèrdidanan di Tempu 
o Ora grupo no ta focus, hóben por pèrdè tempu ku aktividatnan no 

produktivo. 
o Esaki por hasi daño na ophetividat prinsipal di grupo 

 
5. Siñansa i Kreatividat 

o Un hóben por haña ideanan nobo i métodonan di resolvé problema ku nan 
mes so lo no a pensa. 

o Trabou den grupo ta stimulá kreatividat i desaroyo di pensamentu kritiko. 
 

6. Konflikto i Frustrashon 
o Diferensianan den opinion, personalidat òf manera di trabou por kreá 

konflikto. 
o Ora no trata e konflikto bon, e por laga sentimentu di frustrashon òf 

desesperashon atras. 
 

7. Desaroyo di Liderazgo 
o Un hóben ku personalidat proaktivo por bira lider di un organisashon i  

siña tuma responsabilidat den un ambiente seguro. 
 

8. Desigualdat den Partisipashon 
o Un hende òf dos por tuma mas kontròl òf influensia riba desishonnan, 

miéntras otro hóben por keda pasivo. 
o Esaki por limitá oportunidat pa kontribushon igual pa tur. 

Tarea 

 

Tarea 5  
Esaki ta un ehèmpel di:  ______________________ 
 
  
Tarea 6  
Bo ta kòrda ku bo a eksperensiá un di e resultadonan positivo ku nos a pone den e 
kuadro? Skohe unu i analisá ku e puntonan ariba menshoná kiko tabata e loke a pone 
bo haña e resultado ei. 

• Bo a saka bon nota den tèst di matemátika. 
• Bo / boso a gana un medaya den deporte di skol. 
• Bo a haña un amigu nobo ku ta hopi simpátiko. 

Bo ta kòrda ku bo a eksperensiá un di e resultadonan negativo ku nos a pone den e 
kuadro? Skohe unu i analisá ku e puntonan ariba menshoná Kiko tabata e loke a pone 
bo haña e resultado ei. 

• Bo a daña  bo telefòn siguiendo mal konseho.  
• Bo a risibí un nota malu pa un tarea den grupo. 
• Bo a diskutí fuerte i mahos ku un kompañero den klas. 

Tarea 7 

 

Esaki ta un ehèmpel di: 
______________________________________ 

 

 

1.4 Kon pa atende ku konflikto den konbibensia, for di e punto di bista 
di Evangelio 
Tur kaminda ku hende ta biba huntu, konfliktonan ta sosodé regularmente. Konfliktonan 
por ta e resultado di skarsedat, pobresa, desigualdat den derecho i oportunidatnan, 
pero tambe di kompetensia, interesnan konfliktivo, envidia, òf un falta di konfiansa. Pa 
evitá òf minimalisá konflikto, nos mester koperá ku otro, respetá otro,  i tene nos mes na 
regla, norma, balornan i moral, pa nos por biba felis huntu. Hopi bia no ta asina fásil pa 
solushoná e konflikto sin ku víktimanan mester kai i haña desepshonnan pisá den bida. 
Un mal komprendementu por tin komo resultado kara mahos, rabiá i zundramentu ku 
no ta kosnan di Dios. Hopi bia nos ta lubidá ku Dios ta siña nos kaminda di kana den 
Beibel i ku uzando i lesando o mas importante ainda bibando e Palabra nos por haña 

pas den situashonnan difísil. Hopi bia nos ta lubidá ku nos mester tuma e ehèmpel di 
humildat ku tantu Dios i Hesus ta siña nos. Asina kada situashon difísil ku nos a 
solushoná praktikando e palabra di Dios ta pa nos un lès den kresementu pa amor pa 
otro i amor pa Dios. 
Situashon:Invitashon pa fiesta ku kontenido ku bo no ta akseptá. 

Konteksto: 
Maybeline tin  25 aña, i e tin un grupo di amigunan ku ta 
kompañá otro regular. Awe nan ta invitá otro pa un “party” ku 
músika fuerte, hopi alkohòl, i kasi sigur lo tin droga tambe. 
Maybeline ta un bon kristian katóliko maske e por partisimá den 
sierto “party” e sa ku e mester biba i usa e kosnan ku 
moderashon i e sa ku e no mag konsumí droga. E “party” aki por pone su bida di 
spiritual den peliger. Konsumo di alkohòl eksesivo, músika ku ta sin kontròl, ni droga no 
ta su prioridatnan. Su amiganan ta entusiasmá i nan no ta papia di nada otro. Ora nan a 
ripará ku Maybeline no ta partisipá den nan kombersashonnan, nan a kuminsá 
murmurá i poko poko e ta sinti ku nan no ta komuniká kuné mas. Nan ta tira den laria ku 
hende por laga su prinsipionan di Beibel kai tin biaha, pasobra nan ta strob’é di biba un 
bida alegre i ku hende tin ku probechá di bida tanten ku e ta yòn. A yega asina leu ku  
maybeline a laga sa bon kla ku otronan ku e no ta kambia su bida, i sigur no su 
prinsipionan bíbliko! Esaki a pone ku su amiganan a alehá for di dje.  

Tur konflikto nos por analisá siguiendo pasonan korekto, respetando otro 
kristianamente i mira kiko Beibel ta siña nos pa nos hasi. 

▪ Analisá konflikto 
Si nos ta realmente yunan inspirá pa Dios, kada un di nos por bai aserká e konflikto 
segun Dios su mandamentunan i siñansa: Un manera pa aserká e konflikto: Analisá e 
konflikto pa bo mes i averiguá bon ku ta asina mes e situashon ta òf nò. Ben Sirag ta 
siña nos pa: “Averiguá serka bo próhimo, no bula zundra. Bai segun Lei di Altísimo“( 
Sirag 19, 13-17).  Lei di Altísimo ta nifiká Lei di Señor, e lei ku ta pone nos bira humilde 
i no ofendé otro ni husga otro. Den e kaso di e ‘party’ Maybeline por purba komprondé 
bon kiko esaki ta kome i bebe i hinka su mes un tiki den e entusiasmo di su amigunan 
pa e na su turno por duna nan bon konseho segun e mandamentunan ku Señor a duna. 
 

▪ Husgamentu sin sentido 
Husgamentu lihé ta pone nos lubidá nos mes i hasi e konflikto mas grandi ku e ta.  Nos 
ta kuminsá akusá otro i esei no ta bon. Den Proverbionan 17, 14 ta para skirbí: 
“Kuminsá pleita ta manera traha buraku den dam; asina ta, legumai e motibu promé ku 
e pleitu kuminsá. Ora e amigunan di Maybeline a ripará ku e no ke bai e fiesta, nan ta 
kuminsá akus’é i ataká su fe lubidando ku nan tambe ta kristian. E husgamentu robes 
aki a hasi nan siegu pa wak otro realmente i surdu pa tende otro su motivashon. Nan no 
a pensa mes ku Beibel por tin un kontesta pa nan. 
 

▪ Kombersá ku otro manera ruman 
Si nos ta realmente amigu di otro, ku ta kompartí tur kos i ku semper ke e bon pa otro, 
nos por sinta kombersá e malu i e bon di e situashon. Den e situashon aki, e amigunan 

por habri nan kurason i papia kla kiko ta molestiá kada un den e situashon aki. Nan por 
hasi e kombersashon íntegro, honesto i sin renkor. ”Pone un banda tur amargura, 
rabiamentu , lantamentu di bos, insulto, den un solo palabra; tur sorto di malisia. Pero 
sea bondadoso i tene kompashon; pordoná otro manera Dios a pordoná boso pa medio 
di Kristu” Efesionan 4,31-32. Si nos trata otro asina nos lo bin komprondé otro su punto 
di bista. Nos lo wak kiko a bai robes i nos lo mira kla nos dilanti kiko ta e mihó solushon. 
Tambe nos por komprondé kiko karta di Hakobo 1,20 ke men ora e ta bisa: “ Pasobra 
rabiamentu no ta hiba na un bida hustu manera Dios ta deseá.” Huntu e grupo di 
amigunan por disidí kiko nan por biba kuné segun nan fe i e ora ei tuma desishon. 
 

▪ Solushoná konflikto den amor di 
Dios 

Si nos a analisá e situashon di konflikto segun Lei di Señor, 
nos lo mira mas kla kiko e problema ta. Nos no mester husga 
pa nos no ofendé otro ni bisa kos ku no ta bèrdat. 
Husgamentu ta trese mal komprondementu i ta hasi e situashon mas grandi. Si nos 
sigui Hesus i nos siña di ta humilde, nos por papia riba e konflikto sin ofendé otro i 
tambe pordoná otro pa yega na un solushon segun Dios su mandamentunan. Mateo 
5,9 ta siña nos: Felis esnan ku ta trese pas; Dios lo yama nan su yu.” Maybeline i su 
amiganan lo siña ku no ta tur ora tur hende ta di akuerdo ku tur idea i aktividat. Ta 
importante pa mantené integridat, rèspèt pero tambe ta importante pa wak kon Hesus lo 
a solushoná e problema. Hesus ta keda nos ehèmpel: Den e situashon ku e muhé 
adulterio El a baha kabes i laga tur hende wak den su mes interior i tuma akshon. Ora 
Pedro a saka su spada i kita orea di e sòldá afó, Hesus a mustra Pedro ku no ta asina 
ta resolvé problema! No por resolvé problema ku agresividat, sino ku ternura, 
komprendementu, kompashon i stimashon. 
Nos ta mira ku nos Beibel ta sumamente importante pa nos usa pa nos kresementu 
spiritual. Tur problema nos por resolvé lesando i skuchando e Palabra di Dios. Tin bia 
nos ta pretendé ku nos mes por, pero kere firmemente ku nos no por hasi nada sin 
yudansa di Dios! I unda nos ta haña e yudansa?  Den e Palabra, den nos Beibel. 
Efesionan ta papia di nos Beibel komo E Armadura Spiritual. Simbólikamente, 
referiendo na e Santa Biblia e ta bisa nos: “ Salbashon mester ta e hèlmu ku ta tapa 
boso kabes i palabra di Dios e spada ku Spiritu Santu a duna boso.”   Efesionan 6, 17 

Tarea 
 
 
 

Tarea 8 
Lesa e situashon aki bon.  
Bo ta den un klas hopi alegre i tur kos boso ta hasi huntu. Awor nan ke hasi un 
“challenge” pa TikTok den un fiesta ku tin baile ku ta pone bo inkómodo (por ehèmpel 
baile ku no ta kuadra ku bo kreensia òf bo manera di biba). Nan ta insistí ku tur hende 
mester partisipá pa e video ta viral, pero bo no ta sinti bo konfortabel, bo ta kontra di 
sierto kosnan ku Tik Tok ta manda viral. Bo ta katóliko i bo no ta mira ku e aktividat aki 
ta kuadra ku bo religion. 

a) Kon lo bo a resolvé e situashon aki? Pensa kon 
Hesus lo a solushoná e problema aki. 
b) Bo no ta kere ku e klas por hasi uso di Tik Tok tòg 
huntu? 
c) Ban viral: Hasi un challenge ku klas! Ban ku un 
presentashon real ku tur hende ta aprobá! E por ta un 
mensahe di Hesus pa bida huntu den konbibensia!! 
 

 
 
 

1.5 Komprometé bo mes ku otro por hasi doló  
Konbibí ku otro den grupo no ta un tarea fásil. E ta eksihí hopi di kada miembro di e 
grupo. Esaki ta pa motibu ku no ta tur hende ta meskos, no ta tur hende tin e mesun 
abilidat òf deseo pa komuniká, pa komprendé i pa komprometé su mes pa e 
konbibensia bai bon. Pa esun ku si ta konsiente i ke dediká su mes na un bon 
konbibensia ku otronan, por resultá hopi doloroso pasobra kontrali na otronan: 
 

▪ E no ta wak su propio bienestar so, pero di otronan tambe. 
▪ E ta dispuesto di ta un bon ehèmpel pa e otronan.  
▪ E ta mas lihé na skucha ku papia, pa asina e por komprendé e otro mihó pa e 

por yud’é. 
▪ Apesar di su mes problemanan e ta kla pa sirbi i duna di su banda pa tur kos 

kana bon, ounke tin biaha e ta haña skòp pa danki.  
▪ Ora e tin mester di yudansa, difísilmente e ta haña hende pa yud’é, apesar di 

esei e ta keda ofresé su yudansa. 
▪ E mester por dominá su emoshonnan i purba mas tantu posibel na duna su 

opinion na un manera respetuoso i ku konsiderashon. 
▪ E mester dominá su mes ego i orguyo na bienestar di e grupo. 
▪ E mester por pordoná fayo di otronan i para habrí pa sigui traha huntu. 

Asina nos por sigui menshoná kuantu esfuerso i sakrifisio 
hende mester hasi pa por kontribuí na un mihó konbibensia 
den grupo. Ta te ora nos mira e resultado despues di tantu 
sakrifisio di kada miembro di e grupo, nos ta komprendé ku 
konbibensia i tur su retonan ta yuda na nos kresementu komo 
hende.  
Biba pa biba no ta yuda nos bira un mihó hende. Biba den 
harmonia ku otro, pa difísil ku esei por ta tin ora, ta hiba na 
kresementu tantu sosial, físiko, komo spiritual di e ser humano.  
Ban pidi Dios su sabiduria i fortalesa pa nos por siña konbibí 
mas i mas kunÉ i ku otro i asina sigui krese tur dia mas i mas.  

 
Tarea 

 

Tarea 9 

• Analisá ku yudansa di loke bo a siña den e paragraf aki, ki sorto di miembro bo 
ta den bo kas di famia, den bo klas/skol, den bo bario, tim di deporte etc. Nota pa 
bo mes kiko ta bo puntonan fuerte i kiko ta bo puntonan ménos fuerte den 
kontribushon pa un mihó konbibensia.  

• Tribi kompartí esakinan ku bo koleganan di klas.  

• Lesa  e tekstonan for di e buki Echonan di apòstel 4,32- 37 i 5,1-11 kon e promé 
komunidat di kreyente tabata biba. Menshoná kua di e karakterístikanan di 
konbibensia ku nos a haña den e kapítulo 1.5 aki, bo ta topa kuné den e 
tekstonan Bíbliko aki. 

 

Tarea 10 
Kiko ta bo opinion tokante di e siguiente “quotes” aki? 
 
  

  
 
 
 

 
 Tarea 11 
Ban huntu den kresementu: .  
Den bario tin famia den nesesidat.  
Traha un proyekto huntu ku klas pa duna e famia aki un yudansa. 

2. Liberashon i aliansa 

2.1 Importansia di un historia pa hende i nan filosofia di bida 

Historia di un pueblo tin importansia grandi, no solamente e ta relatá un evento 
históriko, pero tambe e ta sirbi komo base pa mira ku e pueblo ta komprondé su 
filosofia di bida i tambe su relashon ku Dios. Un pueblo mester sa i komprondé su 
identidat, su fe i su moralidat.  

Identidat ta referí na e totalidat di karakterístika, kreensia, balornan di kada persona. 
Identidat por ta di un grupo, di un komunidat òf nashon. Nos ta papia anto di e forma ku 
nan ta komprondé kosnan, kon nan ta tene kuenta ku otro, i kon nan ta identifiká nan 
mes. E por ta personal òf kolektivo. Moral ta e kustumbernan, norma i balornan ku kada 
nashon ta konsiderá bon pa dirigí i husga komportashon di personanan den un 
komunidat. 

Fe ta impliká e konfiansa i lealtat inkondishonalmente den Dios no solamente ku 
palabra, pero tambe pa hasi esfuerso pa biba Su mandamentu i siñansanan ku echo i 
aktonan. E ta pidi pa keda ku un relashon konstante ku Dios, obedesé Su 
mandamentunan i Su siñansanan, konfia den Su promesanan tambe den tempunan 
difísil. Fe ta kere ku Dios ta bon, hustu i digno di konfiansa.  

Historia di e pueblo hudiu ta un ehèmpel kaminda por suprayá un par di aspektonan 
fundamental pa e filosofia di bida di e pueblo aki: 
Libertat di opreshon: 

Éksodo ta nifiká ‘Salida’. Éksodo ta konta di e salida di e pueblo di Israèl for di sklabitut 
di Egipto, bou di guia di Moises. E salida ta un proseso ku 
ta un símbolo di libertat spiritual i libertat físiko. Pa e 
hudiunan, e historia di Éksodo ta pa nan un rekordatorio ku 
Dios ta un libertador. Dios no ta laga su pueblo den 
sklabitut, Dios no ke pa su pueblo sufri. Sklabitut ta kita 
libertat i dignidat di un pueblo. Ku nan éskodo nan a haña 
inspirashon pa nan por konta di nan historia di bida, 
motivando nan pa buska hustisia, igualdat i dignidat pa tur 
hende. 

E hudiunan a komprondé ku nan éksodo tabata un símbolo 
pa komprondé ku libertat no ta solamente físiko sino tambe 
spiritual.  
 

‘Mi a mira den ki mizeria mi pueblo ta na Egipto,’ SEÑOR a bisa. ‘Mi a tende kon nan ta 
sklama pa nan ta librá di nan kapatasnan. Mi sa kuantu nan mester sufri. Éksodo 3 ,7 
 
Relashon ku Dios (Aliansa): 

Den Éksodo e pueblo a konsolidá e pakto (aliansa) ku Dios i e 
pueblo hudiu. E pueblo ku a sali for di Egipto ta komprometé 
pa sigui e mandamentunan i e direkshon ku Dios ta duna nan. 
Dios na su turno ta garantisá su protekshon i bendishon pa su 
pueblo. Dios ke sí pa nan fe ta firme den tempunan difísil. 
El a kohe e buki di aliansa i a les'é pa e pueblo tende. Nan a 
bisa: ‘Nos lo obedesé SEÑOR i hasi tur loke El a bisa.’ 
Éksodo 24,7 
 
Awor, si boso enberdat tende di Mi i keda fiel na mi aliansa, 

boso lo ta mi propiedat presioso. Henter mundu ta pertenesé na Mi wèl, pero for di tur 
pueblo Mi a skohe boso. Éksodo 19,5 
 
E pueblo hudiu a komprondé a lo largu ku bida ta un proseso pa buska integridat i ku un 
hende lo prosperá, si e praktiká hustisia i moralidat segun lei di Dios. E aliansa entre 
Dios i e pueblo ta e base pa e filosofia di bida hudiu, ku ta pone énfasis riba 
prinsipionan di hustisia, miserikòrdia i komunikashon ku Dios. 
Sufrimentu i Speransa: 
E hudiunan a sufri den Egipto i mester a lucha ku fárao pa nan haña pèrmit pa sali for di 
Egipto. Nan salida ta un rekordatorio ku sufrimentu no ta eterno i ku Dios ta semper na 
kontròl ku su plan di liberashon. E hende ta pasa den kualke krísis, pero e tin speransa 
ku e por konta semper ku Dios. Den e bida di e pueblo hudiu nos por mira ku el a pasa 
den hopi sufrimentu, pero semper e por a konta ku Dios ku ta primintí un futuro mihó.  
“P’esei bisa nan: Mi ta Señor, lo Mi libra boso di e trabou obligatorio na Egipto. Lo Mi 
pone un fin na boso sklabitut.” Éksodo 6;6 
Moralidat i Hustisia: 
E historia di Éksodo pa pueblo hudiu ta enfatisá Dios su leinan i su plan pa ku e pueblo. 
Leinan ankrá den Torá. E leinan ta un refleho di hustisia, balansa i imparsialidat di e 
plan di Dios, un Dios di hustisia. E pueblo ta komprondé ku bida ta un esfuerso pa logra 
hustisia. Aliansa ku Dios ta kondishonal i ta pidi obedensia. Tambe ku kada hende ta 
personalmente responsabel pa eskohonan i akshonnan den su mes mes bida i esaki 
por hiba na kastigu pa desobedensia. Bo obedensia i fe pa ku Dios ta marka bo 
relashon kunÉ. 

 “...Ami ta Señor, un Dios generoso, klemente, ku pasenshi, bondadoso i fiel. Mi ta  
bondadoso te den di mil generashon i Mi ta pordoná maldat, rebeldia i piká. Mi no ta 
keda sin kastigá esun kulpabel; Mi ta kastigá nan, nan yunan, ñetunan i bisañetunan”. 
Éksodo 34, 6-7 
Pa e hudiunan, e historia di Éksodo no ta solamente un evento históriko, e ta pa nan un 
pilar di nan filosofia di bida.  

• Israelitanan den sklabitut: Na promé instante mará na sklabitut i falta di identidat, 
maske nan ta di desendensia di Abraham, Isak i Jakob.  

• Moises ta guia e Israelitanan:  Simbolisando nan liberashon i trahando pa bira un 
nashon ku fe.  

• Israelitanan ta risibí dies mandamentu: Ilustrandonan fundeshi di nan kódigo 
moral. 

• Israelitanan ta pasando den desierto: Representando nan biahe di fe i 
deskubriendo ken nan ta. 

E proseso di liberashon di e hudiunan a siña nan: 
a. Ku Dios ta un libertador. 
b. Ku e pueblo tin un papel esensial den e aliansa ku Dios, ankrá den Torá 
c. Ku bida no tin sufrimentu so, pero tambe speransa i liberashon. 
d. Ku moralidat i hustisia ta e base pa prosperidat di un komunidat. 

 

Tarea 
 

Tarea 1 
Pone bo mes den sapatu di e pueblo hudiu. Kiko ta oprimí bo awe (miedu, duda, 
preshon di grupo, bisio, stress familiar, medionan sosial) Kiko bo mester liberá pa bo 
por sigui pa dilanti ku desaroyo i libertat propio? 
Kontestá e siguiente preguntanan: 

• Kiko ta bo Egipto? (Lesa Éksodo 1) 

• Kiko òf ken ta bo fárao? (Lesa Éksodo 5) 

• Ken ta bo Moises, ku ta yuda bo sali for di e situashon? 

• Kua paso bo tin ku tuma pa sali for di un di e situashonnan aki? 
Dios a duna Moises 10 mandamentu. (Éksodo 20) Abo por traha un mandamentu mas 
aserka ku ta konta pa abo personal traha riba dje? Un propio regla pa bo bida, un 
prinsipio moral ku bo ta kere den dje i bo ke sigui. 
 

2.2 Dios ta yuda hende den movementu di skuridat pa lus i di miedu 
pa konfiansa 
Si nos buska pa konosé Dios bon, nos ta realisá ku Dios t’ei pa nos henter ora. E t’ei 
ora nos ta sinti nos so i desolá. Ora ku nos ta sinti manera nos ta mará den un skuridat i 
ku nos no ta mira niun salida. E mes un eksperensia nos tin ora nos ta biba ku miedu i 
no tin konfiansa den nada. 
Aki ta sigui un par di ehèmpel kon nos por konta siegamente ku Dios, maske e 
situashon ta sin salida. 
 Ehèmpel Bíbliko – David (Salmo 23) 
David tabata un rei, músiko i guerero, pero tambe un ser humano ku a pasa pa 

momentu di gran miedu i desesperashon. 
“Maske mi pasa den e klof di mas skur, mi n’ tin miedu di 
nada”.(Salmo 23,4).Huida for di Rei Saul. Komo ku David a vense 
Goliat el a bira masha popular. Esaki no tabata na agrado di Rei 
Saul i e tabata buska David pa mata bários biaha. David mester a 
skonde den kuebanan pa hui di Rei Saul. (1 Samuel,19) 
 
Traishon di su yu, Absalon 
Su propio yu, Absalon, a lanta kontra dje pa tuma su trono. David a 
mester hui for di Herusalèm, i e situashon a kosta bida di Absalon, 
ku a muri den bataya. (2 Samuel,19)  

Piká ku Bat-Shèba 
David a kometé adulterio ku Bat-Shèba i a manda su esposo, Uriah, pa e muri den 
guera. E piká aki a trese remordimentu di konsenshi, morto di su yu ku Bat-Shèba i 
tambe turbulensia den su kas i reinado. (2 Samuel, 11).  
Guera i traishon di amigu 
Durante su reinado, David a enfrentá hopi guera i traishon – inkluyendo e eksperensia 
ku su konsehero Ahitofèl ku a bandon’é pa sigui Absalon. (2 Samuel 15, 31) 
Apesar di tur e miedu i sufrimentunan aki, David a keda hasi orashon na Dios.  
 
Kon Dios a yud’é? 
David a sinti presensia di Dios den momento di peliger. Dios t’ei manera un wardadó di 
karné pa kuid’é i proteh’é: “Maske mi pasa den e klof di mas skur, mi n’ tin mied di 
nada: Abo t’ei ku bo garoti i baston, ta nan ta mi amparo.” (Salmo 23,4)  
 
Orashon i konfiansa di David na Dios a dun’é lus i kurashi meimei di skuridat. “ Señor ta 
mi lus i salbashon, di ken lo mi tin miedu? Señor ta fortalesa di mi bida, pa ken lo mi 
tembla? El a bai for di miedu pa konfiansa pa medio di fe. (Salmo 27:1) “M’a akudí na 
Señor: El a skucha mi, El a libra mi di tur mi temornan. Esnan ku fiha riba djE lo bria i 
nan kara lo no keda na bèrgwensa.” (Salmo 34,4) 
“M’ a buska Señor" – e a tuma akshon di fe; "El a kontestá mi" – Dios a kontestá su 
orashon; "El a libra mi di tur mi miedunan" – frutanan di su fe ta liberashon di miedu. E 
versíkulo ta un testimonio di transformashon: for di miedu → pa konfiansa → pa libertat, 
tur pa medio di fe. 
 
Ehèmpel Bíbliko: Skuridat di Job: 

Job a pèrdè tur su rikesa, su yunan, i eventualmente su 
salú—tur den un periodo kòrtiku.  
E tabata sinta na suela ku shinishi di kandela riba su 
kurpa, sin konsuelo. Su "amigunan" a kondená su 
situashon, sugeriendo ku el a peka. Su kasá mes tambe 
a maldishon’é (Job 2,9) “...Su kasá a bis’é: Blasfemá 
Dios i muri numa!” 
Pero Job su fe tabata grandi: Meimei di tur su 
sufrimentu, Job a bisa: ... Señor a duna i Señor a tuma. 
Alabá sea nòmber di Señor.” (Job 1,21) 
I tambe: (Job 13,15) “Bon, suponé ku E mata mi, ku mi 

no tin niun chèns, tòg mi ke bai defendé mi inosensia personalmente serka djE. I ata mi 
konsuelo aki: Hende sin Dios no ta tribi aserk’É.” Dios a restourá Job. El a pasa di 
skuridat pa lus. Dios a bisa Job tin un firme i a duna Job su bida bèk ku dòbel 
bendishon. Job a haña su pas bèk! El a haña bèk mas ku el a pèrdè. E buki di Job ta 
siña nos ku sufrimentu no semper ta señal di piká. Ku fe berdadero no ta dependé di 
bendishonnan visibel. Dios ta semper fiel, ora kos ta bai bon, pero tambe den 
momentunan di prueba. 

Ehèmpel moderno: Anne Frank – Het Achterhuis.  
Anne Frank tabata un mucha muhé ulandes Hudiu ku tabata 
skonde pa skapa persekushon Nazi durante Segundo Guera 
Mundial. Den su diario Het Achterhuis, e ta splika tur miedu, duda 
i doló ku e tabata pasa. Pero apesar di e gran skuridat,  E ta skirbí 
den su diario di dia 15 d yüli, 1944: “Mi ta keda kere ku den fondo 
di tur hende, e bondat ta gana.” Aki ta mira un momentu profundo 
di su reflekshon riba naturalesa humano i speransa den bondat 
meimei di skuridat i sufrimentu. Aunke su situashon tabata hopi 
hopi difísil, su fe den e bondat di hende i den un Dios ku ta mira 
tur kos, a duna lus den skuridat. Anne no a haña liberashon físiko, 
pero su konfiansa spiritual a hasi di dje un inspirashon mundial. El 
a haña lus den miedu, pasobra su fe tabata mas fuerte ku e 

skuridat ku tabata rondoná su bida. Laga nos pidi Dios pa den momentunan di prueba E 
por guia nos i duna nos fortalesa! 
 
Ehèmpel Lokal – Un hende ku a pèrdè trabou i a sufri depreshon 

Un persona a pèrdè trabou i esaki a hasié masha depresivo. E 
no ta mira kon e por sigui biba sin pan riba mesa. E ta sufri 
profundamente i ta kulpa tur hende rònt di dje ku ta nan por ke 
ku e ta sin trabou. Pero un dia el a disidí di bai misa i einan el 
a topa un hende ku a skuch’é i dun’é sosten. El a kuminsá 
haña speransa i a pone tur su fe den Dios ku su orashon i 
buska konsuelo den e Palabra di Dios, e Beibel..Pa medio di 
orashon i ku apoyo di Iglesia, e persona a haña sosten 
spiritual. El a kuminsá mira lus, pasobra e yudansa ku e 
tabata haña no tabata solamente humano, tabata Dios 

trahando den su bida. E sintimentu di miedu i insertidumbre a bira konfiansa ku Dios tin 
un plan p’e. Awe, e mes ta yuda otro ku ta pasa den mesun situashon. No laga nos 
pèrdè speransa i fe den Dios nunka, pasobra semper lo E keda karga nos! 
Den tur sirkunstansia nos por bai den orashon, ku ta un komunikashon ku Dios den e 
skuridat ku nos ta bibando. Fe den Dios ta yuda maske un hende no ta mira salida, e 
mester keda kere. Dios hopi biaha ta manda yudansa pa medio di otro hende. 
(komunidat). I nos tin ku keda mará na Santa Biblia ku ta un fuente di lus ku ta inspirá i 
duna speransa. 

Tarea 

 
Tarea 2 
Den nos tempu moderno tin hóbennan ku a biba di tal manera ku a deklará nan santu 
despues di nan morto. 
Aki bou tin 2 di nan. Skohe unu i buska (Google) kon nan a biba pa nan por a haña e 
honor aki. Ta hóbennan ku a muri na edat hopi yòn: Carlo Acutis (Italia), Pier Giorgio 
Frassati. (Italia)  

  Tarea 3 
Kreá un mensahe visual ku ta duna konfiansa òf miedu 

Instrukshon: 
Kada studiante ta bai traha un poster digital den ‘Canva’. E poster mester duna e 
impreshon di konfiansa òf miedu. ( A4). Skohe for di un di e tópikonan ku tin menshoná 
aki bou 
Frase bíbliko (p.e. Job, Salmo 23) .  
Un tema propio.  
Un imágen ku ta reflehá lus den skuridat. 

Un momentu di reflekshon personal 
Ta bon pa de bes en kuando bo para ketu i ofresé na Dios tur loke ta kansa bo, tur bo 
pensamentunan tristu i turbulento i pa gradisí i pidi pordon. 
Hasi un orashon pa pidi Hesus fortalesa.  
Esaki ta un ehèmpel, pero kada ken por traha un orashon segun su nesesidatnan i si bo 
sa di un amigu, familiar, konosí òf problema general bo por resa pa nan tambe. Dios 

bendishoná boso! 
 

 
 
 
 
 

 
 

2.3 Indiká kon Dios i Hesus ta trata ku pekadornan, piká i maldat. 
Dios ta un ehèmpel grandi di fieldat i miserikòrdia. Semper E ta kla pa pordoná i pa 
duna nos chèns pa kuminsá di nobo. Dios i Hesus ta trata pekadónan, piká i maldat na 
un manera ku ta reflehá amor, hustisia i oportunidat pa arepentimentu. Den Beibel tin 
hopi historia ku nos por lesa pa siña nos tambe di ta miserikòrdioso i si nos faya pa 
arepentí.Ta bon pa nos keda kòrda ku Dios ta hasi tur kos ku amor i semper ta praktiká 
hustisia.  
 

➢ E Yu Pèrdí – Un Historia di Amor, piká i grasia (Lukas 15,11–32)  
Nos ta lesa e parábola aki. Despues nos ta analisá e parábola. 
E tata tabatin dos yu. E mas chikí a bisa su tata: “ Tata, duna mi e parti di propiedat ku 
ta toka mi.” (Lukas  15,12) E yu ta kometé aki un piká fèrfelu. Den su ansha pa kita for 

“Señor, den e momentu ku nos ta sinti ku 

tur kos ta skur i ku nos no sa mas kiko nos 

mester hasi, siña nos pa buska Abo. Duna 

nos e kurashi pa konfia, aunke nos no ta 

mira salida ainda. Hasi ku konfiando den 

Bo nos haña e lus ku nos ta buskando. 

Hasi pa nos kibra ku miedu i sigui ku e 

konfiansa den Bo. Laga nos ta tambe lus 

pa otro, mira nan petishon pa yudansa i 

laga nan tambe sinti Abo pa nan por sali 

for di skuridat i miedu. Amén.” 

di e tata i pa bai biba manera e ke e ta deseá 
morto di su tata. Ta únikamente ora un hende 
muri bo por papia di herensia. E siguiente kos 
mahos ku e yu aki ta hasi ta di malgastá tur e 
sèn ku kos di bon bida, prostitushon  i fiesta 
ku mal amigunan, ku ta bai lag’é asina tur su 
sèn kaba. 
Konsekuensia di e pikánan aki ta ku ora su 
plaka kaba e ta bai sufri hamber. E ta haña 
un trabou pa kuida porko, ku ta kome mihó 
kuné. Piká ta humiá hende, lag’é sufri soledat 
i lag’é keda sin speransa. 

Ta den e soledat aki, e yu ta reflekshoná riba loke el a hasi, i el a pensa:“ ...Hopi 
trahadó di mi tata tin kuminda na abundansia, anto ami ta muri di hamber aki! Mi ta bai 
bèk serka mi tata i mi ta bis’é: Tata, mi a peka kontra Dios i kontra bo. Mi no ta digno 
mas di ta bo yu; trata mi manera un di bo trahadónan”. (Lukas 15,17-20)  
E yu ta arepentí i ta bolbe serka su tata. 
E tata ku tur dia a spera ku pasenshi ku su yu lo bini bèk, ta weta e yu i ta kore na su 
enkuentro. E no ta skual e, niun palabra di krítika, pero solamente alegria di por sera su 
yu den su brasanan. E ta hasi un fiesta grandi p’e i ta restour’é komo su heredero i yu! 
“ ... Pasobra e yu di mi aki tabata morto i awor e ta bibu atrobe; e tabata pèrdí i awor a 
hañ’é bèk!” (Lukas 15: 24) 
E tata bondadoso aki ta representá Dios mes. Dios no ta kondená, ni sentensiá bo ora 
bo bolbe serka dje. Al kontrario E ta risibí bo ku brasa habrí. E tambe ta keda buska bo, 
méskos ku e wardadó di karné ku a pèrdè un di su shen karnénan. E ta laga 
nobentinuebe atras, pa buska esun ku a pèrdè. I ora e hañ’é e ta yama tur bisiña i 
amistatnan pa bin fiesta kuné. “Kompartí mi legria, mi a haña mi karné pèrdí. Mi ta bisa 
boso: asina lo tin mas legria den shelu pa un pekadó ku kombertí ku pa 99 hende hustu 
ku no tin mester di kombertí.” (Lukas 15, 5-7) 
Nos por konkluí: 

  Piká  i maldat– ta hiba nos leu for di Dios, ta separá nos di Dios, i ta trese 

konsekuensia. 

  Arepentimentu – ta importante, pasobra bo ta rekonosé ku bo tabata robes. Esaki 

ta pone bo bira kara bèk pa Dios i pidi pordon. 

  Dios su amor – ta mas grandi ku bo piká. E ta risibí bo bèk ku brasa habrí. Dios ta 

duna bo pordon i ta pidi bo kambia bo bida i skohe p’E. 
  
Kon nos por bira bèk serka Dios? 
 
Rekonosé bo piká – Manera e yu: “Mi a peka kontra Dios.” 
Deseá di bolbe bèk – Kambia di direkshon, kore bèk na Dios. 
Kere den su grasia – Hesus a muri pa bo piká, pa bo por risibí pordon i a laga pa nos 
un sakramento maravioso (sakramento di Rekonsiliashon òf konfehson serka 
saserdote), kaminda nos por desahogá nos di tur nos pikánan i risibí e pordón ku Kristu 
a gana pa nos. 
Kambia bida – Bida nobo ta kuminsá ku Dios den sentro. 

➢ E muhé ku nan a haña den adulterio: Un historia di miserikòrdia di Hesus 

Hesus ta konta nos kon su Tata ta, pero E mes tambe ta aktua meskos. Nos ta lesa 
Huan 8, 1-11: 

Despues nos ta analisá: E muhé ku nan a 
haña den adulterio. 

Kiko a pasa: Un grupo di fariseo a trese 

un muhé dilanti di Hesus. Nan a bisa 
Hesus: 
“Maestro, a gara e muhé aki ta kometé 
adulterio. Den nos lei Moises a duna òrdu 
pa piedra un muhé asina. Ma Abo awor, 
kiko Abo ta bisa?” (Huan 8, 4-5) 
Nan kier a kohe Hesus den trampa. Pero 

Hesus a reakshoná asina aki:  Hesus a bùk abou i kuminsá skirbi ku su dede den tera. 
Ora nan a insistí El a bisa nan: “ ...Esun di boso ku ta sin piká tira e promé piedra” 
(Huan 8, 7) 
Ora nan a tende kiko Hesus a bisa, nan a kita bai un pa un. Hesus a hisa kabes i puntra 
e muhé: “ Señora, unda nan a keda? Niun no a kondená bo? E muhé a bisa Hesus ku 
niun no a konden’é. Hesus a bisa e muhé: “Wèl, Ami tampoko no ta kondená bo. Bai i 
no sigui biba den piká.” (Huan 8, 11) 
 
Komparashon di E yu pèrdí i e muhé ku nan a haña den adulterio 
Den tur dos kaso nan a kometé piká i maldat ku ni Dios, ni Hesus no a aprobá. Tur dos 
kaso ta mustra nos ku ni Tata, ni su Yu no ta skohe hende perfekto, pero nan ta ofresé 
transformashon di bida, i ta pidi arepentimentu i kambio. Nos Tata den shelu i su Yu 
Hesus ta pidi nos pa restourá nos bida ku un bon konfeshon! Dios Tata, Yu i Spiritu 
Santu tin hopi versíkulo den Beibel den kua ta mustra kompashon, amor i miserikòrdia 
pa nos fayonan:  Kòrda ku Hesus ta odia piká, pero E ta stima e pekadó. 
 
Salmo 5,4 – “Bo n’ ta un Dios ku gusta nada malu, Bo n’ ke maldat den bo presensia.” 

Huan 3,16 – “Pasobra Dios a stima mundu asina tantu ku El a duna su úniko Yu, pa tur 
esnan ku kere den djE no bai pèrdí, ma haña  bida eterno.” 

Lukas 5,32 – “Mi no a bin pa yama hustu, ma pa yama pekadó pa nan kombertí.” 

1 Huan 1,9 – “Si nos atmití nos pikánan abiertamente, Dios ku ta fiel i hustu ta pordoná 
nos e pikánan ei i purufiká nos di tur tur maldat..” 

Romanonan 6,23 – “Pasobra e pago di piká ta morto, pero e regalo ku Dios ta duna ta 
bida eterno, ku nos ta haña den nos Señor Kristu-Hesus.” 

Tarea 

 

Tarea 4 
Dios ta kontra di piká, pasobra piká ta kibra bo relashon kuné. Pero Dios ke hasi tur kos 
pa yuda e pekadó pa e bolbe bèk serka djE. Bai den boso Beibel dos dos. Buska e 
versíkulonan aki i skirbi kiko nan ta bisa. Despues duna un konklushon final ora boso 
kaba di lesa e dosnan aki:  Echonan 17,30 i Korintionan 5,17 . Hinka den bo konklushon 
final tambe kiko e versíkulonan menshoná ariba ta bisa. 

Tarea 5 
Skibi un karta personal.  
Imaginá ku bo ta e yu pèrdí, òf e muhé ku a kometé adulterio. Skibi un karta na Dios, 
splikando kiko bo a hasi, kon bo ta sinti bo mes, i kon bo ta eksperensia su pordon. 
 

Tarea  opshonal si bo ke krese mas 

Link:           The Prodigal Son – Bible Project Animation (YouTube) 

Instrukshon: 
Mirá e video riba e historia di E Yu Pèrdí. Despues, kontestá e 

siguiente pregunta den un Google Doc : 

1. Kiko e yu a hasi? Kiko e tata a hasi ora e yu a 
bolbe? Kiko bo siña di e pordon aki? 

Alternativo: Usa BibleProject.com pa buska otro video si 
bo kier mas.  
Link: 

       YouVersion Bible App / Biblia.com Instrukshon:Baha e app òf bai riba site. Buska e 

pasashi: Huan 8, 1–11. Les’é i traha un "Verse Image" ku esei.Manda bo refleho den 3 
frase: Kiko Dios ta mustra nos aki? 

https://www.youtube.com/watch?v=D4jsLxf2VUw
https://bibleproject.com/
https://www.bible.com/

3. Hesus, un ehèmpel di bida 

3.1 Hesus: Un hòmber di orashon i interioridat 

Kristu Hesus ta un ehèmpel kla di un hòmber ku ta biba di orashon i su relashon íntimo 
ku Dios. Su bida ta mustra nos ku orashon no ta solamente palabra ku nos bisa na 
Dios, sino un manera profundo di komunion, reflekshon, i spiritualidat. E ta demostrá ku 
forsa real ta bin di ‘paden’ — di e relashon silensioso ku Dios Tata. 
Hesus ta saka tempu spesial pa resa den soledat i silensio spiritual. 
 
E promé ehèmpel: Hesus ta saka tempu pa resa den silensio  
Nos ta saka esaki for di Lukas 5,16 ku ta bisa: “ Hesus tabata apartá su mes na 
lugánan solitario pa hasi orashon”. Esaki ta duna tambe un karakterístika di Hesus: 
Hesus ta buska lugá trankil, sin bochincha, sin hopi rumor pa konektá ku Dios. Hesus 
tin nesesidat di yega serka Dios den silensio. Asina Hesus por saka for di e orashon un 
fuente di forsa i klaridat. Si nos tambe saka tempu pa resa na Dios den silensio, 
kaminda nos ta sinti e presensia di Dios nos ta mustra un bida di interioridat, un bida di 
dependensia i komunion ku Dios. 

 
E di dos ehèmpel: Pa desishonnan importante, Hesus ta hasi orashon pa haña 
klaridat 
Hesus a hasi orashon un parti esensial di su bida, orashon pa tuma desishonnan 
importante. Esaki nos por asentuá ku Lukas 6,12-13. Promé ku Hesus a skohe su 12 
apòstelnan, E ta pidi yudansa di su Tata. E ta mustra aki ku Tata su boluntat lo tin ku 
dirigí su akshon i no su deseo personal. Esaki tambe ta un karakterístika di Hesus.  
Lukas 6,12-13 ta bisa:“Un bia den e tempu ei, Hesus a subi seru pa resa. Henter anochi 
El a pasa den orashon na Dios. Ora di dia a habri, El a yama su disípelnan i skohe 
diesdos ku El a yama ‘apòstel’.” Nos tambe mester dirigí nos na Dios den momentunan 
ku nos tin ku tuma desishonnan. E ta nos yudansa! 

 
Di tres ehèmpel: Den momentunan di miedu i sufrimentu, orashon di Hesus ta 
intensifiká.  
Den hòfi di Getsémaní (Marko 14, 32-36), Hesus ta mustra su gran interioridat: E no ta 
keda superfisial, sino e ta habri su kurason kompletamente pa Dios. E ta sinti miedu, 
tristesa i angustia, pero mesora e ta pone tur e sintimentu akinan den orashon; esaki ta 
mustra un hòmber ku ta drenta profundamente den su emoshon, pero sin pèrdè fe. E 
por sinti doló, pero E ta pone tur kos den man di Dios. “Pero no loke Ami ke, ma loke 
Abo ke.” (Marko 14,36) Hesus ta duna ehèmpel di un bida fundá su ‘interioridat’ riba 
forsa spiritual, un forsa ku no ta bin di mundu, pero di paden, esta di un relashon 
profundo ku Dios, pa medio di orashon diario. (Marko 14, 32-36). Aki Hesus ta siña nos 
ku nos mester konfia ku Dios ta hasi lo mehor pa nos. 
 
 
Di kuater ehèmpel: Hesus ta hasi orashon pa otro hende tambe. 

Hesus no ta resa solamente pa su mes, pero pa otro tambe. Den Huan 17, 9-12. 
E ta resa pa su disípulonan i pa futuro kreyentenan. Esaki ta mustra su kurason 

di interseshon, un interioridat habrí pa otro, i un amor spiritual ku ta envolví tur 
hende. Hesus ta pidi nos sigui su ehèmpel den orashon pa nos resa pa nos 
sernan kerí, pero tambe pa nos próhimo. 

 
Di sinku ehèmpel: Hesus ta konstantemente den komunion ku su Tata. 

Finalmente, Hesus ta biba den komunion konstante ku Dios. E ta bisa den Huan 
5,19 : “Mi ta sigurá boso: Yu no por hasi nada riba su mes; E ta hasi solamente 
loke El a mira su Tata hasi. Loke Tata hasi, e Yu tambe ta hasi.” E ta biba den 
harmonia total ku su Tata, un komunion ku no ta limitá na momentunan di 
orashon so, pero ku ta forma su manera di biba. Hesus ta ofresénos pa tuma 
parti di su relashon ku Tata, p’esei nos mester purba tur dia pa yega mas serka 
di Dios. Asina nos ta krese poko poko den nos relashon ku Dios. 
 

Hesus ta un modelo di un bida spiritual profundo. Su orashon, su silensio, su 
reflekshon, i su entrega total na Dios ta duna nos un ehèmpel kla kon un bida di 
interioridat por guiá nos pa haña  forsa, pas i direkshon. Nos por sigui su ehèmpel, 
tuma tempu pa resa, pa reflekshoná, i sinti presensia di Dios den nos mes, den nos 
interioridat. Hesus ta mustra nos ku poder berdadero ta nase di ‘paden, no den buya di 
mundu. Meskos ku serka Hesus, serka nos tambe orashon ta fortifiká, animá i guiá nos 
akshonnan. 
 
Kiko nos por siña pa nos propio kresementu? 
Nos mester saka tempu spesial pa resa. (soledat i silensio spiritual) Un dia tin 24 ora. 
Kuantu bo ta duna Dios? Orashon ta fuente pa desishon i klaridat spiritual. Esun ku 
kere ku e por logra tur kos riba su mes lo eksperensiá ku realmente e no ta logra nada 
sin Dios. 
Den Beibel nos ta lesa: “ Pidi i boso lo risibí; buska i boso lo haña; bati i porta lo habri 
pa boso.” (Mateo 7,7) 
Den momentu di angustia, nos ta haña konsuelo den orashon. Un hende den pèrtá ta 
siña pone tur su konfiansa den Dios. Dios mes a bisa: “Tur ku ta kansá i kargá, bini 
serka Mi i Ami lo duna boso sosiegu” (Mateo 11, 28). 
Hasi orashon pa otro hende ta muestra di nos kurason di interseshon. E ta demostrá ku 
nos ta sigui Dios su mandamentu: “stima bo próhimo manera bo ta stima bo mes” 
(Mateo 22, 39) 
Orashon mester ta nos manera di bida ku kontakto kontinuo ku Dios. Nos por siña 
konosé Dios dor di ta den kontakto kunÉ, asina ora nos yega serka djE E no ta bisa 
nos: “Nunka Mi no a konosé boso” (Mateo 7, 23) 
 

Tarea 
Tarea 1 
Dosente ta apuntá kada dia na kuminsamentu di dia i na final un studiante pa hasi 
orashon. Kòrda riba e puntonan di Hesus komo ehèmpel. Esaki ta enserá ku tur 
studiante mester prepará un orashon. Den e orashon mester tin e siguiente puntonan: 
Kiko presis bo ke pidi Hesus, Pa ken mas mi ke resa? 

3.2 Hesus su trato ku esnan ku ta sufri 

Laga nos ban mira i skucha kon Hesus ta trata ku hende ku ta sufri. Skuchando Hesus, 
nos ta siña pa habri nos kurason. No ta basta pa mira hende sufri, nos mester pone nos 
mes presente den dje, manera Hesus. Pa trata ku hende ku ta sufri, nos mester skucha 
ku alma habri, trata ku mansedumbre, i wak e otro manera Dios ta wak e. 

Ora nos ta skucha Hesus den evangelio, nos no ta skucha solamente palabra—nos ta 
skucha su kurason. Hesus no ta pasa banda di hende ku ta sufri, sin tene kompashon 
kuné. E ta para, E ta wak, E ta sinti, i E ta toka. Su akshon i su palabra ta sali for di un 
kurason yen di kompashon i amor. 

Un ehèmpel kla ta ora Hesus topa ku un hòmber ku ta tur na lepra. (Marko1,40-42). 
Wak video di Youtube: https://youtu.be/gxT8N0uJJs8 

E hòmber ta rog’É: “Si Bo ke, Bo por kura mi.” 
Hesus, na lugá di keda leu, ta toka e hòmber – un kos ku ningun otro no tabata hasi. E 
ta bisa: 
“Mi ke, sea kurá”. 
E palabra ta yen di bondat, pero su gesto ta mas fuerte ainda: El a mishi ku un hòmber 
ku mundu a rechasá. 

Un ehèmpel mas nos ta lesa den  Huan 11, ora su amigu Lázaro a muri, Hesus ta yora 
huntu ku su famia. “Hesus tabata yora.” (Huan 11, 35) 
E no ta un Mesias ku ta distansiá for di doló humano. E ta uni, E ta sinti e doló den djE.  
Tambe, na momentu ku e muhé ku ta sufri di derame di sanger pa 12 aña, ta mishi ku 
zòm di su paña (Marko 5, 25-34), Hesus no ta hasi manera E no a sintié. E ta para, 
buska ken e ta, i ta bisa: 
“Mi yu, bo fe den Mi a kura bo.” E ta rekonosé su balor komo ser humano, pa motibu di 
su fe i sufrimentu. Den tur e ehèmpelnan nos por mira ku Hesus su manera di trata ku 
hende ku ta sufri ta yen di pasenshi, sin huisio, sin miedu, sin distansia. E ta trata nan 
ku ternura i rèspèt, i E ta pone su forsa spiritual i físiko pa nan bienestar. 
 
 

Tarea 
 

Tarea 2 
Organisá un aktividat kaminda boso komo klas ta bai asistí na un Santu Sakrifisio di 
misa. Duna e aktividat un meta òf un intenshon. 
 
 

https://youtu.be/gxT8N0uJJs8

3.3 E Fuente di e forsa di bida di Hesus  

Hesus no tabata biba solamente for di su propio deseo òf poder humano. E ta biba for 
di un Fuente mas profundo, mas silensioso, i mas poderoso: su relashon uniko, total i 
íntimo ku Dios Tata. Esaki ta e berdadero fuente di su bida i su forsa. Tur kos ku 
Hesus ta hasi – su palabra, su milagernan, su mansedumbre, su orashon – ta brota for 
di e union interior ku su Tata. Nos por bisa ku pa Hesus su Tata den shelu tabata su 
Fuente di Bida. 

 
 
Ban skucha e poesia aki i nos ta ban analisá kiko e ta bisa nos.  
E Fuente di Bida di Hesus 

Den silensio di mardugá, 
ora otro ya ta na soño kaba, 
Hesus ta kana bai ariba, 
buskando bos di su Tata stimá . 

No ku buya pa guia su paso, 
ni aplouso, ma ku un ansha, 
pa su alma  bebe for di fuente profundo, 
kaminda Dios su amor eterno ta. 

E no ta biba pa su mes, 
su palabra no ta pa bria p’E 
pero pa mustra loke Tata ke, 
pa siña mundu kon pa stim’É. 

Den kontakto profundo i trankil, 
sin palabra, sin obligashon, 
su orashon ta mas ku petishon, 
ta respirashon di komunion. 

Ora lágrima ta kubri su kara, 
i krus ta stroba su paden, 
 

Hesus no ta kore for di doló, 
el ta drenta mas profundo den su 
Fuente mes. 

Un Fuente ku no ta seka, sin miedu, 
ku fluho di pas i lus eterno 
den dje E ta haña klaridat, 
den dje E ta bira Amor divino. 

Tur kos E ta duna, sin teme, 
su bida ta ofrenda sin kondishon, 
pasobra e forsa ku E tin, 
ta nase den puru union. 

Un union ku Tata Selestial, 
ku ta papia no ku bos, 
pero ku kurason fraternal,  
den union di orashon ku nos. 

O,  nos tambe por kana e kaminda, 
pa skucha, pa sinti, pa haña, 
e Fuente ku no ta seka, 
pero ta keda duna ora nos yama. 

Den Huan 5,19 Hesus ta bisa kla: 
Mi ta sigurá boso: Yu no por hasi nada riba su mes; E ta hasi solamente loke El a mira 
su Tata hasi. Loke Tata hasi, e Yu tambe ta hasi.” E frase aki ta revelá un gran sekreto: 
Hesus no ta biba riba su mes. Su forsa ta den Dios. E ta skuch’É, ta mir’É, i ta siguiÉ. 
Su interioridat ta habrí, su boluntat ta entregá, i su kurason ta yená ku konfiansa den 
Tata. E no ta aktua pa bria, pero pa obedesé i glorifiká su Tata. E orashonnan den 
silensio, e momentunan di retiro, i e oranan largu den hòfi di Getsémaní ta mustra ku 
Hesus ta alimentá su alma konstantemente for di e Fuente di Amor eterno.  

Ora Hesus ta sufri, E no ta buska manera di kuri bai, di skapa su kurpa, E ta buska mas 
kontakto ku e Fuente. E ta riba krus, den doló di morto, E ta skucha e bos di Dios den 
su profundo silensio. Su palabra final no ta di desesperashon, sino di entrega: “Tata, 
den Bo man mi ta entregá mi spiritu.” (Lukas 23,46) 

Esaki ta e testimonio di mas grandi di un bida bibá for di union ku Dios. Su forsa no ta 
bini di mundu, pero for di ‘paden’. E Fuente di su bida tabata Amor, Konfiansa i 
Obedensia na Dios, ta Dios mes!  — un Dios ku E ta yama Abba, Tata. Hesus su 
testimonio ta bira mas grandi ora nos mira ku su konfiansa na Tata no a keda defroudá. 
Dios Tata a resusit'é for di morto (Flp 2,6-11). 

Tarea 

Tarea 3 
Hesus ta mustra ku E ta dependé di Dios, su Tata, pa tur kos den su bida. 

Kon nos por mustra ku nos ta dependé di Dios den nos bida di tur dia? 
Duna un ehèmpel di un kos ku bo no por hasi sin yudansa di Dios. 
 

Tarea 4 

Aktividat kreativo 

• Pinta un palu: Raisnan ta simbolisá Dios (E Fuente di Bida), tronkon ta Hesus, i 
ramanan ku fruta ta nos. Esaki ta mustra ku sin rais, e palu no por biba. 

• Pinta den e palu 5 fruta. Den kada fruta bo ta skirbi e komportashon positivo ku 
bo ke tin pa Dios i Hesus. 

 
 

3.4 Hesus su enkuentronan ku hende 

Hesus ta e bon wardadó. E bon wardadó “ Ami ta e bon wardadó,... Mi ta entregá mi 
bida pa mi karnénan. Mi tin otro karné tambe, ku no ta di e kurá 
aki. Mi mester guia nan tambe; nan lo tende di Mi i lo ta ún trupa 
di karné ku ún wardadó.” Hesus mes a bisa ku El a bin pa buska 
esun ku ta pèrdí, i salba nan.  (Huan 10, 1-21) 

Hesus no ta un figura leu riba un trono.  E tabata den e mesun  
mundu ku nos. Su manera di topa ku hende tabata real, amoroso i 

sin máskara, invitando nan pa hasi bon, i pa buska Reino di Dios. Esei nos por siña di 
djE. Hesus tin tempu pa tur hende, grandi i chikí: E ta stima kada hende manera nan ta. 
Hesus ta wak bo kurason, E ta papia ku bo segun bo realidat. Hesus ta rekonosé bo fe, 
kon chikí ku e por ta. 

Aki ta sigui un skema di diferente persona ku tabatin un enkuentro ku Hesus den Beibel 

Persona 
Referensia 
Bíbliko 

Kiko nan 
tabata 
buska? 

Reakshon di 
Hesus 

Reakshon di 
e persona 

Siñansa 
prinsipal 

Nikodemo 
Huan 3,1–
21 

Klaridat 
spiritual, 
bèrdat 

Papia di 
nasementu 
nobo di awa i 
spiritu 

Konfundí, 
despues 
interesá 

Mester nase 
di nobo pa 
haña bida 
eterno 

E hóben 
riku 

Mateo 
19,16–22 

Bida eterno 
Pidi pa bende 
tur kos i sigui 
Hesus 

Tristu, no kier 
laga rikesa 

No por sirbi 
Dios i sirbi 
plaka mesun 
tempu 

Muhé 
samaritano 

Huan 4,1–
26 

Awa (pero 
tambe sentido 
di bida) 

Ofresé "awa 
bibu"i mustra su 
pasado pa 
kambio 

Sorpresá, 
bira testigu 
pa otro 

Hesus ta 
salbashon pa 
tur hende 

Muchanan 
chikí 

Mateo 
19,13–15 

Amor, 
bendishon, 
protekshon 

A yama nan 
serka djE i 
bendishoná nan 

A brasa 
Hesus, 
konfiansa 

Reino di Dios 
ta pa esnan 
ku fe simpel 

Zakeo 
Lukas 19,1–
10 

Tabata 
kurioso pa 
wak ken ta 
Hesus 

Yama su 
nòmber, bai su 
kas, mustra 
amor 

Arepentí, 
rindi kuenta, 
bira generoso 

Hesus a yega 
pa buska i 
salba esun 
pèrdí 

 
Nos por mira Hesus komo e bon wardadó ku a bin pa topa ku tur e karnénan aki. Tur El 
a purba di hiba nan Reino di Dios. Laga nos wak kon, i ki mensahe E bon Wardadó 
tabatin pa kada un. 
 
Hesus komo e Bon Wardadó.  

Persona Di ki manera Hesus ta mustra ku E ta e Bon Wardadó? 

Nikodemo 
Hesus ta guia su "karné pèrdí intelektualmente" ku pasenshi i bèrdat 
spiritual. 

E hóben riku 
 
Hesus mustra amor (Marko 10,21), pero sin fòrs’é: E ta laga e hóben 
liber pa bai si e ke. 

 
Muhé 
samaritano 

El a buska su "karné marginá", papia kuné ku rèspèt i a lag’é kambia  
su bida. 

Persona Di ki manera Hesus ta mustra ku E ta e Bon Wardadó? 

Muchanan 
chikí 

 
El a defendé i bendishoná e chikínan: E ta e Wardadó ku ta stima esun 
indefenso  

Zakeo 
 
El a yam’é na su nòmber i a bai su kas: E ta buska karnénan ku henter 
mundu ta rechasá. 

 

Tarea 

Tarea 5 
Personal  
Kua di e personanan riba e lista bo ta kere bo ta? Lo bo ke ta : Nikodemo, un hòben 
riku, un muhé samaritano, un mucha chikí òf Zakeo? Dikon? Kon lo bo aktua ora bo 
topa ku Hesus?   

Tarea 6 
Drama. Traha diferente grupo si por. Nòmber di kada drama: “Kita Bo Máskara”. 
Esnan ku ta bai aktua mester lesa e lektura hopi bon pa por hinka bo mes kompletu den 
e personahenan. (Kada grupo mester di un persona pa Hesus, un ta e personahe i 
mirónes ku tin bia tin algu di bisa.)  
 
Instrukshon pa drama: Splikashon di e esenanan 
Esena 1: Nikodemo – e hóben intelektual (Huan 3, 1-21) 
Personahe: Nikodemo (profundo, ku duda), Hesus (kalma, sabio) 
Situashon dramátiko: Nikodemo ta bini den nochi pa ningun hende no mira. E tin duda, 
e ta parti di un sistema rígido, pero e ta sinti ku Hesus tin mas konosementu kuné. 
Liña kòrá: Hesus: “ Mi ta sigurá bo: niun hende no por mira Reino di Dios, si e no nase 
di nobo“ (Huan 3 ,3) Bo por traha flashbacknan ku Nikodemo luchando ku duda, pero e 
ta bini ku kurashi serka Hesus. 
Esena 2: E Hóben riku – ku tin tur kos, ménos pas (Marko 10, 17-27) 
Personahe: hóben riku (konfiansa den kuminsamentu, frustrá despues), Hesus 
(honesto, amoroso)                                                                                                                                                              
Situashon dramátiko: Un hóben di status ta kore bai serka Hesus ku entusiasmo, pero 
Hesus ta pone un spil su dilanti.  
Liña kòrá: Hesus a bis’é: Un kos bo falta. Bai bende tur loke bo tin, duna hende pober e 
sèn i lo bo tin tesoro den shelu. Despues bin sigui Mi.” (Marko 10,21) Momento di 
tenshon: E hóben no ke laga su “penpennan” – e ta pegá na luho i bida moderno! 
Esena 3: E muhé Samaritano na pos – un muhé ku ta kansá (Huan 4, 1-26) 
Personahe: Muhé (sarkástiko, defensivo), Hesus (gentil, pero direkto) 
Situashon dramátiko: E muhé ta su so, e ta basha awa riba oranan straño. Hesus ta 
keda papia di su bida, aña pa aña i su bèrgwensa ta sali. 
Liña kòrá: Hesus: “ .. abo lo a pidiÉ awa i lo El a duna bo awa ku ta duna bida... ma es 
ku bebe for di e awa ku Ami dun’é, lo no haña set nunka mas.” ( Huan 4,10. 14)  

Algun tep pa e dramanan: 

• Estilo teatral, poko lus, muzik sentimental den fondo pa kada esena. 
• Despues ku e enkuentro ku Hesus nos por lesa di e kambio real den e hende su 

bida i nos por reflekshoná:  
Nikodemo ta defendé Hesus, ora e sòldánan di tèmpel ku mester a kohe Hesus 
prezu, a bin sin djE dilanti di e lidernan, insistiendo ku Hesus mester haña un 
huisio hustu. (Huan 7: 50-51) Despues di e krusifikashon, Nikodemo ta yuda 
Hosé di Arimatea pa prepará kurpa di Hesus pa Su entiero, ku un kantidat grandi 
di mira i bálsamo, un akto ku ta mustra balentia i rèspèt profundo.  (Huan 19: 39) 
E hóben riku: Aki no tabatin kambio real. No ta bisá kiko presis e hóben a hasi. 
Kada hóben yena pa su mes kiko e lo a hasi despues di a topa ku Hesus. E 
muhé na pos a bira e promotor number 1 di Hesus despues, pasobra despues di 
su enkuentro, el a bira un mensahero sin título. 

• Kada personahe ta konta su historia komo un testimonio real, di su punto di 
bista. 

• Hasi un final ku tur personahe ta topa, reflehando kiko e enkuentro ku Hesus a 
kambia den nan. 

  

3.5. Kon Hesus ta trata ku diferensia? 
Hesus a bin na mundu pa tur hende. Pa Hesus no ta importá status (riku òf pober), 
religion, rasa, sekso, ni edat. E hudiunan, esta Fariseo- i dòktornan di lei, tabata haña 
ku Hesus ta aktua kontrali na nan leinan. Pero Hesus a bini ku otro mishon. 
Pa demostrá esei nos por keda ku e mesun ehèmpelnan ku nos  a pone den nos 
kapítulo anterior. 
Nikodemo tabata un fariseo, ku tabata duru mará na lei di Moises i su interpretashon. E 
tabata un hudiu ku tabata instruí su hendenan segun e leinan ei.  
Samaritano- i hudiunan no por a tolerá otro. Nan ta konsiderá nan mes enemigu di otro i 
nan tabata evitá kontakto ku otro. Es desir Hesus no tabatin mag di ni papia ku e muhé 
samaritano. 
Den e hóben riku Hesus tabata mira hendenan ku poder, ku pa nan, mundu ku su 
rikesa tabata muchu mas importante ku Dios . 
E mucha chikí tabata símbolo di simplesa, di humildat di puresa. Un hende sin poder. 
Zakeo tabata rechasá pa e hudiunan, pasobra segun nan e tabata hòrta nan kobrando 
belasting inhustu. 

Tur e ehèmpelnan aki ta mustra ku Hesus no ta deskriminá. El a bin pa e hende ku tin 
mas mester di djE den pensamentu, den manera di biba, den muestra di poder. Hesus 
ta aserká tur hende ku amor, hustisia i semper mustrando nan riba e bèrdat. Hesus ta 
wak mas leu ku hende ora E ta trata hende ku diferensia. E ta purba di yega nan 
kurason i habri nan wowo, segun e nesesidat ku nan tin. 

Kon abo lo trata ku hendenan asina aki? Hendenan di otro pais, hendenan di otro 
religion, hendenan ku ta abusá di otro su konfiansa, hendenan ku ta papia malu di 
hende, hendenan ku ta hòrta, hende ku a mata? 

Abo lo deskriminá? Keda sin trata nan òf trata nan ménos ku otronan? Abo lo trata di 
hinka bo mes den e otro i komprondé? Abo lo aserk’é ku amor i rèspèt? Abo lo mustr’é 
riba e bèrdat si e ta fayando? Den e mundu aki esaki ta difísil, pasobra por ta ku lo bo 
pèrdè bo amistatnan, bira un hende ku nan no ke anda kuné. Tin hende ku por yama bo 
loko òf kèns. I esei bo no ke. 

Un kristian mester siña for di su hubentut ku:- 

- E tin ku trata hende ku dignidat sea kua rasa, koló, religion etc.  
- E ta duna ehèmpel mustrando komprenshon i empatia. Pero 

semper yudando otro pa yega na bèrdat i biba bon. 
- E no aseptá prehuisio i ekskluí hende pa su religion, su estado 

sosial etc. 
- E ta un hende ku ta yuda, sirbi i akohé hende bandoná. 

Ban aktualisá tratando algun kaso di trato ku diferensia i diskutí nan. 

Kaso 1: E yu di un kriminal. 

Situashon: un mucha homber ta yu di un kriminal ku a hasi kos teribel i den e momento 
aki ta den prizon. Tur dia e ta soportá hopi na man di e studiantenan den su klas. 

Tur biaha ku e pasa, algun otro studiante ta grita palabra ofensivo òf hasi chèrchi , 
manera “bo no mester ta aki” òf “bai tambe ta asesino”. E hóben ta sufri bullying verbal i 
emoshonal pa motibu di su tata. E ta sintié ekskluí i despresiá. 

Preguntanan pa diskushon den klas (nos por parti e grupo i duna tur grupo un 
kaso): 

1. Kiko e tipo di tratamentu ta bisa riba akseptashon den skol? 
2. Bo ta kere ku un hende mester tin miedu pa ekspresá ken e ta? Dikon? 
3. Kon skol por kreá un ambiente mas sigur pa tur hende, sin importá di unda nan 

ta bini? 
4. Ki konseho bo por duna un amigu ku ta pasa den algu manera esaki? 
5. Kiko Hesus lo a hasi den e kaso aki? 

 Kaso 2: Prehuisio pa motibu di polítika internashonal. 
Situashon 1: 
Un hóben di 14 aña ku ta bini for di Rusia ta studia den skol na Kòrsou. Den klas di 
historia òf aktualidat, ora ta papia riba guera na Ukraïna, un studiante a bisa duru: 
“Rusianonan ta kriminal.” Otro hóbennan ta mira e mucha Ruso manera ku e ta parti di 
e problema. Den grupo di klas online ta manda memonan ku bandera di Rusia ku 
palabra ofensivo manera “kriminal” i ta nombra e mucha “mini Putin”. 

òf 
Situashon 2: (Kasi igual ku situashon 1). 
Den e kaso aki por pasa ku un mucha di Merka ta papia riba Trump òf a bisa ku su 
famia ke pa Trump bai, i e otro hóbennan ta protestá fuerte ku palabra manera “Trump 
ta rasista”, “supermachista”, òf “Trump ta loko loko”, niun otro mucha no ta haña chèns 
pa ekspresá nan opinion. 
Manera di trata malu: 
Prehuisio riba base di nashonalidat, orígen òf opinion polítiko ku no ta relashoná 
direktamente ku e hóben mes. 
 
 
Preguntanan pa diskushon den klas (nos por parti e grupo i duna tur grupo un 
kaso: 

1. Ta hustu pa pone un persona den un kategoria pa motibu di e pais 
kaminda e ta bini òf loke su famia ta kere polítikamente? Splika bo 
kontesta. 

2. Kiko ta e riesgo ora hóbennan no por ekspresá su orígen òf opinion 
sin miedu? 

3. Bo ta kere ku esei ta trato malu? Dikon sí òf nò? 
4. Ki diferensia tin entre ta krítiko riba un gobièrnu i trata un individuo 

di un pais malu? 
5. Kiko skol i nos mes por hasi pa krea un lugá sigur pa opinion 

diferente, sin odio? 
6. Kiko Hesus lo a hasi den e kaso aki? 

 
Kaso 3. Bullying pa motibu di aparensia i status sosial. 
Situashon: 
Un mucha ta bini skol ku paña limpi, pero hopi simpel i bieu. Su sapatu tin un tiki gastá i 
e holó di brasa ta stèrki ora e ta pasa. E otro hóbennan ta hasi chèrchi manera “ta hole 
stinki” òf “Ei bo sa un kaminda ku por kumpra sapatu barata”. Den grupo di klas online 
ta manda memonan ku su foto di pañanan gastá. 
Manera di trata malu: 
Bullying pa motibu di aparensia i status sosial (situashon ekonómiko). E mucha no tin 
kontròl riba su situashon, pero ta sufri rechaso i humiliashon. 
Preguntanan pa diskushon den klas(nos por parti e grupo i duna tur grupo un 
kaso: 

1. Kiko bo ta pensa ku e komentario riba e mucha su paña i holó ta logra den su 
kurason? 

2. Dikon nos no por asumí ku loke un hende ta bisti ta reflehá ken e ta? 
3. Bo ta kere ku ta hustu pa trata hende diferente riba base di kon e ta bisti òf su 

status sosial? Dikon? 
4. Kiko bo por hasi si bo ta mira un otro mucha ta sufri pa e motibu aki? 
5. Ki ròl skol i famia por tin pa duna mas empatia i sosten pa muchanan den 

situashon difísil? 
Den tur e kasonan aki: Kon nos komportashon kristian mester ta? Kiko Hesus lo a hasi? 
Konklushon:  

Trata tur hende ku dignidat i rèspèt, inkluso esnan ku ta diferente fo'i nos. 
Tuma tempu pa skucha i komprondé hende — no huzga.  
Habri espasio pa tur tipo hende: riku, pober, straño, hòmber, muhé, mucha.  
Prediká un evangelio ku ta siña nos biba manera Hesus a biba. 
Lucha kontra deskriminashon (rasial, klase, género, orientashon, etc.).  
Sirbi e “Zakeo” di awendia —  yuda i komprondé e hende rechasá òf marginá. 
Hesus su trato ku diferensia ta un modelo pa nos. Nos no mester mira riba hende 
segun rasa, rikesa, edukashon òf otro kos superfisial, sino mira den dje e hende ku 
Dios ta stima. 
Den un mundu ku hopi divishon, nos tin nesesidat di trata otro manera Hesus: ku amor, 
bèrdat, empatia i rèspèt. 
Na skol, trabou, iglesia, i komunidat, nos por sigui e ehèmpel di Hesus pa skucha 
hende, no ekskluí nan, i pa yuda esnan ku ta sinti ku nan no ta konta. 
Si nos sigui Su paso, nos por bira lus meimei di skuridat. 
"Mi ta e Bon Wardadó. Mi ta konosé mi karnénan, i nan ta konosé mi." (Huan 10, 14) 
Nos ta yamá pa sigui e Bon Wardadó, trata tur hende ku amor i rèspèt, i duna espasio 
pa tur tipo hende den nos bida, manera ku Hesus mes a hasi. 

Tarea 

Tarea 7 
Kaso 1: E yu di un kriminal.                
Awor ku boso a diskutí e preguntanan den klas, abo personalmente kontestá nan 
tambe.  Kiko abo lo a hasi?      
 
 

Tarea 8 
 Kaso 2: Situashon 1 òf 2 
Si abo tabata un hóben bibá na Rusia / Merka. Tin guera.  
Tin insiguridat. Kiko bo aporte por ta sin hinka bo mes den 
problema serio?  
 
 

Tarea 9 
Kaso 3: Situashon soshal 
Kiko abo lo a hasi pa e hòben aki? 

 
 

3.6 Kon Hesus ta trata ku situashonnan inhumano? 
Den evangelio ta yen di situashon kaminda hende ta sufri na un manera inhumano: 
pobresa, diskriminashon, rechaso, maltrato. Hesus no ta keda pasivo, semper E  ta 
mustra nos ku E no ta pasa banda di nan, laga nan den nan sufrimentu. E ta pone su 
mes den nan lugá i ta tuma akshon. 
Ehèmpelnan bíbliko  

➢ E ladron riba krus. (Lukas 23, 39-43) 
Ora Hesus tabata na krus, tabatin dos kriminal na su banda. Un a hasi mofa di djE. 
Pero e otro a defendé Hesus i a pidi miserikòrdia: “Señor, kòrda riba mi, ora Bo drenta 
den bo reino.”   (Lukas 23, 42) 
Kon Hesus a trat’é: Hesus a respondé: “Awe mes lo bo ta huntu ku Mi den paraiso”.           
(Lukas 23, 43)  
Lès: Hesus ta duna pordon i speransa te na e último momentu di bida, basta tin fe 
sinsero. Situashonnan inhumano: Hesus i e ladronnan a haña un kastigu físiko 
inhumano, un sufrimentu ku tin be por dura hopi dia. Nan tabata eksponé na un lugá 
públiko pa tur hende wak i por insultá nan. Por kuestioná hasta ku e ladronnan, méskos 
ku Hesus, a haña un kondena hustu. E ladronnan a mustra nan desesperashon 
diferente: esun a insultá Hesus i e otro a buska miserikòrdia, un señal di doló i speransa 
final. Hesus no ta kondená, ni rous esun ku a insult’É, pero E ta duna e otro akseso na 
e paraiso. 

• Kiko abo ta pensa di e ladron ku ta insultá? 

• Kiko abo ta pensa di e ladron ku ta pidi miserikòrdia. Naturalmente bo ta skohe 
p’e, pero bo por argumentá fuerte dikon? 

 
➢ Hesus i e hòmber poseé. (Marko 5, 1–20)  

E hòmber tabata biba den un santana, pasobra e tabatin mal spiritu den dje. E 
hendenan no por a domin’é i ta p’esei nan a ten’é leu. E tabata kana grita i kòrta su mes 
ku piedranan. E spiritunan tabata “legion’ ke men hopi.  
Hesus a haña e situashon aki inhumano: E hòmber no tabata biba entre hende, sino 
den santana, un lugá  pa mortonan. E hòmber tabata sufri, e no tabatin dignidat. E no 
por a kontrolá su mes. Ningun hende tampoko por a kontrol’é. E tabata kier destruí su 
mes, un akto di desesperashon. Hasi un ‘switch’: pone bo mes den sandalia di Hesus. 
Kiko Hesus a hasi? Hesus a aserk’é, a liber’é, i a debolbé su dignidat humano. 

• Kua pregunta nos por hasi nos mes den un situashon asina? Kòrda riba e 
chòlernan ku ta kana sushi i bati nan kurpa ku droga. Imaginá bo ta yega skol, i 
tin un chòler ku tur hende ta rechasá. 

• Tur hende ta evitá e persona ei, ta grit’é pa e bai òf ta bis’é pa komportá 
"normal". 

• Hesus lo no hasié  – e lo aserk’é ku kurashi i rèspèt. 
Reflekshon: 

• Kon mi ta reakshoná ora mi topa ku hende ku problema di salú mental, hende ku 
ta rabiá, hende ku tin adikshon òf hende ku ta tristu? Mi ta keda leu pa ‘no mete 
mes den su problema’ òf mi ta bai serka dje ku amor? 

• Unda mi ta buska yudansa ora mi ta sinti mi mes so òf den sufrimentu? 

• Mi ta sinti ku mi ta kontrolá mi mes, òf ta un kos den mi ta dominá mi 
akshonnan? 

• Kiko mi komunidat ta hasi pa yuda hende ku ta sufri emoshonalmente òf 
spiritualmente? 

• Mi ta trata otro ku kompashon, manera Hesus, òf mi ta husg’é, kastig’é, òf 
neglish’é? 

• Ki ora mi a sinti mi mes 'inhumano' – sin dignidat, sin speransa? 



40 

 

. 

 
Hesus mes a sufri un situashon inhumano, Su aresto, kaminda di krus i despues su 
krusifikashon, tortura, humiashon, i morto. Pero den pleno sufrimentu, El a pordoná i 
stima: " Hesus a resa: Tata, pordoná nan, pasobra nan no sa kiko nan ta hasi.”( Lukas 
23, 34) 
Konklushon / Aktualisashon 
Hesus ta resistí sistema inhumano ku amor, empatia, akshon konkreto. 
Awe, sigui su ehèmpel ta nifiká: No keda ketu ora bo mira maltrato. Trata tur hende ku 
rèspèt. Trata di komprondé esun marginá. Trata semper ku hustisia i amor. 
 

Tarea 

Tarea 10 
Ban analisá posibel reakshon di bo mes. Kua reakshon di aki bou abo lo tin i dikon? Si 
bo a skohe un reakshon i bo a pens’é bon, diskutí esaki ku un adulto yegá di bo. 

Konfushon: Kon un Salbador (Dios) por laga e kos ei pasa kunÉ? 
▪ Reflekshon: hasi pregunta, buska informashon. 

- Desinteres : Mi no ta komprondé kiko Hesus ke logra. 
▪ Reflekshon: Kiko ami ke logra ku un akshon? 

- Miedu / (evitá hinka bo mes den e situashon) : Mi no ke pensa mes kiko 
Hesus por ta sinti, mi tambe tin doló. 
▪ Reflekshon: Komprondé ku Hesus tambe por tabatin doló. 
▪ Empatia: Waw, Hesus ta sufri pa mi pikánan.Reflekshon: Yama Hesus 

danki pa a sufri pa bo. 
- Dedikashon: Mi ta komprondé ku El a muri pa mi i mi ke kambia mi bida i 

siguiÉ. 
▪ Reflekshon: Kiko ami por hasi bèk pa Hesus? 

 

3.7 Den ki grado nos mes akshonnan i pensamentunan ta kuadra ku 
esnan di Hesus? 
Nos a mira ku Dios i Hesus ta trata nos ku ta pekador ku miserikòrdia, amor i kariño. 
Semper Hesus ta invitá nos pa sigui su pasonan i kambia nos mes bida si nos a faya i 
pa nos no husga otro. Hesus ke pa nos kambia nos bida i ta duna nos chèns i guía 
sufisiente pa nos bira kara pa su Tata. Awor  ora nos pasa den sufrimentu, ora nos hasi 
piká òf kometé un fayo grandi, nos por duna kontesta na djE na dos manera: 

➢ Keda ku un kurason duru ku no ta buska pordon, ni arepentí di nos pikánan. Nos 
por duna Dios falta, ora nos no te kere masha den poder di Dios. 

➢ Aktua ku un kurason humilde ku sa ku nos ta kulpabel i pidi Dios pordon i 
rekonosé Hesus komo e úniko speransa kontra di piká i maldat. Nos ta buska 
miserikòrdia di Dios. Nos mester aserká Dios ku fe i speransa i kere firme ku nos 
mishon aki na mundu ta pa bai serka Tata den su Reino. 

Nos por bisa anto ku nos pensamentu i akshonnan por kuadra ku Hesus ora nos, den 
nos sufrimentu òf fayonan, ta buska Dios ku fe i humildat. Pa nos pensamentu i 
akshonnan kuadra ku Hesus, nos mester: 

➢ Pidi pordon i pordoná hasta ora hende ta trata nos malu. 
➢ Buska hustisia i bèrdat, pero sin odio. 
➢ Obedesé Dios i konfia den Su plan, maske ku no ta tur bia nos ta komprondé tur 

kos. 
Kiko nos por siña pa nos bida awe? 

➢ Humildat: Rekonosé nos fayonan, no keda orguyoso. 
➢ Fe: Na momentonan di sufrimentu, komprondé ku Dios tin un plan mas grandi ku 

nos no ta mira ainda. 
➢ Konfiansa den Miserikòrdia: Dios ta duna oportunidat pa kambio te na 

momentonan final di bida. Pero nos no por skohe pa warda te e último momento 
pa transformá nos bida, esaki simplemente pasobra nos no sa e dia ni e ora di 
nos morto. 

Tarea 

Tarea 11 
1. Den ki situashon den mi bida mi a reakshoná ku un kurason duru, ¿kulpando òf 

maldishonando Dios?  
2. Den ki momentunan mi a sinti humildat, i pidi pordon òf guia di Dios? 
3. Ki ta e diferensia grandi den pensamentu i akshon di Hesus kontra esnan di mi 

mes? 
Tarea 12 
Durante e siman aki, hasi un akto di bondat òf pordon pa ku un persona ku bo a faya 
kuné. Nota kon esaki ta sinti i ki a kambia den bo kurason. 

  



42 

 

4. E promé dogmanan tokante di Mama Maria 
Dios a duna su Yu na nos pa nos por haña salbashon i 
bida eterno. Riba òrdu di Dios Hosé a yama e yu “Hesus” 
loke ta nifiká ‘Dios ta salba”. Dios tabata ke pa su yu 
Hesus enkarná, for di un hende muhé, pero ku E mes 
komo tata i no un hende hòmber. Pa e motibu aki Hesus 
tabata na mes momentu kompletamente Dios i 
kompletamente hende.  
Dios a skohe Maria pa bira mama di su Yu. Maria tabata 
un mucha muhé hóben ku tabata virgen ainda. E tabata 
komprometé pa kasa ku Hosé. P’esei ora e angel di 
Señor a bin bis’é ku e lo sali na estado di un yu hòmber, 
el a puntra: ” Kon esaki por sosodé? Pasobra mi ta 
bírgen.” (Lukas 1,34)  
Riba kual e angel a kontest’é: “Spiritu Santu lo baha riba 

bo i poder di Altísimo lo tapa bo manera un sombra. P’esei e yu ku lo bo trese na 
mundu lo ta santu i nan lo yam’É “ Yu di Dios”. (Lukas 1,35). 
For di prinsipio Iglesia e apòstelnan i e promé kreyentenan di e komunidat kristian, 
tabatin un gran atmirashon pa Labírgen Maria. Nan tabata konvensí ku e tabata un 
mucha muhé santu i reservá pa kumpli ku e mishon ku Dios a pone den su kurason. Tin 
skrituranan for di e mésun temporada ku nan a skirbi e evangelionan, ku ta dokumentá 
e pensamentu aki. Segun tempu tabata pasa e konvikshon i testimonio aki di e promé 
kreyentenan, a bira konvikshon di fe ku Iglesia ta referí na dje den su dogmanan 
mariano.  
Semper tabatin debate den i pafó di Iglesia tokante di e tema aki. Ta p’esei Iglesia 
depues di hopi orashon, debate, konsulta, testimonio a deklará loke nos konosé 
awendia komo dogmanan mariano. Ku ta e fundamentu di e fe ku Iglesia ta selebrá en 
relashon ku Labírgen Maria. Ta importante klarifiká ku tur e dogmanan mariano tin 
komo sentro Kristu mes. E bérdatnan aki ta lusa algu di e misterio di Kristu. Por 
ehempel e Dogma ku ta bisa ku Maria ta Mama di Dios, ta defendé e dibinidat di Kristu. 

4.1 Kiko ta un dògma? 
Den Iglesia Katóliko un dògma ta un bèrdat, siñansa di fe ku ta bini di Dios mes i 
proponé pa tradishon di Iglesia, ku ta keda proklamá dor di Papa òf konsilio (formá pa 
kolegio di obispunan huntu ku Papa), komo un bèrdat apsoluto, un revelashon di Dios 
mes.  
Dor ku un dògma ta un berdat ku ta bini direkatamente di Dios i Iglesia ta proponé pa 
tur fiel kere den dje, nos mester splika un tiki mas kiko ta eserá e definishon: Ku ta bini 
direktamente di Dios ta nifiká ku Dios a revela esaki sea di manera eksplísito (por 
ehempel e ta para den beibel, òf e ta testiguá di manera solido pa e tradishon di Iglesia) 
òf di manera implisito, ku ta nifiká ku e mester ta inkluí den un bérdat ku Iglesia konosé 
kabá i ku Dios a revelá, ku otro palabra, mester ta konsekuensia di otro dogma (por 
ehempel e dogma di Maria mama di Dios, ta konsekuensia di e Divinidat di Kristu). 
P'esei e dogma mester ta presente sea den skritura òf den tradishon. 

Stapnan pa yega na un dògma: 
 

• Investigashon teológiko i históriko profundo tokante e doktrina, e bèrdat, òf e  
desishon. Ta bai wak kiko Dios a revelá através di su Palabra i kiko tradishon di 
Iglesia Katóliko den historia a bisa/siña tokante di e tópiko. 

• Iglesia tin ku proponé e bèrdat aki na su fielnan komo parti di su fe i su doktrina. 
Kaminda e tin ku splika i demonstrá e fielnan ku e bèrdat, òf doktrina aki, ta algu 
revelá pa Dios mes i ku e ta parti intregral di e fe Katóliko. 

• Despues di esaki Papa òf  konsilio,  ta proklamá e dògma solemnemente. Na e 
momentu ei e desishon no por kambia, ni no por keda nengá mas, pasobra na 
momentu ku Iglesia sali proklamá e dògma “Ex Cathedra”,  e ta “infalible”, esta 
e no ta faya!  Na e momentu ku Iglesia proklamá un dògma, ni Papa mes, ni 
konsilio, ni niun hende no por kambia e dògma ei mas. E desishon ta bira 
irevokabel (no por tòrnu na dje mas).  
 

Por kambia un dògma despues di tempu? 
Di otro banda un dògma ta purba ekspresá e bèrdat, pero e no ta fabriká un bèrdat no 
eksistente. Esei ta pone ku segun ku nos realidat ta bai kambiando dor di mas 
konosementu i siensia, nos mester sigui investigá kada dògma ampliamente pa e por 
sigui ekspresá e bèrdat ku e ta kontené di manera mas efektivo. 
 
Por ehèmpel:  
E dògma ku ta Dios ta kreador di tur kos, ta nifiká ku tur kos tin su origen último den 
Dios su boluntat. E teoria di evolushon ta siña ku e sernan bibu ta evolushona pa 
adaptá nan mes na e ambiente kaminda nan ta biba. Esei ta nifiká ku e bèrdat ku e 
dogma ta enserá (ku Dios a krea tur kos), mester wòrdu komprondé di un manera mas 
profundo. Dios ta krea tur kos, pero ta duna naturalesa un dinámika i leinan propio. 
Asina nos por mira ku evolushon i kreashon no ta kontrali na otro. Pero e konosementu 
sientífiko a hiba nos komrpondé mihó e dogma1. 
Dògmanan ta forma e base irevokabel di nos doktrina Katóliko. Tur fiel katóliko ta 
keda invitá pa aseptá i kere den e dògmanan aki manera nan a keda proklamá, sin kita, 
sin buta. Di otro banda e akseso na un dògma ta un akto di fe. Naturalmente kada ken 
ta invitá pa studia e dogma i profundisá den su sentido pa komprondé mihó e berdat ku 
Dios kier a revela nos den dje. 
Iglesia Katóliko konosé diferente dògma. Hopi di nan ta trata tokante Santísima Trinidat 
i Kristu Hesus. Pero tambe Iglesia Katóliko konosé kuater dògma ku ta trata tokante 
Maria, mama di Hesus (dògmanan Mariano). Dos di nan a keda proklamá for di den 
tempu bieu i e otro dosnan den époka mas resien.  
E kuater dògmanan mariano ta: 
1. Maria, Mama di Dios (431), 
2. Maria, semper bírgen (553), 
3. E Konsepshon Inmakulá di Maria (1854), i 

 
1 Evolushon i evolushonismo ta dos kos diferente. Evolunshon ta nifiká ku e espesienan bibu ta kambia nan 

karakteristika físiko pa adaptá na ambiente. Evolushonismo ta un ideología ku purba splika di ki manera e kambio ta 

tuma lugá. E evolushonismo no por wòrdu probá sientífikamente pasobra no por ripití den un laboratorio e proseso 

di evolushon. E origen di e diferente spesie ta keda te ainda un misterio. 

4. E Asunshon di Maria (1950). 
 

Den e siguiente paragraf nos ta bai trata e dos dògmanan Mariano ku ta data di e 
époka mas bieu.  

4. 2 Maria, Mama di Dios  
Den e di tres konsilio eukuméniko na Efeso na 
aña 431, nos ta haña e promé dògma mariano 
kaminda Maria a keda proklamá komo 
“Theotokos” loke ta nifiká: Mama di Dios. Ku Dios 
nos no ta referí aki na Dios Tata, sino na Dios Yu. 
E dògma aki ta bisa ku en realidat Maria ta mama 
di Dios, pasobra ta pa medio di Spiritu Santu, ku a 
engendrá den Maria, e por a duna lus na Hesus. 

Iglesia ta deklará Maria komo mama di Dios, dor ku su yu Hesus ta Dios. 
Hesus ta un di e tres Dibino Personanan den Santísima Trinidat, esta Dios Yu. 
Dios Yu ku a enkarná (bira hende) pa medio di Mama Maria, tin e naturalesa humano di 
Maria i e naturalesa dibino di Dios Tata. Hesus ta kompletamente hende i 
kompletamente Dios.  
Nos no por bisa ku Maria tabata mama di Hesus hende so, pasobra e naturalesa divino 
i humano di Hesus aki ta inseparabelmente ligá ku otro. Nenga ku Maria ta mama di 
Dios ta nifiká nenga ku Maria ta mama di Hesus.  
Pa e motibu aki Maria ta keda konsiderá komo e Mama di Hesus Dios i na mes 
momentu komo e mama di e Hesus humano. E bèrdat aki tambe a keda afirmá den e 
konsilio di Efeso. Den defensa di e dògma aki nos por referí na e teksto di Lukas 1,43 
kaminda Elisabèt ta papia ku su prima Maria i ta puntra: “Na kiko mi ta debe e honor, ku 
mama di mi Señor ta bishitá mi?”  
 

4.3 Maria semper bírgen  
E dògma di eterno bírgen (‘Aeiparthenos’, loke ta nifiká 
‘semper virgen’) a keda proklamá na aña 553 durante 
e Konsilio di Konstantinopla. E ta afirmá ku Mama di 
Dios a konservá su virginidat promé, durante i 
despues di duna lus na Hesus.  
 

• Maria, mama di Hesus, tabata komprometé ku 
Hosé, ma a resultá ku el a sali na estado promé ku nan a kasa. Esei a sosodé 
via si Spiritu Santu.”Mateo 1,18) Maria no a sali na estado pa medio di Hosé, 
sino pa medio di Spiritu Santu. Pues el a karga un yu den su barika, pero no a 
pèrdè su birginidat, pasobra e no tabatin relashon seksual ku un hòmber.  
 

• Iglesia ta kombensí ku durante di parto di su yu tampoko Maria no a pèrdè su 
virginidat, pasobra e nasementu di Hesus tabata un milager. Dor ku Maria ta 
bendishoná denter di tur muhénan, su virginidat a keda konservá. Iglesia ta 

afirmá esaki tambe pa medio di kredo ku ta bisa: “...nasé di Maria bírgen ......”  
 

• E dògma aki ta bisa nos tambe ku Maria semper a keda bírgen, asta despues di 
Hesus su nasementu. Semper e tabata kompletamente komprometé ku su ròl 
komo Mama di Hesus. Hosé i Maria tabata stima otro masha hopi mes i Maria 
tambe tabata un esposa inkreiblemente deboto na Hosé. Hosé a haña Maria su 
kurpa asina santu pasobra el a karga Hesus, ku el a respetá e santidat ei i a laga 
Maria keda puru. 

Tarea 
 
 

Tarea 1 
E dògmanan Mariano sa lanta hopi debate bou di diferente Iglesianan kristian. Bo por a 
tende òf partisipá den debatenan en konekshon ku e birginidat di La bírgen Maria? 
2. Analisá e debatenan ei i duna bo punto di bista riba esakinan durante un 
kombersahon plenario den klas 

Tarea 2 
Despues di a pasa dor di e kapítulo aki, e pregunta na bo ta: 
 “Ken Mama Maria ta pa bo?” 

5. Iglesia den sirbishi di evangelio 
 
Kiko ke men Iglesia 
 

E palabra “Iglesia” ta bin di e palabra griego “ekklesia” ku 
ta nifiká bini huntu.  Hopi hende por pensa ku ‘iglesia’ ta e 
edifisio  grandi ku tin den diferente parokia. Iglesia ta e 
komunidat di kreyentenan ku ta reuní pa adorá Dios i pa 
sigui Hesus su siñansa. E kreyentenan ta reuní pa adorá, 
pa siña i pa sirbi. E siguidónan di Kristu ta forma e kurpa i 
Hesus ta e kabes (Ef 4,15-16; 1Kor 12,12ss).  
Iglesia no ta djis un edifisio. Ora Beibel ta papia di Iglesia, 
no ta e edifisio di misa e kiermèn, sino tur e personanan 
ku ta sigui Kristu den komunión ku e apóstelnan i su 
susesornan (Papa, Obispunan, etc). 
 
Kiko ta hasi un grupo un komunidat? 

Un komunidat ta un grupo di hende ku ta bin huntu, ku tin mésun metanan i interes, ku 
tin e propósito pa keda serka otro pa logra e metanan i komo tal ta partisipá 
aktivamente i ta sostené otro. Tin diferente sorto di komunidat.  Por ta un grupo ku ta 
reuní na e mésun lugá, por ta un grupo ku tin mésun kultura, por ta un grupo ku 
solamente e mésun meta. Nos por limitá nos na un komunidat di kreyente ku den e 
kaso aki ta: Iglesia. Iglesia ta un komunidat di fielnan ku ta biba den komunion ku otro, 
den fe i amor, tur esaki pa medio di Spiritu Santu di Dios.  E komunidat aki tin pasenshi 
i kompashon pa ku otro. Nan ta apoyá otro den bon i den malu. Nan no ta ekskluí 
ningun miembro. Nan ta biba loke nan ta prediká. 
E promé komunidat di kreyente.  
Den Echonan 2, 42-47, Beibel ta duna nos un ehèmpel di e promé komunidat di 
kristiannan  
Lesa e versíkulonan aki, pa por haña un bista di kon nan tabata biba. 

5.1 Un komunidat di kreyente por ta un fuente di bida pa un persona 
Nos ta sali for di punto di bista ku tin diferente komunidat (Iglesia òf no) ku hende por 
forma parti di dje, i ku ta yuda e hende krese komo persona:  

➢ Un grupo di deportista ku prinsipio fuerte (e.g. un tim di futbòl ku ta praktiká 
rèspèt, disiplina, mente sano). 

➢ Un organisashon hubenil manera Patfenderei, Grupo di baile. Infansia Misionero, 
Hesus i Maria. 

➢ Un grupo familiar ku fe i apoyo real — no tur famia ta un komunidat fiel, pero si 
tin komunikashon, amor i guia, e por sirbi e mésun ròl. 

➢ Un grupo di bario ku base spiritual, moral òf sosial. 
Iglesia tambe ta forma un komunidat, un komunidat di fielnan kreyente ku pa medio di 
Spiritu Santu ta sigui Kristu i ta motivá e siguiente generashonnan pa hasi méskos. 
Awor nos no por ekipará Iglesia ku kualke grupo. Iglesia tin un diferensha grandi 
pasobra e ta mové pa Spiritu Santu ku ta Dios mes. Spiritu Santu ta yena e 
nesesidatnan di mas profundo di tur hende i p’esei tur hende ta yama na e salbashon 

ku Iglesia ta ofresé. Solamente Dios por yena kurason di hende, p’esei E ta yama nos 
na e felisidat kompleto ku E so por duna nos. 
Kon pa identifiká un komunidat di kreyente? 

Un komunidat di kreyente: 

• Ta basá riba balor ku ta fortifiká bida. 

• Ta presente den momentunan difísil, no solamente na e momentunan di 
fiesta. 

• Ta stimulá hóben pa bai dilanti positivamente, sin krea desunion i pleitu 
‘guera’ 

• Ta praktiká loke ku e prediká, no ku palabra so, pero ku echo tambe. 

• Ta duna apoyo i guia emoshonal. 

• Por yuda un hóben ku luchanan di bida, stress, depreshon , fèrdrit, 
ansha.etc. 
Ehèmpel: Un hóben den klas a pèrdè su mama. Esaki ta un pèrdida grandi ku 
por laga e hóben kai den depreshon, ansha. Komunidat di Iglesia por forma 
bishitanan, orashonnan i yudansa pa lanta ánimo i pone sentido di bida, 
speransa bèk den e hóben. 
 

• Ta laga un hende sinti ku e ta balioso i por krea un ambiente di siguridat i 
konfiansa. 
Ehèmpel un hóben ku no tin ruman ta sintié so i deprimí. Tratando ku otro i 
papiando ku otro otro hóben ta bin saka afó ku e hóben solitario aki mester di 
mas hende rondó di dje. E por introdusié den gruponan aktivo den komunidat: 
grupo di sirbishi den Iglesia, grupo di Caritas ku sirbishi den bario, grupo di 
deporte i arte den komunidat. E hóben ta krea mas amistat i e ta haña metanan 
sano pa bida. E por bira miembro di Youth group, bira líder i siña balornan pa su 
mes bida futuro. 
 

• Por laga e hende tuma desishonnan sabí, evitá droga, i mal kompania i 
pone atenshon na su estudio. 
Loke ta hasié un siudadano ku sa kiko e mester skohe i para stabil den su bida 
futuro.  

• Ta duna e miembro un lugá pa e sinti su mes na kas. 
Hóbennan ta buskando un lugá kaminda nan por sinti ku nan ta balor’é. Un 
komunidat di fielnan  ta bisa: “Bo ta importante. Nos ta konta ku bo.” 

 
• Iglesia komo komunidat di kreyente ta duna motivashon pa un bida ku 

propósito i ku ku balornan bon formá. Atraves di enseñansa, testimonio, i 
kompartí ku otro, un komunidat por inspirá un hóben pa bai tras di metanan sano 
i sirbi otro. 
Ehèmpel: Un hóben di Westpunt ku tabata di kas famia di adikshon, a haña guia 
i inspirashon den su youth group pa bira un lider den komunidat. Awe e ta asistí 
otro hóben ku tin mésun situashon. 

• Sinembargo tur e kosnan aki no ta deskribí kompletamente loke Iglesia ta. 
Efektivamente Iglesia ta un komunidat di kreyente, pero no solamente esei. 

Iglesia ta e kurpa di Kristu (Kol 1,24). Esei ta nifiká ku Iglesia tin un unión 
partikular ku Dios, dor di Hesukristu pa medio di e Sakramentonan. Den e 
sakramentonan e fielnan ta risibí e grasianan di Spiritu Santu, ku ta permití nan 
uni profundamente ku Dios i esei ta hasi di e komunidat algu sobrenatural: E 
presensia di Dios den mundu. P’esei Hesus por bisa e disipelnan ku nan ta lus di 
mundu i salu di tera (Mt 5,13-14). 

 
Tin hopi sorto di komunidat, pero Iglesia ta e komunidat instituí pa Kristu, pa hiba 
nos na Salbashon. P’esei Iglesia ta un ehempel poderoso di komunidat. 
For di un punto di bista puramente sosial, Iglesia ta banda di famia i skol. Den historia 
Iglesia semper a promoshoná i sostene famia i skol, i esakinan ta sostené Iglesia. Den 
Iglesia hende ta na kas, pasobra Iglesia ta e famia di Dios (Ef 2,19). Di otro banda, 
famia ta un Iglesia domestiko i skol ta un yudansa pa famia. Den Iglesia hende ta haña 
siñansa i yudansa Spiritual. E ta duna guia moral, bíbliko i spiritual. E ta krea spasio pa 
relashon i apoyo mutuo. E tin grupo di hobennan, boluntarionan, aktividatnan, etc. Pero 
fundamentalmente Iglesia tin e presensia di Kristu resusitá ku ta e úniko ku por 
duna sentido na bida i sufrimentu di hende. Iglesia no ta un grupo sosial mas, ta 
e luga kaminda hende por haña salbashon, sentido pa su bida i union ku Dios pa 
medio di su sakramentonan y skucha di Dios su Palabra.  

Tarea 

 

Tarea 1 
Buska pa sa ku den bo parokia òf den bisindario di bo parokia tin un grupo di orashon 
hubenil. 
Buska pa sa kontesta riba e siguiente preguntanan: 

 Ki dia boso ta reuní? 
 Kon boso programa ta? 
 Kuantu hóben ta bishitá boso grupo? 
 Kua edat nan tin? 
 Boso ta tuma miembro nobo? Kon? 

 

 

5.2 Kua forma i práktikanan religioso ta enkurashá hóbennan pa sirbi 
evangelio? 
Manera nos a mira kaba, Iglesia ta e kurpa di Kristu, esta tur hende ku a aseptá Kristu 
komo nan Salbador, ku ta sigui su siñansanan i ta den komunión ku e susesornan di 
apóstelnan (Papa, obispunan), ta forma Iglesia. E siguidónan di Kristu ta forma e kurpa 
i Hesus ta e kabes.  
Iglesia no ta djis un edifisio. Ora Beibel ta papia di iglesia, no ta e edifisio di misa e kier 

men, sino e komunidat ku el a lanta. P’esei komo Iglesia ku ta sigui Kristu nos mester ta 
na sirbishi di evangelio. Evangelio ta e bida, sufrimentu, morto, 
resurekshon i siñansanan di Hesus. Si komo iglesia nos kier sirbi 
evangelio, nos tin ku biba manera Hesus a siña nos pa biba. 
Hesus a bisa: “Laga esun ku ta mas importante sea manera esun 
mas hóben i laga esun ku ta lider, ta manera un sirbidó.” (Lukas22, 

26) 

Aki Hesus komo Rei i Salbador ta duna nos komo mandamentu 
pa nos tambe sirbi otro, manera E a sirbi nos. E ta siña nos ku e 
sirbishi di un kristian ta nase di e amor puru ku e ta sinti pa Hesus 
i di e amor i preokupashon ku e tin pa tur esnan ku Hesus dun’é 
oportunidat di yuda i guia den bida. Amor pa Dios i pa próhimo no 
ta djis un sintimentu. Ora nos ta stima di bèrdat, nos ta deseá na 
yuda otro den nan nesesidat, pa nan por biba felis. 
Tin hende ta pensa ku ta e hendenan riku so mester yuda i sirbi esnan pober. Otro ta 
pensa ku ta e pobernan mester sirbi esnan mas riku. Tambe tin ku ta pensa ku ta yòn 
tin ku sirbi e mas grandi, i algun ta pensa ku ta e mas grandi tin ku sirbi esnan mas yòn. 
Esei no ta asina. Komo parti di Iglesia, e kurpa di Kristu, nos mester ta dispuesto na 
sirbi tur hende sin ningun distinshon! 
Sinembargo Hesus a siña nos otro kos. El a siña nos ku: “ ...Esun ku ke ta grandi 
meimei di boso, mester sirbi e otronan. Es ku ke ta number un, mester ta boso katibu. 
Méskos ku yu di hende no a bini pa hende sirbiÉ ma pa E sirbi nan, i pa E entregá su 
bida pa liberashon di hopi hende.”    (Mateo: 20, 26-28)  
 
Tin diferente manera pa sirbi. 
Nos por yuda otro na diferente manera. Nos por yuda un hende: 

• Ekonómikamente, 

• sosialmente 

• físikamente 

• spiritualmente. 
Por ehèmpel, nos por duna alimento i otro artíkulonan na esnan ku ta den nesesidat; 
nos por brinda nos amistat na un ku a kaba di yega sea nos pais, nos skol, nos lugá di 
trabou, nos misa etc; nos por kuida un ansiano òf un enfermo; nos por kompañá un 
hende den su sufrimentu ku orashon i ayudo; nos por siña e Palabra di Dios na esnan 
ku no tin e konosementu di Dios; nos por konsolá esnan ku ta sufri i alegrá ku esnan ku 
ta kontentu ku un logro,etc. 
Un sirbishi na otro por ta grandi por ta chikitu, tur yudansa ta importante. Nos no mester 
keda sin yuda pasobra nos ta pensa ku loke nos por hasi ta muchu poko. Tin biaha e 
gesto di mas chikitu, por alegrá i kambia bida di un otro. Por ehèmpel: un saludo 
kordial, un smail, un brasa, un chiste, un kombersahon kòrtiku, un regalo chikitu, tur 
esakinan por nifiká hopi pa un hende. 

Sergio ta bai skol ku un tas bon ekipá. E tin tur kos segun 
e lista ku skol a manda den fakansi pa mayor kumpra pa e 
yu bai skol  kuné despues di fakansi. Ora el a kuminsá skol 
el a ripará ku tin un par di mucha den su klas ku no tin 
tantu kos manera e. El a bai kas i bisa su mama ku e ke 
traha pakete pa algun mucha for di e abundansia ku el a 
haña. Sergio por a traha tres pakete. El a bai skol ku nan i 
a duna yùfrou sin e otro nan mira e paketanan. El a splika 

yùfrou kiko el a ripará. Yùfrou a sòru pa e paketenan yega serka e muchanan ku mas 
tin mester. Yùfrou i mayor di Sergio a keda orguyoso di dje. (Galatanan 6, 2) 

Lydia. Na skol masha dia Lydia ta ripará ku skol no tin 
ambiente. E kurá di skol ta bashí sin un mata na drecha pa 
alegrá nan. E ta papia e kos e ku algun amiga. Huntu nan ta 
traha un plan pa yuda ku mata na skol. Nan ta organisá un 
bazar di bende kos usá: por ehèmpel kos di hunga den bon 
estado, buki di mucha den bon estado etc.i nan ta bende 
nan. Ku e sèn ku nan a haña, nan a kumpra mata i saku di 
tera. Nan a bini un djasabra i huntu ku mas mucha i dosente 
nan a planta diferente mata. Nan a pidi kabes di skol pa 
organisá kon kada siman un klas ta muha e matanan. 
Denter di algun luna e matanan a krese bastante. Mas mucha i mayor  na e skol a 
kumpra mas mata i skol a haña un otro bista. (Genesis 2,15) 

Susana. Susana ta biba den un bario trankil, pero leuk. Den su 
kaya tur hende ta kumindá otro i nan ta kontentu. Pero den e 
mésun bario e ta pasa tur dia banda di un kas, kaminda e ta 
ripará ku no ta tur dia nan tin kuminda. E ta buska algun 
kompañero di su kaya i ta konta nan di loke el a ripará. Nan ta tra 
un poster riba kua nan ta pidi tur habitante di nan kaya pa bin un 
‘get together’ serka dje na kas ku aprobashon di su mayornan. 
Nan ta splika e problema i nan ta disidí huntu ku tur kas den e 
kaya ei ta duna algu, pa tur fin di luna forma un pakete di 
komestibel pa e famia di ménos rekurso aki. Kada bes un otro 

famia di e kaya ta bai hiba e pakete. Susana i su mayornan i su kompañeronan ta sòru 
pa tur luna tin e kontribushon pa e pakete. E famia a apresiá kiko e kaya ei ta hasi pa 
nan. (Proverbionan 19,17) 
Den e ehèmpelnan aki nos por mira kon gestonan chikitu, a hasi un diferensia grandi 
den hende  òf grupo su bida. Pero ta atento i kla pa yuda i sirbi otro, ta algu ku ta eksigí 
hopi sakrifisio di un persona. Tin biaha e ta bai fásil, pero tin biaha bo tin ku sakrifiká bo 
mes, pa bo por yuda un otro. Pensa riba un familiar ku tin ku kuida un famia enfermo pa 
largu tempu; un mayor ku tin ku lubidá su mes pa e por yuda su yunan; un dosente ku 
ta sakrifiká e tempu pa su famia pa e prepará i dediká mas tempu na su alumnonan; e 
entrenadó ku boluntariamente ta ofresé su ora liber pa e trein e mucha i hóbennan etc. 
Komo kristian ora e sakrifisio pa yuda otronan ta kai nos pisá, nos tin ku kòrda riba 
Esun ku a sakrifiká su bida pa sirbi nos. Hesus ta e perfekto ehèmpel di un sirbidó. E no 

a bini na mundu pa keda sirbí, sino pa sirbi. El a stima nos mas ku nos mente lo por 
komprendé. El a sirbi e pober, e ignorante, e pekadó i esun despresiá. El a siña e 
evangelio na tur ku kier a tende. El a lanta mortonan, kura enfermonan, duna di kome 
na esnan ku tabatin hamber. 
Si Hesus a pasa tur esaki pa yuda nos, nos tambe komo Iglesia di Dios, mester por hasi 
esfuerso pa yuda otro. Dios mes lo duna nos e forsa, sabiduria, pasenshi i e 
hèrmèntnan nesesario pa nos por kumpli ku e mishon. Bo tambe komo hóben por pone 
komo meta ku bo ke sirbi evangelio mihó i hasi algu èkstra.  
 
Pero tin algu importante ku nos no mester lubidá: niun hende no por duna loke e 
no tin. Pa nos por biba un bida di sirbishi i amor, nos mester tin esei den nos 
kurason. Pa e motibu ei Señor a laga nos su Palabra i su Sakramentonan, 
kaminda nos ta haña e kuminda, e forsa i e amor ku nos mester pa por sirbi otro. 
 
Organisashonnan di iglesia ku ta yuda i sirbi esnan den nesesidat 
Komo Iglesia nos ta yuda hendenan rònt mundu. Iglesia Katóliko, konosé hopi 
organisashonnan ku ta sirbi i yuda esnan den nesesidat na Kòrsou i den eksterior. Nan 
ta yuda ku kosnan material, finansiero, i tambe duna atenshon emoshonal den 
situashonnan di pobresa,  desasternan natural, konfliktonan armá òf hendenan 
sosialmente marginá. 
E organisashonnan aki ta promové hustisia sosial, solidaridat, igualdat i e rèspèt pa 
dignidat humano. Ku e meta di trese Kristu den mundu pa asina  sòru pa mihó bienestar 
i harmonia sosial den mundu. Pasobra Kristu ta reina, tin pas, amor, hustisia i 
solidaridat. 
 
 
Algun ehèmpel di e organisashonnan aki ta: 
Caritas Curaçao  / Fundashon San Vicente de Paul Kòrsou (AIC) 
Asosashon Damanan Salesiana Kòrsou /Cordaid 
Pieterspenning (Peter’s pence) /Fundashon Johannes Bosco 
Huis voor de verlichting van het lijden  /(House for the Relief of the  Suffering/Casa 

Sollievo della Sofferenza) Actioma. Actioma is een 
landelijke organisatie die is geworteld in het katholiek 
maatschappelijk activeringswerk /Adelbertvereniging 
/Adveniat  /CNV  /FNV Huis voor de Pelgrim, Kansfonds. 

Tarea 
 
 

Tarea 2 

• Analisá den grupo di 3 studiante un organisashon religioso ku ta aktivo na 
Kòrsou òf na otro partinan di mundu. Duna un presentashon di entre 10 pa 15 
minüt tokante di:  
nan historia, pais di orígen, paisnan ku e ta aktivo, fundadó, meta, riba kua grupo 
den nesesidat e ta dirigí su mes , aktividatnan di e organisashon  i bo opinion 
tokante di  e organisashon. 

• Awor ku bo a lesa bastante di organisashonnan boluntario, lo bo ke bira miembro 
di unu? 

• Kua área di trabou bo ta kere ku lo bo gusta mas, lo duna bo mas satisfakshon i 
lo por hasi bo keda miembro fiel di dje?  

6. Aña Litúrgiko òf Aña Eklesiástiko 

6.1  Un aña yen di koló 
“Awe e pastor a bisti un shimis lila!”, Sara ta bisa ora nan sali for di misa. 
“Esei ta korekto,” Tata ta bisa. ‘Lila ta e koló pa Atvènt, e tempu di preparashon pa 
Pasku. Un tempu pa arepentimentu i lamentá tokante loke tabata robes. Lila ta un tiki 
un koló di luto, un koló di rou. Pero bo no ta yama e bistí di pastor shimis, Sara. E bistí 
di pastor yama kazùivel.  Bo a ripará ku e paña di altar tambe tabata lila? 
“Ki koló mas nan sa uza den misa?” Peter ta puntra. 
“Blanku,” mama ta bisa. ‘Esei ta e koló di puresa i e ta wòrdu usá riba tur e fiestanan di 
Hesus. Pues riba Pasku i henter e temporada di Pasku te ku Epifania, riba djaweps 
Santu i riba Pasku di Resurekshon i durante e temporada di Pasku di Resurekshon. 
Riba Pentekòste i riba e dianan di fiesta di mártir, ta uza e koló kòrá. Ántes tabata uza 
koló pretu riba Bièrnè Santu, pero awor normalmente bo no ta mira esei mas. Riba e 
djadumingunan regular durante henter aña ta uza e koló bèrdè.’ ‘Mi a pensa ku e 
saserdote ta djis skohe algu ku e tin gana di bisti e dia ei, lugá tur fiesta i temporada tin 
su koló stipulá kaba?”, Sara ta puntra asombrá. 
“Mas òf ménos,” Tata ta bisa. “Naturalmente, kosnan ta kambia aki aya.” E kolónan ta 
pas ku e loke ta keda selebrá den e temporada ei, mama ta agregá. ‘E kòrá di kandela 
riba Pentekòste, por ehèmpel, òf e lila di arepentimentu pa Atvènt i Kuaresma. E ta 
yuda pa pone bo den e estado di ánimo korekto, huntu ku e kantikanan típiko pa e 
tempu ei, e belanan i tur sobrá artefaktonan di e temporada por ehèmpel: palu di Pasku; 
pesebre; krusifikado ku e paña lila; 12 stashinan etc.’ 
“Y tur aña  dia di Aña Nobo nan ta kuminsá di nobo,” Peter ta puntra?  “Iglesia ta un 
stap dilanti di e aña sivil, e aña kalendario.” Tata ta hari i bisa. ‘Un aña di iglesia ta 
kuminsá riba e promé djadumingu di Atvènt, pues kuater djadumingu promé ku Pasku. 
Despues ta sigui e temporada di Pasku te ku Boutismo di Señor, despues algun 
djadumingu komun despues di Pasku di Nasementu, despues ta sigui Kuaresma ku 
Siman Santu i Pasku di Resurekshon, despues ta sigui e djadumingunan despues di 
Pasku di Resurekshon te ku Pentekòste, kaba ta bini e fiesta di Santísima Trinidat i 
despues un periodo largu di djadumingu komun durante henter aña, nos ta yega Atvènt 
atrobe.’ 
“Mi ta hañ’é kompliká, tur e diferente añanan aki,” Sara ta bisa. “E aña sivil, e aña 
eskolar i awor tambe e aña di iglesia!” “Esei ta bunita,” Peter ta bisa. “Ku tur e añanan 
ei huntu, semper tin un fiesta un kaminda!” 

(Tradukshon di Een jaar vol kleuren, uit Kolet Janssen) 
E kuenta aki ta yuda nos refreská nos memoria un tiki, riba loke nos a siña kaba tokante 
aña Litúrgiko. 

6.2 Kiko ta aña Litúrgiko of aña Eklesiástiko? 
Méskos ku nos aña kalendario ta partí den lunanan di yanüari te ku dezèmber i nos aña 
eskolar ta partí di ougùstùs te yüli, asina nos aña di Iglesia tambe tin su repartishon. 
Solamente e no ta partí den luna, sino den fiesta i temporada.  E aña Litúrgiko ta kore 
di e promé djadumingu di e temporada di Atvènt (entre 27 novèmber i 3 di dezèmber) te 
ku e djadumingu di Kristu Rei (e delaster djadumingu promé ku Atvènt).  

Dikon nos aña litúrgiko ta pone tantu atenshon na selebrashon di fiesta?  
Tempu di fiesta ta hopi importante tantu pa hudiunan komo kristiannan. Selebrashon di 
fiesta ta laga nos sinti nos bon huntu ku otronan. Nos ta biba den un mundu kaminda 
tin kos bon, pero tambe kosnan ménos bon ta pasa. Dor di selebrá fiesta nos ta 
purba pone un balansa den nos bida, entre e kosnan bon i esnan ménos bon. Ta 
un mandato di Dios mes ku ta invitá e pueblo hudiu pa reuní huntu i selebrá. Nos ta 
mira esaki den e buki di Levítiko kapítulo 23. Mester tin fiesta kada shete dia di siman e 
asina yamá sabat. Dia riba kua tur hende ta liber di trabou pa huntu nan por selebrá.  
Iglesia Katóliko tambe a tuma e mandato aki over. Djadumingu (e dia ku Hesus a 
resusitá for di morto) ta e dia di fiesta di kristiannan, kaminda tur hende mester ta ‘librá 
di trabou’ di tur dia pa por selebrá ku Dios i ku su próhimo, méskos ku hudiunan ta 
selebrá nan dia di sosiegu riba djasabra (sabat). Pero tambe nos ta selebrá fiestanan 
manera Pasku di Nasementu, Pasku di Resurekshon, Asenshon, Pentekòste, Kristu 
Rei, fiestanan na honor di Mama Maria i otro santunan etc.  
Leinan sivil tambe a tuma e regla aki over, kaminda djadumingu ta un dia di fiesta i no 
tin trabou pa niun hende. Na momentu ku un hende tin ku traha tòg riba djadumingu, e 
pago mester bira dòbel di e pago di dia normal. Esei ta konta tambe pa tur dianan di 
fiesta, manera  Pasku di Nasementu i Pasku di Resurekshon, Asenshon, i tambe pa 
dianan manera Bièrnè Santu. 
Pues nos ta mira ku nos reglanan sivil ta basá pa un gran parti riba preseptonan di Dios 
i di su Iglesia. 
Dor di nos aliansa ku nos tin ku Dios hopi di nos fiestanan tin algu di haber ku Dios i 
kosnan religioso. Ku e fiestanan nos ta rekordá i selebrá momentunan felis di nos bida 
ku Dios aki na mundu. No solamente nos ta rekordá i selebrá tur loke nos a risibí di 
Dios, pero tambe nos ta mira dilanti na loke tin ku bini ainda. Nos ta selebrá ku 
Hesus a nase, muri i resusitá, pero nos ta anhelá tambe e segundo binida di Hesus 
kaminda nos lo bira unu kun’É den e reino selestial. Tambe nos  ta selebrá komienso i 
fin di aña, nos ta selebrá temporada di kosecha, nos ta selebrá hasimentu di aña etc. 
Semper tin algu pa selebrá!  
 
E aña litúrgiko ta konsistí di selebrashonnan religioso repartí riba henter e aña. 
Kuminsando for di Atvènt, kaminda nos ta drenta den e temporada kaminda nos ta 
prepará pa e fiesta di Hesus su nasementu, bai kaba te na Kristu na Rei kaminda nos ta 
glorifiká Hesus komo nos Rei i Salbador. Tin temporada ku ta pa selebrá, i tin ku ta 
temporada pa arepentí, apstené i yuna.  
Hendenan ku no ta kere den e religion kristian katóliko, sa puntra nan mes kon 
kreyentenan por laga e kalendario litúrgiko aki disidí pa nan tur aña di nobo. Nan ta bisa 
imaginá bo un kos tristu a pasa mi nèt den temporada di Pasku di Nasementu. Mi 
mester ta kontentu kanta, gosa i selebrá maske mi no tin gana? Òf si nèt den 
temporada di ousteridat di kuaresma, algu hopi bon a pasa ku mi i mi kier selebrá na mi 
iglesia i mi no por!  Tin biaha e por parse difísil pa pone bo propio sintimentunan un 
banda, pa uni ku sintimentu di Iglesia, pero e bunita di esei ta ku bo ta siña ku tin algu 
ku ta mas grandi ku bo propio bida i sirkunstansia. E ta un abraso di e komunidat di 
kreyente ku no ta sofoká nos, pero ku ta invitá nos pa apesar di nos propio sintimentu, 
nos biba i eksperensiá e sentido komun durante di e liturgia, e Santu Sakrifisio di Misa.  

6.3  Liturgia e abraso entre e hende i Iglesia. 
 
E palabra Liturgia ta bini di e idioma Griego i ta nifiká ‘sirbishi públiko’. E ta sekuensia 
di nos selebrashon di Misa i tur hende por presensiá esaki. E liturgia di Misa ta 
konsistí di orashonnan, seremonianan, i aktonan ku ta preskribí kaba. Rònt mundu 
den Iglesianan Katóliko tin e mésun orashonnan, seremonianan i aktonan. Por 
ehèmpel: Un hende ku bai misa Katóliko na Kòrsou i un ku bai un misa Katóliko e 
mésun dia ei na kualke otro pais rònt mundu, lo tende e mésun lekturanan, e mésun 
orashonnan i mira e mésun gesto i ritualnan. Ta p’esei komo Katóliko bo por bai misa 
Katóliko na kua parti di mundu ku ta, i bo por sigui e misa normal, maske bo no ta 
komprendé e idioma.  
Den liturgia e pueblo di Dios ta bini huntu ku Hesus, 
nos Salbador, pa yama Dios danki i alab’É pa tur loke 
El a hasi pa nos. Den liturgia nos ta ekspresá nos fe i 
nos ta risibí e grasia i forsa di Dios. E liturgia ta di 
Dios, i no di e pastor, ni tampoko di e fielnan. Ta 
p’esei no por kambia niun orashon, ni sekuensia di e 
liturgia asina asina.  
Den  e kapítulo aki nos ta bai mira kon atraves di siglonan Iglesia a parti e aña Litúrgiko 
den diferente parti, ya asina nos por selebrá nos fe i nos bida mihó. 
 
Repartishon di lekturanan den aña litúrgiko. 

▪ E lekturanan di djadumingu ta keda repartí den aña A-B i C. 
▪ E lekturanan durante di siman ta keda repartí den aña 1 i 2. 
▪ Bo tin tambe fiesta di santunan, mártirnan i selebrashonnan ku ta bini bèk tur 

aña. 
Ántes tur aña di nobo tabata lesa e mésun tekstonan segun un skema. Loke tabata 
trese kuné ku hopi parti di e Beibel no ta keda lesá  durante Santu Sakrifisio di Misa. Pa 
e motibu aki e lekturanan di djadumingu ta keda repartí den tres aña (A,B,C). Asina 
mas tantu teksto di e Beibel por keda lesá durante di e misanan. Esaki ta nifiká ku ta te 
despues di 3 aña bo ta bai tende e mésun lekturanan atrobe riba  djadumingu. I kada 2 
aña bo ta tende e mésun lekturanan di den siman atrobe. Asina ta haña sufisiente 
chèns pa trata tur e 4 evangelionan durante Santu Eukaristia. 
 
E repartishon di aña A-B i C ta bai di e siguiente forma: 

• Den aña A  evangelio di Mateo ta pará sentral i tin algun teksto for di evangelio 
di Huan i Lukas. 

• Den aña B evangelio di Marko ta sentral i tin algun teksto for di evangelio di 
Huan i di Mateo. 

• Den aña C evangelio di Lukas ta pará sentral i tin algun teksto for di Huan i 
Mateo. 

E evangelio di Huan ku ta otro for di e tres otro evangelionan di Mateo, Marko i Lukas 
ta keda repartí den e tres añanan A-B-C.  

Tarea 

 

Tarea 1  

• Buska riba Internet kua aña (A-B-òf C) nos ta uzando e aña aki. 

• Buska kua ta tekstonan ku ta lesa awe. 

• Buska kua ta e tekstonan ku lo keda lesá e djadumingu ku ta bini aki.  
 
 

6.4  Fiesta i temporadanan di aña litúrgiko 
Den e aña litúrgiko ta rekordá e aspektonan importante di e fe Katóliko i e momentunan 
mas importante den bida di Hesus i Maria. 
E aña litúrgiko ta partí den Fiesta i temporada. Por ehèmpel tin temporada di 
kuaresma i tin fiesta di Kristu Rei, òf Asenshon. Den kada fiesta Kristu ta pará sentral i 
kada fiesta i temporada tin su propio koló. Bo ta mira e kolónan na e kazùivel òf stola di 
e pastor, na e paña di altar, ambón, na e faha di e sirbidónan di misa (akólitonan), na e 
krag ku e lektornan sa bisti etc.  
 
E kuater kolónan prinsipal ku ta keda uzá durante henter e aña litúrgiko ta:  

1. Blanku: Den tempu di Pasku di Nasementu i Pasku di Resurekshon i riba dia  
              di fiestanan di Maria i otro santunan ku no a muri martirisá (mata pa  
               motibu di nan fe den Hesus). Koló blanku ta simbolisá shelu. 

2. Lila      :  Den temporada di Atvènt i den Kuaresma. Koló lila ta koló di rou i 
arepentimentu. 

3. Kòrá.   : Dia di Pentekòste (bahamentu di 
Spiritu Santu), fiesta di mártirnan i riba Bièrnè 
Santu (Morto di Hesus)  Kòrá ta e koló di 
sanger i kandela. 

4. Bèrdè   : Den temporada komun/ordinario ku 
no tin niun fiesta òf temporada spesial. Bèrdè 
ta e koló di speransa. E temporadanan ku no 
tin niun fiesta, ni niun temporada spesial den e aña litúrgiko, nos ta yama 
‘temporada ordinario òf temporada komun.  
Den e kalendario litúrgiko aki nos por mira e fiesta i temporadanan mas 
importante i kua koló ta keda uzá. 

 
 
lgun di e fiesta i temporadanan mas importante den e aña Litúrgiko. 

➢ Atvènt     
Den Atvènt nos ta prepará nos mes pa Pasku di Nasementu. 
Atvènt ta dura 4 siman i ta kuminsamentu di e aña Litúrgiko/ 
Eklesiástiko. 

➢ Pasku di Nasementu 
Pasku nos ta selebrá Nasementu di Hesus. 

 

 
 

 
➢ Kuaresma 

 Den kuaresma nos ta prepará nos mes pa Pasku di 
Resurekshon. Ta tempu pa kombertí (bira lomba pa piká). 
 
 

 
➢ Domingu di Rama 

 Hesus ta drenta Herusalèm manera un Rei sintá riba un buriku. 
Ku e djadumingu aki Siman Santu ta kuminsá. 
 

➢ Djaweps Santu 
Djaweps Santu nos ta selebrá e último sena di Hesus ku su 
disipelnan. E dia aki Hesus a duna su disipelnan pan i biña 
komo su Kurpa i Sanger i pidi nan pa keda hasi esaki pa kòrda 
riba djE.  Riba e dia aki Hesus a laba pia di su disipelnan 
tambe. 
 

 
➢  Bièrnè Santu 

Bièrnè Santu nos ta rekordá sufrimentu i morto di Hesus. 
 
 
 
 

➢ Pasku di Resurekshon 
 Pasku di Resurekshon nos ta selebrá resurekshon di Hesus.  
Hesus a vense morto, pa duna tur ku kere den djE 
salbashon. 
 

 
 

➢ Asenshon 
 Kuarenta dia despues di Pasku di Resurekshon nos ta selebrá 
e fiesta di Asenshon di Hesus. (Hesus a subi na shelu i bai bèk 
serka Tata) 

➢ Pentekòste 
 Pentekòste ta sinkuenta dia despues di Pasku di Resurekshon. 
Nos ta selebrá binimentu di Spiritu Santu riba e disipelnan di 
Hesus. 
 
 
 

➢ Kristu Rei 
Riba e delaster djadumingu di aña Litúrgiko nos ta selebrá fiesta 
di Kristu Rei. 
 

 
 

 
Algun opservashon 
Ta remarkabel pa mira kon atraves di siglonan religionnan nobo ta ‘adoptá’ fiestanan for 
di religionnan bieu i duna e fiestanan un otro nifikashon. 
Halloween’. E Celtanan tabata selebrá nan fiesta di Aña Nobo, Samhain, dia 1 di 
novèmber. Tabata e fin di e temporada di solo i e komienso di un tempu skur i friu. Nan 
tabata konmemorá nan mortonan tambe riba e dia ei. Ora e romanonan a konkistá nan 
teritorionan, nan a meskla nan fiesta di e diosa Pomona, ku a kai riba e mésun dia, ku 
e Samhain di Celta. Esei tabata un fiesta di kosecha den kua tur tipo di fruta tabata 
hunga un ròl. Ta p’esei den e selebrashon di Halloween nos ta haña e pampuna.  
Entretantu Iglesia tabata selebrá na Roma so, e fiesta di tur Santu riba dia 13 di mei. 
Pero Papa Gregorio III na mitar di siglo VIII a dekretá un translado di e fecha ei pa dia 1 
di novèmber, ku e propósito pa duna un kontenido kristian na un fiesta i festival di 
Halloween, ku tabatin un kontenido sobresalientemente pagano. 
E selebrashon di Halloween ku ta keda selebrá dia 31 di òktober, a atraé interes ku 
trahenan i fiestanan diabóliko. Esakinan ta e kustumbernan nobo, ku Iglesia no ta di 
akuerdo kuné. Pa e motibu aki awendia Iglesia, sigur Iglesia katóliko, no ta aprobá e 
kustumbernan rondó di fiesta di Halloween. Sí, nos a sigui selebrá 1 di novèmber komo 
Dia di tur santu i dia 2 di novèmber komo Dia di tur defuntu.  
 
Un otro ehèmpel ta e fiesta di Pesah. Originalmente e tabata un fiesta di kosecha. 
Kaminda hendenan tabata gradisí Dios pa e kosecha i pa nasementu di lamchi i 
puitunan. Despues ku Dios a liberá e pueblo hudiu for di Egipto, nan a kuminsá selebrá 
e fiesta Pesah pa rekordá kon Dios a liberá nan for di Egipto. Despues ku Kristu a 
resusitá for di morto, (den e mésun temporada di pesach aki), kristiannan a uza e fiesta 
aki pa selebrá resurekshon di Hesus. (Pesah/ Pasku / Pasen). Pues otro ehèmpel di 
mésun fiesta antiguo, pero ku diferente nifikashon i motibu pa selebrashon awendia. E 
fiestanan i kustumbernan di pasado por lo general ta sigui biba den  historia na un òf 
otro forma i kisas ku metanan diferente. 

Den nos tempu moderno tin hóbennan ku a kere den Dios firmemente i a biba nan bida 
mustrando esei. Nos konosé hóben ku a muri na edat yòn, pero nan bida tabata un 
ehèmpel di santidat. Papa di Roma, despues di e proseso intenso di kanonisashon a 
deklará nan santu: Dos ehèmpel : Santu Carlo Acutis i Santu Pier Giorgio Frassati. Bo a 
buska nan datonan den paragraf 2.2.  Bo sa kua ta kua? 
 
 
 
 
 
 
 
 
 
 
 
 
 

Tarea 

 

Tarea 2 

• Skohe i analisá un fiesta òf temporada di nos kalendario litúrgiko, su orígen, i e 
kustumbernan kon ta selebr’é òf rekord’é den e diferente religion, pais i 
épokanan. 
 

• Buska informashon serka grandinan pa wak kiko tabata e kustumbernan pa 
selebrá òf rekordá e fiesta òf temporada ei aki na Kòrsou.  

 
 

6.5 Kalendario pa fiestanan i periodonan di aña litúrgiko ku nifikashon 
i lès spiritual 
 
 
 
Laga nos ban analisá e aña litúrgiko filosófikamente kuminsando ku Atvènt, e promé 
periodo di aña litúrgiko. Den e kuadro nos por lesa kon spiritualmente nos por benefisiá 
di kada fiesta/periodo. 

Fiesta / Periodo Nifikashon litúrgiko 
Lès ku por saka  pa 
kresementu spiritual  

Atvènt Komienso di aña 
litúrgiko: 
Novèmber/desèmber 

Preparashon riba binida di 
Hesus / tempu di speransa  

 Meditá i siña warda ku 
pasenshi / Mira 
okashonnan nobo pa por 
probechá mihó 

Pasku di Nasementu: 25, 
26 desèmber 

Nasementu di Hesus / Dios ta 
bira hende / E Lus a bin na 
mundu 

Balorá kuminsamentu 
nobo/ kambia bida/  Kuido 
di hendenan ménos 
privilegiá / Mira lus den 
skuridat.  

Tres Rei /Epifania:  
6 yanüari 

Hesus ta revelá su mes na 
nashonnan 

 Apertura pa 
perspektivanan  nobo/ 
okashon pa praktiká 
hospitalidat i stima otro 
mas 

Tempu ordinario: di 
yanüari te mart/aprel 

Reflekshon riba bida i siñansa 
di Hesus 

Siña balorá kosnan den 
bida i bibanan na un 
manera  un katóliko 
outéntiko 

Kuaresma : mart/aprel 

Preparashon pa Resurekshon 
hasiendo mas orashon / duna 
limosna/ karidat i  hasi ayuno  
Tempu pa bira kara pa Dios/ 
transformá bo bida 

Siña biba mas humilde i 
pone énfasis na loke ta 
realmente importante pa 
bida 

Semana Santa: mart aprel 
Rekordá sufrimentu i morto di 
Hesus / institushon di Santa 
Eukaristia  

Para ketu na 
doló/sufrimentu / 
engrandesé fe den Señor 
tambe den tempu difísil 

Resurekshon: mart/aprel 
Hesus ta lanta for di morto/ 
viktoria riba morto i maldat 

Speransa pa un bida nobo / 
kere den transformashon / 
kambio di bida pa bira bon 
ta posibel 

Tempu ordinario despues 
di Pasku di Resurekshon : 
mart/aprel 

Sinkuenta dia alegria pa 
Resurekshon 

Gradisimentu / selebrá 
bondat/ kompartí / alegria 

Asenshon:  40 dia despues 
di Pasku di Resurekshon 

Hesus ta bolbe serka Tata/ 
Kumplimentu ku promesa di 
Spiritu Santu  

Siña laga lòs di 
kustumbernan malu/ 
Konfiansa ku kosnan mas 
grandi ta posibel. 

Fiesta / Periodo Nifikashon litúrgiko 
Lès ku por saka  pa 
kresementu spiritual  

Pentekòste: 50 dia 
despues di Pasku di 
Resurekshon 

Binimentu di Spiritu Santu den 
Iglesia ku ta manda donnan i 
frutanan 

Forsa pa sigui ku fe pa 
futuro 

Tempu ordinario despues 
di Pentekòste:  

Kresementu i sigui kana ku  fe 
Perseveransia /  Atenshon 
pa otro i pa komunidat 

Tur Santu i Todo defuntu :  
1 i 2 novèmber 

Rekordá tur Santu i tur defuntu 
 Balorá bida di esnan ku a 
duna ehèmpel / Kon trata 
ku pèrdida 

Último djadumingu: Kristu 
Rei: fin di novèmber; fin di 
aña litúrgiko 

Hesus komo Rei di universo 
 Laga Hesus ta guia di bo 
bida/ Su poder no ta di e 
mundu aki 

 
N.B. Fechanen presis di mayoria fiesta katóliko, spesífikamente rondó di Pasku di 
Resurekshon ta kalkulá via e kalènder litúrgiko i e  fasenan di luna. Ta p’esei no por 
duna fecha ku ta konta pa tur aña. 
Ta dushi pa biba ku Iglesia e fiestanan durante aña. Ta mas dushi ainda pa analisá kiko 
kada fiesta ta bisa nos pa engrandesé nos fe, nos balornan  i sentido di bida. Si nos 
hasi esaki nos no  solamente ta biba di un fiesta pa otro pero nos ta krese komo hende 
den e mundu aki. 

 

Tarea 
 

Tarea 3 
Kiko nos por saka for di kada Fiesta- i periodonan di aña litúrgiko pa nos bida kristian? 

- Kon mi por biba aña litúrgiko mas profundo? 
- Ki balornan mi por saka for di kada fiesta? 
- Kon mi por usa kada fiesta pa krea mas union i propio identidat? 
- Ta kristian so por saka ideanan balioso for di e fiesta- i 

periodonan? Splika. 

7. Mi bida ta un mishon huntu ku e otro 

7.1 Nos aktitut di bida di hende na kaminda i nan kompañeronan di 
biahe 
Nos ta kanando riba un kaminda di bida. Nos ta siguidónan di Kristu Hesus, ku ta nos 
guia prinsipal. E ta nos LUS. KunÉ nos por mira tur opstákulo i evitá tur buraku ku por 
laga nos kai den pèrdishon. Nos kada un ta responsabel pa nos aktonan ku nos ta hasi 
konsientemente den bida. Serka Dios nos a haña e libertat, pa nos mes disidí kon nos 
ta kana den bida, aunke nunka Dios no ta laga nos pa nos kuenta.  
Den e dies mandamentunan nos por lesa tur loke Dios ta fèrwagt di nos pa ku Su mes, 
pa ku nos mes i pa ku otronan. El a i ta duna nos instrukshonnan i konsehonan pa nos 
por hasi nos stapnan mas sigur pa nos mes i pa otronan. 
Moises a haña pa su pueblo dos tabla ku mandamentunan pa e pueblo kumpli kuné. E 
mandamentunan ei ta na vigor te ainda i nos mester graba nan den nos mente i 
kurason. Asina nos huntu por hasi nos biahe aki na mundu mas agradabel, mas alegre i 
mas felis pa un i tur. E mandamentu nan ta bon skohí. Nan ta papia di nos aktitut pa ku 
Dios, nos aktitut pa ku nos mayornan i tambe pa otronan. 
 
 

1. Adorá Dios so i stim’É mas ku tur kos 
2. No usa nòmber di  Dios sin mester 
3. Santifiká dia di Señor 

 
Esakinan ta nos aktitut pa ku Dios. 

 
 

4. Honra bo tata i bo mama 
 

Asina aki nos mester trata nos mayornan. No solamente bo mama i bo tata, pero henter 
e generashon ku a bai bo dilanti. Pasobra ta danki nan nan, bo ta loke bo ta awe.  
 

5. No mata 
6. No hasi kos deshonesto 
7. No hòrta 
8. No lamantá falsu testimonio riba bo próhimo 
9. No deseá kos deshonesto 
10. No kudishá kos di otro hende 

 
Esaki nan ta kon nos komportashon mester ta pa ku nos próhimo, nos kompañeronan 
di biahe. 
Den Beibel nos ta lesa: “Trata otro hende den tur kos méskos ku bo ke pa nan trata bo.”  
Mateo 7, 12.  Algun ehèmpel di esaki ta: no kaba ku otro ku palabranan insultante; 
papia semper e bèrdat i no sea renkoroso òf envidioso. Hopi biaha hende no ta realisá 
balor di e mandamentunan. Hende hopi biaha ta duna muchu mas balor na plaka, 
poder i plaser. Loke ta trampanan ku e enemigu ta uza, pa kita nos for di e kaminda di 
Dios.  

Kòrda tambe ku Hesus promé ku e subi na shelu a primintí i a manda Spiritu Santu pa 
ta nos konsehero i yudadó, nos paráklito. E ta yuda nos ku su donnan ku nos por usa 
riba nos kaminda di bida. Nos ta haña nan ora nos batisá i konfirmá. Mayoria biaha nos 
ta batisá ora nos ta beibi ainda, nos ta kompletá e sakramentu aki ora nos konfirmá. Ku 
Konfirmashon nos ta bira un sòldá di Kristu i nos por papia di djE ku otronan i mustra tur 
hende kon bon E ta. Den konfirmashon nos ta haña Spiritu Santu ku su donnan, pa 
yuda nos biba nos bida komo un testimonio di Dios su amor. 
Nos por usa tur e konsehonan aki ariba menshoná, pero kòrda ku nos por tradusí nan 
den bida real asina aki: 

1. Rèspèt i amor pa bo mes i pa otro (Huan 13,34)  
Kiko e versíkulo aki ta bisa nos? Bo por bisa esaki ku bo mes palabra? 
 

2. Pasenshi i toleransia (Efesionan 4,2) 
Nos ta lesa: “Sea semper humilde i mansu, tene pasenshi i soportá otro ku 
amor”. 
Durante nos biahe den bida nos ta topa ku retonan. Pasenshi ta mustra madures 
spiritual i ta pèrmití bo kompañeronan sinti nan mes sigur i balorá. Duna un 
ehèmpel. 
 

3. Sirbishi (Marko 10,45)  
Buska e versíkulo i bisa Kiko e ta nifiká pa bo i pa otro hende 
Mama Maria ta mustra nos esei kla  Bo sa kon? 
 

4. Empatia i Duna sosten (Filipensenan 2,4) 
“No fiha solamente riba boso kada un su mes interes, sino riba esun di e otro 
tambe.” Si un kompañero ta kansa òf tristu, mustra empatia, skuch’é i wak kon 
por yud’é. Asina bo ta reflehá e amor di Dios. 
 

5. Sea positivo i gradesidu (1 Tesalonisensenan 5,16–18) 
Buska e versíkulo i bisa Kiko e ta nifiká pa bo i pa otro hende 
 

6. Responsabilidat i integridat (Kolosensenan 3,23)           
“ hasi tur kos di henter boso kurason, komo si fuera ta pa Señor boso ta traha no 
pa hende”.Ta bo responsabilidat pa keda fiel, puntual i dediká, i no duna otro un 
peso innesesario. 
 

Tur e karakterístikanan aki den Beibel ta mustra nos kon nos por ta un sosten pa otro i 
stabil pa nos mes riba nos biahe di bida. No mira e kosnan aki komo imposibel. Si bo 
tene kuenta ku nan bo ta hasi bo bida mas alegre, bo ta enfrentá problema ku mas 
madures i ku mas positivismo. Tambe bo ta hasi bida di e otro mas dushi. Purba 
semper di ta un ehèmpel pa bo próhimo! 

Tarea 

Tarea 1 
Buska un kompañero den klas. Nos ta ban hasi un entrevista. Un 
mester hasi pregunta i e otro ta respondé. Despues ta bòltu. 
Awor ku bo a lesa ki aktitut nos mester tin pa nos mes i pa nos 
kompañeronan di biahe bo por traha 5 pregunta pa puntra otro. 
Promé kada un ta hasi su preguntanan i despues ta puntra otro.. 

Tarea 2 
Bo por duna mi un ehèmpel di empatia, unu di sirbishi i unu di responsabilidat? 

 

7.2 Rekonosementu di piká, maldat i bondat, komo un mishon pa nos 
mes bida, i pa e bida huntu ku otronan den komunidat.  
Dios a regalá nos libertat. Esei kier men ku nos por skohe pa hasi bon òf malu. Pero 
nos no ta liber pa skohe e konsekuenshanan di nos 
eskoho. Bondat, tardi òf trempan ta paga i paga ku interes, 
siendo ku maldat, tardi òf trempan ta kobra i kobra ku 
interes!  
Edukashon, kultura, religion, òf filosofia di bida por indiká 
kiko ta bon òf malu den un komunidat. Konsenshi di kada 

persona tambe ta bis’é, kiko ta bon 
i kiko ta malu, aunke nos por silensiá nos konsenshi.Ora Dios a 
punta Kain pa su ruman Abel, el a kontestá indiferente ku e no 
sa, aunke su konsenshi a bis’é masha bon ku ta algu malu el a 
hasi.  
Awendia hasimentu di redu i dañamentu di nòmber di hende, ta 
aktonan asina komun, ku nos no ta para ketu kuantu daño e ta 
hasi nos próhimo. Nos no ta para ketu ku ta un piká nos ta 
kometé, kontra nos próhimo i kontra Dios!  

 
Pa nos komo kristian, maldat ta kibramentu di bo relashon ku Dios i ku bo próhimo. E 
akto di maldat aki nos ta yama piká. E piká ta produsí un daño den nos relashon ku 
Dios, ku nos prohimo, pero tambe ku nos mes, pasobra ta destruí nos mes. Hesus a bin 
na mundu ku e mishon di drecha e relashon di hende ku Dios. Henter su bida El a 
bringa kontra di maldat i inhustisia. Su mishon tabata pa siña hende bira kara pa Dios, 
pa nos por drenta Su Reino.  
Nos mes mester mira nos propio bida tambe manera un mishon huntu ku otronan. 
Esaki ta pidi di nos pa nos wak nos metanan, pero tambe pa nos tene kuenta ku nos 
mishon den bida sigur den relashon ku Dios. No solamente manera algu personal, sino 
manera parti di un trabou mas grandi ku bo ta hasi den komunidat. Bo ta parti di un 
grupo di hendenan ku tur tin e mes meta: sigui Kristu i pa hasi su amor i siñansa 
konosí. Esaki ta nifiká ku kada un tin su propio talento, pero tur ta traha pa e mes meta 
final.  

Bo palabra, bo manera di trata hende ta bira un testimonio. Esaki ta inspirá nos pa yuda 
otro ku tambe tin un mishon den bida.  
Hesus a duna nos un  mandamentu nobo:“Stima otro! Manera Ami a stima boso, asina 
boso tambe mester stima otro.” (Huan 13,34)  
Nos por kumpli ku e mishon aki dor di: yuda otro, siña otro, tuma konseho di otro i duna 
otro konseho. E ta enserá krese huntu den fe i karakter.  Nos mester ta un ehèmpel pa 
otro. Yuda otro pa skohe e bon i no e malu.  
Aki ta sigui algun teksto Bíbliko mas ku por yuda nos den nos mishon: 
 

  Efesionan 4, 2-3 
“ Sea semper humilde i mansu , tene pasenshi i soportá otro ku amor. Hasi esfuerso pa 
kuida e union ku Spiritu Santu ta duna, pa medio di e pas ku ta mara boso huntu.” 

  1 Pedro 3, 3-4 
“No usa kos eksterno pa hasi boso aparensia bunita, manera peñá ekstrabagante, 
bistimentu di kos di oro i paña luhoso. Pero boso bunitesa mester sali for di loke boso 
tin den boso kurason, e bunitesa duradero di un spiritu suave i trankil. Ta e bunitesa ei 
ta esun mas balioso den bista di Dios! 

  Kolossensenan 3,12-14 
“Dios a skohe boso; boso ta su pueblo santu, ku E ta stima. P’esei bisti boso ku 
kompashon, mizerikòrdia, bondat, humildat, mansedumbre i pasenshi. Soportá otro i 
pordoná otro ki ora un di boso tin un keho kontra otro. 

   Mateo 5, 16 
“Méskos asina, boso mester laga boso lampi bria pa otro hende, pa nan mira boso bon 
obranan i alabá boso Tata den shelu. “ 
Resumiendo nos por bisa: Nos tur tin un mishon den bida. Ta importante pa nos hasi e 
mishon aki teniendo kuenta ku otro i visevèrsa, mustrando otro kompashon i amor. 
Asina nos por kompletá a lo largu nos mishon ku ta agradá Dios. Hesus pues ta siña 
nos pa nos mira nos propio bida komo un mishon huntu ku otronan. 

Tarea  
 

Tarea 3 

• Aki ta sigui algun karakterístika bon i malu. Surti nan den esnan bon i esnan 
malu: rèspèt, amor, kuido pa otro. vanidat, envidia, miedu, envidia, òf egoismo, 
solidaridat, amor, , kreatividat, kuido pa naturalesa. 

BON MALU (PIKÁ) 

 

 

 

• Hasimentu di redu ta hasi daño. Abo ta tribi korigí bo fayo di redashi? Kon?  

• Ora bo kaba purba traha un kuenta kaminda e personahe prinsipal ta hasi bon i 
asina e ta kombatí e personahe ku ta hasi malu. 
 



66 

 

7.3 Preferensia kristian pa e pobernan, e strañero i e enemigu ta keda 
un inspirashon i un reto 
Pobernan i strañero ta gruponan vulnerabel ku tin un stèmpel den komunidat. Den e 
kapítulo aki nos ta bai mira kua ta e preferensianan kristian ku nos ta duna pobernan, 
strañeronan i enemigunan.  

• Pobernan den komunidat ta stanka ekonomia i ta fèrwagt ku rikunan ta sostené 
nan. 

• Strañero ta keda mirá komo e grupo ku ta drenta nos pais, traha pa ménos 
salario i ku ta krea un grupo riba nan mes sin adaptá nan mes na kulturanan di e 
pais.  

• Un enemigu ta un persona òf grupo, ku ta kontra bo, ta trata di pone pia pa bo òf 
ta komportá malu òf  ku hostilidat. Un enemigu por ta den e ámbito personal, 
polítiko, den guera òf hasta den bo famia. Un enemigu ta aktua kontrali na bo 
interes òf bienestar. 

Nos komo kristian no tin mag di deskriminá i tin ku trata tur hende ku e rèspèt ku nan 
meresé. Hesus a duna nos e bon ehèmpel. Hesus tambe a trata tur e gruponan 
vulnerabel ei na un manera ku nos por tuma ehèmpel na dje. Hesus ta duna nos aki un 
kaminda pa kana. E ta atvertí si: “No hasi nada pa hende wak, hasi tur kos di kurason.” 
Nos reto den bida ta bira anto pa hasi bon sin bati pechu pa tur hende wak i sin spera 
nada a kambio. 
Ehèmpel ku nos por mira kon Hesus ke pa nos trata e pobernan. 

 Nos ta yamá pa stima tur hende, pero den Beibel nos ta mira 
ku Dios ta pone un atenshon spesial riba pobernan, hendenan 
marginá, hendenan ku ta sufri. No ta asina ku Dios no ta stima 
tur hende, pero Dios tin un lugá spesial pa esnan ku ta débil, 
esnan ku ta sufri, esnan ku ta marginá. Stimashon pa 
pobernan no ta un opshon, ni un gesto bon ku bo por hasi si 
bo tin gana; ta un responsabilidat kristian. Proverbionan 14,31 
ta bisa: “Es ku oprimí hende pober ta ofendé Kreador, es ku 
demonstrá amor pa hende pober ta honra Dios ku esei”. 
Hesus mes a dediká su bida pa sirbi i elevá pobernan. Su 
ministerio ta yen di ehèmpelnan di kompashon spesial pa 
esnan ku otro hende tabata rechasá.  
Pa nos stima pobernan ta nifiká:  

• Tin oido pa nan nesesidat.  
• Hasi esfuerso pa yuda nan, si nan ta den situashon difísil 
 • Buska hustisia pa pobernan .  
• Trata nan ku dignidat i rèspèt, no ku lástima.  
E stimashon aki mester bini di paden, di un kurason ku ta konmoví pa amor, no pa 
interes personal òf pa mustra kon bon bo ta. Ta un stimashon ku ta move nos pa 
akshon, pa sirbi ku entrega. Stimashon pa pobernan ta un yamada direkto di Dios, no ta 
un sugerensia. Dios a duna nos un modelo den Hesus, ku a dediká gran parti di su 
ministerio pa yuda pobernan, hendenan enfermo, i hendenan rechasá. 
Ehèmpel ku nos por mira kon Hesus ke pa nos trata nos strañeronan 

Den Mateo 25, 35-37  Hesus ta bisa ku Dios lo husga nos riba loke nos ta hasi: 
“Pasobra Mi tabatin hamber i  boso a duna Mi di kome .  Mi tabatin set i boso a duna Mi 
di bebe.  Mi tabata un strañero i boso a risibí mi den boso kas”  
Hesus ta identifiká Su mes ku esnan ku tin mester di ayudo, inkluso strañeronan. 
Yudando nan, ta un manera pa sirbi Dios. 

Den Lukas 10, 25-37 nos ta lesa e parábola di e Bon Samaritano. Ta 
trata aki di un Samaritano (ku pa e tempu ei no tabata gustá pa 
Hudiunan), ku kontrali na dos hudiu ku a pasa bai sin yuda, sí a yuda e 
hòmber ku ladronnan heridá. Hesus ta mustra nos ku e parábola akí, ku 
“próhimo” no tin limitashon di nashonalidat, ni rasa. 
Hesus ta bisa nos: “Bai i abo hasi méskos”. (Lukas 10, 37) esei ta nifiká 
ku nos mester trata tur hende ku amor, inkluso strañeronan. 
Den Hebreonan 13, 2  ta skirbí: “No keda sin demostrá hospitalidat, 
pasobra dor di demostrá esei algun hende, sin tabata sa, a hospedá 

angel”.  
Den praktiká, segun Hesus, nos mester trata strañeronan ku: 

• Bondat i hospitalidat. 

• Yudansa pa esnan ku tin mester. 

• Amor sin diskriminashon. 
Ehèmpel ku nos por mira kon Hesus ke pa nos trata nos enemigunan 

Den Mateo 5, 43-44 nos ta lesa:  
"Boso a tende ku a bisa: ‘Stima bo próhimo i odia bo enemigu. Ma 
Ami ta bisa boso: Stima boso enemigunan i resa pa esnan ku ta 
persiguí boso”.  
Esaki ta mustra ku Hesus mes a trata Su enemigunan ku amor: 

• Ora nan a traishoná Hesus, E no a buska vengansa. 
• Riba krus, El a pidi Dios pa pordoná esnan ku a maltrat’É:  

"Tata, pordoná nan, pasobra nan no sa kiko nan ta hasi." (Lukas 23,34) 

Nos na nos turno, si nos ke sigui Hesus, nos mester: 

1. Stima nos enemigunan – no keda ku odio den nos kurason. 
2. Resa pa nan – pidi Dios pa nan bienestar i pa nan kambio. 
3. No buska vengansa – laga Dios ta e hues 

Tarea 
 

Tarea 4 

Nos ta den tempu di guera. Subi Google i averiguá na unda tin guera na mundu i kiko e 
konsekuensia nan ta. Traha un relato i entregá esaki serka bo dosente. 

8. E birtut di kastidat 
Kastidat ta un birtut ku ta yuda nos wak otro komo imágen di Dios, no komo opheto. 
E ta inkluí rèspèt pa bo mes, pa bo relashon, i pa matrimonio komo sakramento. 
Kastidat ta kuido pa tèmpel di Dios ku ta bo mes. 1 Korintionan 6: 19-20. “Boso no sa 
ku boso kurpa ta tèmpel di Spiritu Santu? Dios a duna boso Spiritu Santu i Spiritu Santu 
ta biba den boso. Boso no ta di boso mes: Dios a kumpra boso i a paga e preis! Usa 
boso kurpa anto pa glorifiká Dios”. 
Kastidat ta e birtut pa medio di kua hende ta biba su seksualidat segun e propósito di 
Dios den su bida i su propio vokashon. E ta renunsiá na un práktika seksual desordená 
i pafó di matrimonio.  Si mi tin e birtut di kastidat mi ta purba na biba mi bida seksual 
segun boluntat di Dios. Esaki ta nifiká ku e birtut di kastidat ta nifika biba e seksualidat 
di manera korekto, pa nos por ta kompletamente felis. Pasobra Dios a krea nos ku un 
dimenshon seksual, pero esaki mester wòrdu bibá segun e meta ku Dios a dune.  
Mi seksualidat ta integrá ku mi personalidat i ta demonstrá un union interno di mi kurpa i 
mi spiritu. No ta asina ku mi ta aktua segun e plaser di kurpa (karni) so, pero mi ta laga 
mi spiritu, mi konsenshi dirigí mi kurpa, pa aktua segun reglanan di kastidat.  
Seksualidat ta tuma lugá den matrimonio: un sakramentu sagrado. Seksualidat ta un 
don di Dios, pero for di su konteksto e ta keda sin direkshon i por hasi hopi daño. 

8.1 Matrimonio: un promesa real pa bida  
Matrimonio ta un promesa hasí den fe i ta un akto sagrado. 
Matrimonio no ta solamente un papel, un fiesta grandi, òf un kontrato 
firmá. Matrimonio ta un union sagrado ku ta nase di e kurason di 
Dios. Ta un promesa profundo di amor, lealtat i kompromiso pa tur 
dia di bo bida. Ora dos persona kasa, nan ta primintí otro ku nan lo 
stima, respetá otro i keda fiel na otro, den bon tempu i den mal 
tempu, den salú, den malesa, tur dia te ora morto separá nan. E no 
ta solamente palabranan bunita, e ta un promesa fuerte, un desishon 
ku mester biba ku akshon tur dia. 
Beibel ta mustra nos ku matrimonio ta un refleho di e amor ku Kristu 
tin pa Su iglesia. Efesionan 5, 25. Hòmbernan, stima boso esposa, 

manera Kristu a stima iglesia i a entregá su bida p'e.” 
 
Matrimonio ta un sakramentu, p’esei nos por biba e matrimonio separá for di Iglesia. E 
dos persona ku ta kasa ta bira un famia i un iglesia domestiko. Pero pa nan por tin e 
forsa di kumpli ku nan mishon, nan mester di e yudansa di e sakramentonan i e 
komunidat Kristian. P’esei e bida di fe di famia ta sumamente importante pa e bienestar 
di matrimonio. Un matrimonio ku no ta pone Dios i Iglesia den e sentro di su bida, tin e 
risiko di pèrde su sentido i muri. 
 
E ta un amor ku ta duna tur kos, ku ta skohe pa stima, ku no ta basá riba sintimentu 
solamente, pero tambe riba desishon firme i sakrifisio real. Kristu a duna Su bida pa 
nos. Matrimonio ta krese riba fundeshi di konfiansa, komunikashon i rèspèt. Un 
matrimonio fuerte ta un union kaminda tur dos ta kere den Dios, ta papia habri, ta yuda i 
sostené otro, no solamente den momentunan di alegria, pero mas ainda den 
momentunan di difikultat. Matrimonio no ta kore bo so, pero ta kore huntu, pa yuda otro 

bira e mihó vershon di su mes, pa pone e otro persona hopi biaha na promé lugá i pa 
keda fiel, ounke situashon bira duru. 
 
Un matrimonio sano ta pidi bo pa komuniká sin sekreto, pa trata otro ku amor real, pa 
biba na pas, pa lucha huntu pa un bida ku tin balor, i pa sigui kere ku Dios tin un plan 
spesial pa boso union.  
Matrimonio ta un skol pa amor real, un amor ku no ta buska su propio ganashi, pero ku 
ta skohe pa stima, pa sirbi, pa komprondé i pa keda fiel na otro tur dia. Un matrimonio 
ku tin Dios komo sentro ta haña forsa i sabiduria pa por sobrebibí tempestat, prueba i 
tentashon, i bira un bendishon pa famia, komunidat i generashon ku ta bini. Matrimonio 
mester ta basá riba un amor ku ta kompletu, leal i duradero.  
Matrimonio ta un desishon grandi! E ta un promesa ku ta transformá bida, un union ku 
ta duna Dios gloria, un union ku ta fortalesé bo, ku ta yena bo ku un sentido mas di 
bida, un union di dos hende ku ta bira un, basta ku bo bib’é ku entrega total. 
Mateo 19, 6 “Asina nan lo no ta dos persona mas sino ún. Ke men hende no mag 
separá loke Dios a uni den matrimonio.” 
E versíkulo aki ta bira un base fuerte pa komprondé ku matrimonio ta un union sagrado, 
formá pa Dios, i ku boluntat di hende no por separá. 
 
Bida di Soltero: un promesa na Dios i na bo mes  
Un bida soltero, no ta un estado di bida ku nos tin ku mira 
manera un problema ku tin ku solushoná mas lihé posibel. 
Tampoko ta un periodo di tristesa. Bida di soltero ta un tempu 
balioso, un oportunidat pa bo krese i siña, i un bendishon di 
Dios.  
Bida di soltero ta un promesa pa ku bo mes, ku Dios i ku bo 
futuro. Dios ta kana huntu ku bo. Bo no ta “warda pa matrimonio”, bo ta warda pa sigui 
kumpli ku e propósito ku Dios tin pa bo. Si bo yega na haña un pareha, esaki ta un 
vokashon di Dios, pero bo bida no ta dependé di esei, pasobra tin otro manera si biba 
den sirbishi pa Dios, pa nos prohimo i sosiedat.  
Bo por usa e tempu di ta soltero pa traha riba bo mes, pa siña, pa persiguí bo meta i pa 
buska klaridat riba bo propósito di bida. Bo por siña disiplina, pasenshi i kon pa duna 
guia.  
Komo un persona soltero, bo por siña di ta kontentu, sin ta dependé di un otro hende pa 
bo felisidat.  
Bo por deskubrí ku bo balor no ta bini di un relashon, sino di Dios ku a krea bo.  
Bida di soltero por sirbí komo un periodo pa haña fortalesa den orashon i 
komunikashon ku Dios. Ta un tempu pa bo siña gradisí i glorifiká Dios ku bo akshonnan 
i bo desishonnan kada dia. Bida Soltero ta un oportunidat pa sirbi Dios kompletamente, 
i pa yuda otro hende, manera Dios ta yama nos pa hasi. Ora bo ta sirbi Dios den un 
bida di soltero, bo ta prepará bo mes pa kualke paso ku E tin pa bo den futuro.  
 
“Hòmbernan, stima boso esposa, manera Kristu a stima iglesia i a entregá su bida p'e. 
Ma esun kasá, ta preokup'é ku asuntu di e mundu akí i kon komplasé su kasá. Asin'ei e 
ta hañ'é di trèk den dos diferente direkshon. Méskos tambe ta konta pa e biudonan i e 
mucha muhénan soltero; nan ta okupá nan ku trabou di Señor, pasobra nan ke dediká 

nan mes ku alma i kurpa na Señor. Pero esnan kasá ta preokupá nan ku e asuntunan di 
e mundu akí i kon komplasé nan esposo.               (1 Korintionan 7,32) 
 
Bida di famia, un promesa sagrado  
Bida familiar ta un promesa sagrado. Un yamada 
direktamente di Dios. Bida familiar no ta solamente 
un obligashon di dia pa dia, e ta un mishon di amor, 
di protekshon i di entrega total.  
Ora Dios regalá bo, famia, yu, ruman, mayornan, E 
ta konfia nan na bo ku un propósito spesial: pa bo 
stima nan, kuida nan, protehá nan i guia nan. Komo mayor bo promesa ta, pa no 
bandoná bo yunan, pa no deshonrá nan, pa eduká nan, pa sostené nan, pa no bira 
lomba pa nan den tempu bon òf malu i pa duna nan di bo tempu.  
Stima famia ta un akshon, no ta solamente un palabra, ta protehá nan ku bo presensia, 
ta yuda nan krese den fe, ta keda presente ora nan mester di bo. Stima famia ta lanta 
bo famia ku orashon i duna bo kas un atenshon ku ta bini di Dios.  
Yozue 24,15“…pa loke ta trata ami i mi famia, nos lo sirbi SEÑOR.” E ta un promesa pa 
sirbi Dios huntu ku bo famia, no solamente pa papia di Dios, sino pa biba e bida real ku 
Dios ta pidi di nos.” 
Bida familiar no ta un peso, e ta un oportunidat poderoso pa kambia bida, pa forma 
karakter, pa krea union ku amor real. Bida familiar ta e lugá kaminda amor no mester ta 
meresé, pero ta regalá. Amor den famia ta un desishon firme: Mi ta stima bo, bou di tur 
sirkunstansia. Mi ta kuida bo, sin kondishon. Guia no ta solamente papia, sino duna 
direkshon ku bo propio ehèmpel. Bida familiar ta eduká bo famia pa stima Dios, pa sigui 
nan destino, pa keda fuerte den tentashon. Ta bo responsabilidat pa planta simia di fe 
den nan kurason, pa mustra nan ku Dios mester ta sentro di nan bida. Un famia ku ta 
krese ku stimashon di Dios, nada ni ningun hende no por kibra. 

Tarea 
  

Tarea 1  

• Buska den Evangelio di Mateo i Marko kiko ta skibí tokante di matrimonio i famia.  

• Kiko bo a siña for di esaki nan?  

• Splika kon e por a yuda bo den bo estado di bida awor aki.  
 



71 

 

 

8.2  Poder i medionan di komunikashon 
Medionan di komunikashon por motivá, pero tambe 
deprimí. Medionan di komunikashon por motivá òf 
yuda hende dor di: 
• Informashon 
Medionan di komunikashon ta duna hopi 
informashon i super lihé, ku por yuda bo tuma 
desishonnan mas lihé i sin pèrdè tempu. E 
informashonnan ta tene bo na altura no solamente di 
informashonnan lokal pero tambe internashonal. Medionan ta pone bo amplia bo 
konosementu i ta laga bo sinti bo bon i ku bo ta konta. 
 
• Inspirá i motivá 
Historia i mensahenan ku ta positivo i por inspirá bo. Bo por wak òf lesa historia di 
hende ku a logra kos grandi. E historia aki por inspirá bo pa bo tambe logra. Palabranan 
di ánimo riba WhatsApp, un komentario bunita riba un pòst, un video por motivá òf 
inspirá bo, un”like”por duna forsa i alegrá. 
 
• Edukashon 
Medionan di komunikashon ta pone hopi 
informashon edukativo online. Bo por siña 
kos nobo fásil, esei por motivá bo pa sigui 
krese i ampliá bo konosementu. 
Informashon ta fásil i aksesibel pa tur 
hende. 
 
• Komunikashon i konekshon 
Medionan sosial por konektá personanan 
ku otro. Medionan ta hasi posibel ku 
famianan i amigunan ku ta biba den eksterior por keda mas fásil den kontakto ku otro.  
 
Aspektonan negativo di medionan sosial: 
 

• Komunikashon por heridá i deprimí hende dor di: 

➢ Komparashon ku otro hende 

Riba medionan sosial bo ta mira solamente e parti "bunita" di bida di otro hende. Hende 
ta pone potrèt di biahe, éksitonan, i kos di kontentu. E por pone bo sinti ku bo bida no ta 
sufisientemente bon, ku bo ta keda atras òf ku bo no ta logra nada. 

➢ Preshon i atenshon 

Hende ta buska "likes" i reakshon pa sinti nan balioso. Si bo no ta haña hopi "likes" òf 
komentario, e por hasi bo sinti ku bo no ta importante òf ku bo no ta agradabel pa otro 
hende. 

➢ Bullying sosial (Cyberbullying) 

Medionan sosial ta habri e porta pa otro hende por kritiká, ofendé òf kibra un hende via 
komentario. Bullying online por afektá bo ánimo hopi fuerte i por keda molestiá bo i hasi 
bo doló pa hopi tempu 

➢ Demasiado notisia negativo.  

Si bo ta sigui hopi notisia tristu òf di desgrasia, esaki por 
pone bo kabes yena ku energia negativo. Bo por sinti ku 
mundu ta un lugá tristu òf hopi malu, i esaki por laga bo sinti 
bo deprimí. 

➢ Sentimentu di soledat. 

Ounke bo ta riba medionan sosial, bo por sinti bo mes so si bo no tin kontakto real ku 
hende. Mira otro ta pasa bon i abo ta sinti ku bo no ta parti di esei, por krea un 
sentimentu di soledat. 

➢ Adikshon na medionan sosial, 

Ora bo usa medionan sosial demasiado, e por kita tempu pa otro aktividat importante 
(studia, deporte, relashonnan real). Esaki por laga bo sinti ku bo no ta progresando i por 
laga bo sinti frustrá òf tristu. 

Tarea 

 

Tarea 2 

• Aki ta sigui algun signo (icons) di diferente aplikashon riba medionan sosial. 
Deliberá den grupo kiko ta e pro i kontra di kada unu. 

• Skohe kua bo ta haña mas positivo den nan. I dikon? 
 
 
 

 

8.3 Impakto di medionan di komunikashon riba hende i riba mundu 
Medionan di komunikashon por yuda nos mantené kontakto ku famia, amigunan i 
konektá ku hende di nobo, sin importá distansia. Riba tereno emoshonal i sosial, un bon 
komunikashon ta duna nos seguridat, speransa i alegria. Pero komunikashon malu, 
falta di rèspèt, òf bullying por lanta tristesa, depreshon i stress. Medionan di 
komunikashon ta influensiá nos opinion, nos bida, nos ideanan i hasta nos balornan. 
Nos ta haña hopi informashon, pero semper ku riesgo ku e informashon no ta kompletu 
òf korekto. 
Medionan di komunikashon ta konektá kultura i paisnan, ta uni mundu, permití 
interkambio di ideanan i kolaborashon internashonal. Nan ta afektá ekonomia mundial, 
komunikashon digital ta duna bista nobo na komersio, merkado i teknologia. Pero nan 
por duna tambe informashon robes ku ta kousa konflikto, deskriminashon i divishon dor 
di duna ‘fake news”, propaganda i ‘hatred’, ku por krea problemanan mundial. 

Komunikashon ta mas rápido, mas global i mas visual, pero tambe ku mas reto pa 
manehá privasidat i verifikashon di informashon. Trinta aña pasá, komunikashon tabata 
ménos lihé i mas personal, tambe mas limitá, i ku mas privasidat. Informashon seksual 
no tabata fásil i habrí pa mucha. 

Tarea 

Tarea 3 
Kontestá e preguntanan aki: 
1. Kiko ta e responsabilidat di e medionan di komunikashon i di nos mes pa selekshoná 
kiko nos ta konsumí i kiko nos ta propagandá? 
2. Kiko ta e responsabilidat di e medionan i di nos mes pa stòp ‘cyber bullying’. 
3. Duna algun ehèmpel konkreto : Kiko un hóben por hasi pa protehá su mes kontra e 
influensia negativo di e medionan di komunikashon i kon e por forma su propio opinion 
na un manera kritiko, sano i independiente? 
4. Kon nos por usa medionan pa hasi mundu un lugá mas positivo? Duna un idea 
konkreto. 
5. Kon bo a eksperensiá notisianan tokante e Pandemia Covid? 

8.4 E influensia di medionan di komunikashon riba norma sosial 
Kiko por ta influensia di medionan di komunikashon den prinsipalmente e kultura 
hubenil. 

• Amor i Seksualidat: 
Medionan sosial i Internèt ta mustra hopi imágen i idea riba amor i seksualidat, den 
forma ku ta enfatisá plaser i atrakshon físiko sin sensura. Esaki por kambia manera 
hóben ta wak i eksperensia relashon amoroso, hopi biaha sin pone hopi enfoke riba 
rèspèt pa otro, kompromiso, konsekuensia, i norma i balornan. Tur esaki ta trese komo 
konsekuensia e destrukshon afektivo i psikológiko di hende. 

• Amor preferensial pa pobernan 
Amor preferensial pa pobernan kasi no ta bin dilanti, hopi biaha ta pone enfoke riba 
fama, rikesa, i éksito. Hende pober i marginá kasi no tin bos i no ta importante. Ta krea 
idea ku balor di un hende ta dependé di loke e tin i no loke e ta: Un yu di Dios. Nos tur 
ta yu di Dios i Dios no ta mira koló, posishon, ni estado di bida. 

• Matrimonio 
E medionan sosial, normalmente ta buska distorshoná, e naturalesa di Matrimonio. 
Esaki ta keda reflehá komo un opshon, kaminda e hóben ta skohe segun su propio 
deseo, lokual ta kumbinié. E por hasi su eskoho seksual, konforme òf no konforme e lei 
natural i e union sagrado establesé pa Dios entre hòmber i muhé basa riba amor, 
fidelidat, rèspèt, i responsabilidat pa keda huntu den tur situashon.  
E influensia di moda i idea moderno, ta pone ku e hóben ta mira biba huntu sin kasa, 
komo un un kos nòrmal. E ta duna mas libertat personal i den kaso ku e relashon no ta 
funshoná, por separá mesora sin muchu problema. Esaki ta nifiká ku amor no ta konta 
mas den un relashon, pero interes funshonal. 

• Divorsio 
E medionan ta presenta e divorsio komo un opshon normal di bida, ora e matrimonio 
pasa kualke difikultat. Pero nan no ta reflehá di manera kompleto e konsekuensianan 
destruktivo ku esaki tin riba e persona, riba e famia i riba sosiedat. Divorsio ta keda 
presentá komo komienso nobo pa hende ku no ta felis den matrimonio, komo algu 
positivo. Media ta pone enfasis solamente riba un felisidat basá unikamente riba e 
deseonan propio i egoista, sin tuma kuenta ku hende ta haña su realisashon personal 
den un amor duradero. 
 
Kiko Iglesia ta bisa tokante matrimonio 
1. Matrimonio ta un sakramento sagrado i permanente.—Mateo 19,6 ta bisa: “... Ke 
men hende no mag separá loke Dios a uni den matrimonio”. E matrimonio tin su 
fundeshi riba naturalesa di hende, está riba loke Dios a krea. Dios a krea hende homber 
i hende muhé i a skirbi den nan naturalesa e deseo di forma un famia. Famia no ta un 
realidat politiko, sosial òf religioso so, ta un institushon natural kaminda un hende 
homber i un hende muhe ta uni di manera permanente pa yuda otro den nan desaroyo 
personal i esun di e yunan. P’esei niun gobiernu no mag di kambia e naturalesa propio 
di matrimonio. 
2. Divorsio no ta eksistí, den kaso ku ta trata di un union inmoral (biba huntu sin kasa) 
ta e uniko manera ku un divorsio por ta bálido. Pero den Matrimonio no por kibra e 

vínkulo ku ta uni e pareha Mateo 19,9 ‘Pero Ami ta bisa boso: Esun ku, pa kualke otro 
motibu ku no ta inmoralidat, manda su kasá bai i kasa ku un otro muhé, ta kometé 
adulterio’. Iglesia, ta permití e separashon ora tin sirkunstanshanan grave pa e 
miembronan di famia, pero ora esaki sosodé e hendenan ku a separá for di otro no por 
kasa atrobe, nan ta yama pa biba e santidat den kontinensia, sin buska otro pareha.  
3. Iglesia ta ofresé apoyo pastoral, guia i kompashon na esnan ku a divorsiá. 
4. Den kaso ku separashon a tuma luga i no tin posibilidat mas di rekonsiliashon entre e 
miembronan di pareha, nan por solisitá un investigashon di nulidat na e tribunal 
eklesiastiko. E investigashon akí ta purba determiná ku pruebanan si e matrimonio akí 
tabata berdaderamente bálido òf no. Den e kaso ku e matrimoino no tabata bálido, ta 
demostra ku e matrimonio tabata nulo i den e kaso ei e personanan por bolbe kontraé 
matrimonio. 

• Biba huntu sin kasa  
Medionan sosial i programanan di televishon tin hopi influensia riba loke hende ta 
pensa. Un di e kosnan ku nos ta mira hopi awendia ta bibamentu huntu sin kasa.  
Pelíkula, seri i video riba TikTok ta mustrá ku biba huntu sin kasa ta normal. Hopi hende 
ta pensa ku bo no mester kasa pa stima otro persona. Pero, esei no ta korekto, pasobra 
amor ta pidi donashon kompleto, ora un persona kasa ta entregando henteramente su 
mes na e otro ku e promesa di permanesé kuné henter e bida largu. Si esaki no tuma 
luga, nos no por papia di berdadero amor. P’esei Dios a hasi di e matrimonio un 
institushon sagrado ku ta reflehá e amor di Dios na hende, un amor ku no ta kaba 
nunka (Efesionan 5,31-32) 

• Homoseksualismo 
Riba medionan di komunikashon homoseksualismo, ta wòrdu presentá komo algu bon i 
popular, komo algu normal. Ta berdat ku kada hende ta diferente i den e sentido aki 
nos mester respetá tur persona independientemente di su inklinashon, pasobra hende 
ta digno di amor i respet. Sin embargo, medionan di komunikashon ta wòrdu usá pa 
promové agendanan ideológiko ku ta buska normalisá i influensha ku un mentalidat 
homoseksualista, lo kual no ta korekto. E echo ku homoseksualidat ta eksistí no ta 
nifiká ku ta un situashon normal. Di otro banda e kontinuo propaganda di e 
homoseksualidat no ta yuda e personanan ku tin e tendensia akí, pasobra no ta yuda 
nan manehá di manera korekto nan seksualidat. Komo konsekuensia, e personanan ku 
tin algun konfushon den e aspekto akí ta bira mas vulnerabel pa sufri depreshon i 
suisidio. 
Iglesia Katóliko, ta splika ku personanan homoseksual mester keda tratá ku amor i 
rèspèt, pasobra Dios tambe ta stima nan. Pero tambe ta siña ku personanan 
homoseksual ta yamá pa biba ku kastidat, méskos ku personanan heteroseksual 
soltero. Pasobra biba e seksualidat di manera korekto ta trese felisidat i satisfakshon 
personal. 

• Relashon LAT 
Medio di komunikashon moderno ta fasilitá i normalisá relashon LAT,( Living Apart 
Together) ta promové independensia, miéntras ku pa bienestar sosial i personal mester 
biba huntu komo fundeshi di union duradero i familiar. 
Beibel ta bisa nos den Génesis 2,24 “ P'esei un hòmber lo laga su tata i su mama pa 
uni ku su kasá i nan dos lo ta un”. Esaki tin un konsekuensia sosial importante. Un 



76 

 

famia stabil ta kontribuí di manera mas efisiente na sosiedat i e miembronan tin mas 
stabilidat psikológiko. 

• Bida di un biudo 
Un biudo ta un persona di kua su kasá a fayesé. Aunke e persona aki lo por kasa bèk, e 
por skohe tambe pa keda biudo ku su bista riba Dios den orashon i sirbishi. Djei e ta 
saka forsa interior pa buska un sentido nobo di bida. E bida spiritual aki por yuda e 
persona pa kita pena i tristesa, konfiando ku Dios lo proveé i protehá su bida futuro, den 
un komunidat kristian. Den Tèstamènt Bieu i Tèstamènt Nobo, nos ta mira ku biudonan 
tin un lugá speshal dilanti di Dios. 

 Éksodo 22, 22-23 – “ No oprimí biuda ni wèrfano. Si boso oprimí nan tòg i nan 
sklama na Mi, Mi ta skucha nan sigur.”  Dios ta manda pueblo Israèl pa no maltratá 
biuda ni wèrfanonan, i E ta primintí ku si nan ta maltratá, E mes lo defendé nan. 

 Deuteronomio 10, 17 -18 –  Ta bisa ku Dios ta hustu pa biuda i wèrfanonan i ta duna 
nan sosten. 

 Salmo 68,5 –  “Un tata di yunan ku a pèrdè nan mama, un defensor di muhénan ku a 
pèrdè nan esposo; asina Dios ta den su kas sagrado,..”Ta nombra Dios “Tata di 
wèrfanonan i Hues di biuda.” 

 1 Timoteo 5, 3 – “ Sostené biuda ku a keda kompletamente nan so!”  Den Tèstamènt 
Nobo, Pablo ta instruí iglesia pa honra i yuda biuda ku ta den nesesidat. 
 
 
 

• Bida ordená 
Pa un bida ordená, bo tin ku risibí 
sakramentu di ordenashon. E mishon di e 
ordenashon akí, konfiá dor di Kristu na su 
apòstelnan, ta sigui den Iglesia te na fin di 
tempu.  Awendia e palabra ordenashon ta 
reservá pa un akto sakramental ku ta 
surpasá un simpel elekshon i otro 
institushonnan den komunidat. E ta ofresé 
un don di Spiritu Santu ku ta permití esun 
ordená pa ehersé e ‘poder sagrado’ ku ta 

bin di Kristu mes pa medio di Su Iglesia. Den boutismo i konfirmashon tur ku a risibí e 
sakramentunan aki ta konsagrá pa saserdosio komun di tur fiel. Esun ku risibí e 
sakramento di Ordenashon Santu ta risibí konsagrashon partikular i ta konsagrá na 
nòmber di Kristu pa alimentá Iglesia pa medio di palabra i grasia di Dios dor di 
atministra e sakramentonan.  
E rangonan di un hende ku a bira saserdote den Iglesia Katóliko normalmente ta basá 
riba sakramentu di ‘Órden Sagrado’ (Holy Orders).  

E rangonan prinsipal ta: 
Diakono (Deacon) 

o E ta e promé paso. 
o Un diakono por ta diakono permanente (por ta un hende ku a kasa kaba 

òf ku ta soltero2) òf diakono transitorio (ku ta diakono solamente pa un 
tempu promé di bira saserdote). 

o Nan ta yuda na misa, por prediká, batisá, i hasi matrimonio, pero no por 
konsagrá Eukaristia, ni hasi konfeshon, ni unshon di enfermo. 

2. Presbítero / Saserdote  
o Ora un diakono transitorio ta bira saserdote, e ta risibí poder pa konsagrá 

Eukaristia, duna apsolushon na ora di konfeshon, i hasi e otro 
sakramentunan. 

o E ta traha bou di un obispu den un diósesis òf komunidat religioso. 
3. Obispu 

o E ta e rango mas haltu den Órden Sagrado. 
o Obispu tin e “plenitut di Órden Sagrado,” ku ta duna nan poder pa ordená 

diakono, saserdote, i otro obispunan. 
o Un obispu ta generalmente responsabel pa un diósesis (un region 

eklesiástiko). 
 
Na nivel mas haltu tin: 

• Arsobispu: Un obispu ku ta na kabes di un arkidiósesis. 
• Kardinal: Un título speshal duná pa Papa; nan por eligí un Papa nobo. 
• Papa: E obispu di Roma, i lider spiritual di Iglesia Katóliko mundial. 

 

Tarea 

 
 

Tarea 4 
Konosé bo Iglesia! Subi Internet òf un otro medio di komuinikashon  ku por duna bo e 
siguiente informashonnan aki:  

1. Ken ta e pastor di bo parokia? 
2. Kuantu aña e tin komo kabes di bo parokia? 
3. Ken ta na kabes di tur pastor den e Diosesis di 

Willemstad? 
4. Na unda ofisina di Diosesis di Willemstad ta keda? 
5. Ken tabata e dos delaster Papanan ku a fayesé? 
6. Di kua pais nan tabata? 
7. Kon yama nos Papa aktual? 
8. Kon yama nos Arsobispu atministradó apostóliko di 

Diosesis di Willemstad? Di kua lugá e ta bin? 
 

 
2 E diákono permanente no por kasa. E mester a kasa promé ku el a risibí ordenashon i mester tin mínimo 5 aña di 

matrimonio. Den e kaso ku un diákono permanente keda biudo, no por bolbe kasa. Pa e por bolbe kasa mester tin un 

permit spesial. 



78 

 

8.5 Un bista riba bida den bo mes tempu 
Kiko ta boso eksperensia di bida den boso mes tempu, den aktualidat ku boso ta 
bibando? E hóben di awendia ta mira bida ku un meskla di perspektiva di speransa i di 
ta konsiente ku tin retonan kontinuo, manera ‘climate change’ i desigualdat. E hóben ta 
konektá digitalmente, buskando metanan i felisidat, pero e ta enfrentá konfushonnan ku 
ta sali for di tantísimo eskohonan, manera retraso den retonan di bida i un nivel suak 
den konfiansa di medionan informativo ku por ‘malinformá’ nan. E hóben ta mira ku 
mundu ta progresando mas mihó ku generashonnan pasá en kuantu siguridat i 
oportunidatnan. E hóben ta focus riba ta habrí pa kambionan positivo, balorá hustisia 
sosial, duna prioridat na bienestar físiko i búskeda di felisidat. 
Yabi pa perspektiva positivo: 
Optimismo i realismo: Hopi hóben ta kere ku mundu ta progresando riba tereno di 
mihó akseso pa salú físiko, edukashon, i mas mihó oportunidatnan ku generashonnan 
pasá. Nan ta konsiente si ku tin problemanan di desigualdat i krísis di medio ambiente. 
Konekshonnan digital: Teknologia tin un ròl krusial den nan bida, pasobra e ta sirbi pa 
konekshonnan sosial, buska informashon i tambe kuido di salú. 
Buska metanan: E hóben di awendia tin muchu mas akseso na eskohonan pa nan 
karera, famia i estilo di bida. Loke ku por hasi nan mas liber, pero ku por konfundí nan 
tambe. Esaki por stroba nan eskoho i motivashon. 
Focus riba moda i sierto tipo di kurpa: E hóben di awendia motivá pa e steroetipo ku 
medionan sosial ta presentá na nan, ta pasa hopi tempu ta wak kiko ta na moda, den 
kapsalòn i barberia, ta trein den gym drecha e body, pone tatuahe etc.  
Konsenshi sosial : E hòben ta konsiente di kosnan manera deskriminashon, violensia 
di género, hustisia sosial i nan ta traha riba konstruí un  komunidat ku ta fiel i hustu. 
Konfiansa den medionan di komunikashon: Nan ta eksperensiá hopi be ku e 
informashon ku nan risibí no ta korekto, i ku nan tin ku siña diserní entre kiko ta korekto 
i kiko no ta korekto.  
Metanan atrasá: Faktornan kultural i ekonómiko a trese un retraso den metanan 
tradishonal manera matrimonio i forma famia. Hopi ke sigui studia i ta mira instabilidat 
finansiero komo blokeo pa kasa i forma un famia. 

  

Challenge i Oportunidatnan 
Abundansia di eskohonan:  Tin asina tantu kantidat di eskoho ku e hóben por pèrdè i 
bira insigur di moda ku ta dura mucha pa e tuma desishon.  
 
Ritmo di kambio: Avansenan rápido riba tereno di teknologia i kambionan ekonómiko 
ta transformá e mundu laboral i pidi abilidatnan nobo i adaptashonnan di estudio di un 
dia pa otro.  
 
Kuido mental: Ounke tin atenshon kresiente pa kuido mental, stigmanan i bareranan 
pa aksesonan di servisio, nan ta keda un challenge di importansia.  



79 

 

 
Rekapitulando nos por bisa ku e hóben di awendia ta biba den un mundu kompleho ku 
tantu posibilidatnan i saber, pero tambe difikultatnan ku por surgi. Tin asina tantu kos ku 
ta eksigí su tempu, loke ta pone ku e por 
desviá òf alehá di su  Kreador. Pero si e 
hóben dediká tempu na Dios, lo e keda krese 
den fe i lo e haña tambe kontestanan, 
konsehonan i madures kon pa solushoná e 
retonan di bida moderno. E hóben por biba 
felis poniendo Dios i Hesus sentral den su 
bida i usando Spiritu Santu komo konsehero i 

yudadó. Pasobra Dios i su Palabra, nunka no 

ta bai fo’i moda, nan t’ei pa semper!  
Kon e hóben por logra den bida kedando den kaminda di Dios? 

Balorá kosnan chikí 

Por ehèmpel, bo a deskubrí ku bida ta mas balioso ora bo tuma 
tempu pa apresiá kosnan chikí. For di ora bo habri bo wowo 
mainta, ya esei parse algu normal, pero ta algu grandi. Bo bida ta 
haña mas nifikashon si bo balorá kosnan chikí i no ferwagt 
milagernan grandi. 1 Thesalonisensenan 5,18 : Yama Dios danki 
bou di tur sirkunstansia, pasobra esei ta loke Dios ta deseá di boso 

komo hende ku ta kere den Kristu.” 

 

 

Relashon familiar 

Den e tempu moderno aki bo a ripará ku famia i relashon familiar 
no tin hopi balor. Nos a kustumbrá awendia di no biba ku otro mas. 
No tin tempu pa hasi esei. Pero bo a ripará tambe ku un bon 
relashon ku bo mayornan, bo rumannan i bo tanta i tio, primu i 
primanan ta yena bo kurason ku alegria i gradisimentu. Éksodo 20, 
12 : Honra bo tata i bo mama, pa asina bo tin un bida largu den e 

tera ku Señor, bo Dios, ta duna bo.” 
Kresementu personal 

Bo a ripará ademas ku bo no por para ketu mas den e mundu aki. 
Bo mester krese personalmente, sino mundu ta bai laga bo i lo bo 
no pas mas den e ekonomia, e kultura i e pensamentu moderno. 
Pero kòrda semper ku bo por enfrentá tur kos pa medio di Esun ku 
ta duna bo forsa pa sigui i desaroyá bo mes. “I biba ku e siguransa 
ku bo por enfrentá tur kos pa medio di Esun ku ta duna bo forsa.”( 

Filipensenan 4,13)  
 

Relashon spiritual      

Si bo para ketu riba bo bida, lo bo deskubrí ku den bo bida bo 
mester di biba ku pas i pordon. Bida ta keda un don di Dios. Bo 
mester buska un relashon ku bo Kreadó. Gradisí Señor i tin 
konfiansa ku bo bida ta den bon man, basta bo skuch’É i papia 
kunE. Hakobo 4, 8: Hala serka Dios i E lo hala serka boso. Boso 
pekadó, laba boso man; boso ku ke stima Dios i mundu pareu, 

purifiká boso kurason.”  Esaki bo por hasi ku orashon i meditashon. Un bida sin 
speransa ta un bida sin vishon. Pone fe den Dios i komprometé ku bo lo krese den bo 
fe tur dia. Speransa i fe ta duna bo kurashi pa sigui dilanti i kòrda:  “Buska reino di Dios 
i buska pa hasi su boluntat promé i boso ta haña tur e sobrá kosnan aki aserka.” 
(Mateo, 6,33)  

Tarea 

Tarea 5 
 
Abo komo hóben tambe por logra den bida kedando den kaminda di Dios. 

• Kua kualidat pa logra hasi esei bo ta usando kaba? 

• Kua bo falta i kon bo ke purba drecha bo bida den e direkshon ei? 
 

8.6 Hesus su dedikashon na tempu den e testimonio di Evangelio 
Hesus a bin na mundu ku un mishon, esei nos sa. Pero Kiko Hesus tabata hasi ku su 
tempu? 
Nos por bisa ku for di nasementu di Hesus, nos no a tende masha mas di djE. Nos sa 
ku su mayornan a hui bai Egipto pasobra Rei Herodes tabata buska Hesus pa mata. 
Dia Herodes a muri e famia a bai bèk Galilea i nan a bai biba na un siudat yamá 
Nazarèt. Hosé tabata karpinté i Hesus a krese den e ambiente aki. Ku 12 aña nos ta 
tende algu mas di djE ora su mayornan a pèrd’É i hañ’É bèk den Tèmpel, kaminda E 
tabata instruí maestronan di lei. Djei nos ta lesa: Hesus a bai Nazarèt bèk ku nan i E 
tabata obedesidu na nan”. Lukas 2, 51 
Di 12 pa 30 aña nos no a tende nada di Hesus. Nos ta tende bèk di djE ora El a bai 
laga Huan Boutista batis’É den riu Hordan. E ora ei a zona un stèm for di shelu bisando: 
Abo ta mi Yu stimá; Bo ta legria di mi kurason” Lukas 3, 22 
Despues di ei, Hesus a retirá su mes 40 dia den desierto. Ora El a sali El a kuminsá ku 
su bida públiko den kua El a dediká su mes na lo siguiente: 

➢ Siñansa di Reino di Dios 
Hesus a papia hopi riba Reino di Dios. Un ehèmpel klave 
ta e Predikashi riba seru (Mateo 5, 1 -12). Hopi parábola 
tambe ta referí na kon e ta siña nos di reino di shelu. 
Mateo 13,31-33. / Mateo 18, 4. /Mateo 19, 23/. Hesus ta 
konsentrá riba kiko ta reino di Dios, kon bo por bira parti di 
dje i kon mester biba.  Hasta Hesus ta bisa algun bia ku e 
Reino di Dios a aserká.  “E tabata bisa: E dia a yega: reino 
di Dios ta serka! Kombertí i kere e bon notisia aki. (Marko 
1, 15) Hesus ke pa nos tur drenta reino di shelu.. Hesus 
tabata prediká: “Bira lomba pa piká, pasobra reino di shelu ta serka”. Mateo 4, 17. E 
invitashon aki ta konta pa nos awendia tambe. Bira lomba pa piká i kuminsá un bida 
nobo, laga e reino di Dios (ku ta Hesus mes) drenta den bo bida. 

➢ Sanashon i milagernan 
Hesus a dediká hopi tempu pa sana hende enfermo, saka demoño i hasi otro 
milagernan pa mustra su poder i su kompashon. Semper Hesus tabata duna e 
hendenan aki un mandato òf palabranan di ánimo pa e milager haña forma den nan.  
Sanashon di e siegu Bartimeo: 
Ora Hesus a yama Bartimeo El a puntr’é Kiko Bartimeo ke pa E hasi p’é. Bartimeo a 
bis’é pa e mira atrobe. Hesus a laga e mira, pero El a bis’é: “Bai numa, bo fe den Mi a 
salba bo!” Nos ta sigui lesa ku Bartimeo a sigui Hesus! 

➢ Orashon i komunikashon íntimo ku Dios 

Hesus semper a sa di retirá su mes i buska tempu personal ku su Tata. (wak paragraf  
3) 

 

 

➢ Preparashon di su disípulonan 
Hesus a skohe 12 disípulo. El a tuma tempu ku nan, kontestá nan preguntanan, duna 
nan mandato i instruí nan kiko nan mester hasi, pa sigui su obra despues di su morto i 
resurekshon. 
Lesa esaki den Mateo 10 i Lukas 9. Su siñansa di mas grandi tabata esun kaminda 
Hesus a instituí Santa Eukaristia na e Último Sena. 
 

➢ Konfrontashon ku lider religioso 

El a diskutí hopi biaha ku fariseo i saduseonan tokante lei, tradishon i hustisia. (Mateo 
12, 38) Den Mateo 23, Lukas 11, i Marko 7, Hesus a diskutí ku Fariseonan i dòktornan 
di lei tokante tradishonnan ku tabata pone hende bou di regla estrikto, pero sin tene na 
kurason e intenshon real di e lei: amor, hustisia, i miserikòrdia. 

➢ Sufrimentu, morto i resurekshon 

E parti final di tur evangelionan ta konsentrá riba su pashon: e última cena, Hòfi di 
Getsémani, su morto riba Gólgota (Marko 14, 16) i tambe su resurekshhon. Tur 
evangelio ta konta nos di su aparishonnan. E resurekshon di Kristu ta e echo historiko 
ku a kambia kompletamente historia di mundu.  

 

Tarea 
 
 

Tarea 6 
Buska den Santa Biblia e pasahenan di: Mateo 22,15-22 (paga impuesto na César) i 
Mateo 12,1-14 (dia di reposo). Kiko presis ta pasa akinan? 

Tarea 7 
Lesa : pasahenan: Mateo 9,1-8 (sana e paralítiko), Huan 11 (lanta Lázaro), Mateo 
14,13-21 (alimentá 5000 hende). Ki sorto di aktividat esaki nan ta? 

Tarea 8 
Kua di e aktividatnan ku Hesus a dediká su tempu na dje den historia evangéliko bo ta 
haña mas bunita i ta duna bo motivashon pa hasi méskos? Skirbi kua i dikon. 
 

8.7 Nivelnan di desaroyo moral serka hende en konekshon ku 
edukashon di muchanan 
Hende ta pasa den un proseso di 
kresementu pa siña loke ta bon i malu, ku ta 
influensiá komportashon i desishonnan den 
bida. Lawrence Kohlberg, un sientífiko di 
sikologia, a desaroyá un teoria ku ta splika 
ku nos desaroyo moral ta pasa den tres 
nivel: pre-konvenshonal, konvenshonal, i 
post-konvenshonal. E teoria aki ta yuda nos 
komprondé kon nos manera di pensa i tuma 
desishon, ta kambia miéntras nos ta krese. 
Esaki ta importante pa nos sa kon ta eduká 
mucha, pasobra e manera ku nos siña nan 
ta influensiá kiko nan ta kere, kon nan ta 
aktua, i kiko nan ta konsiderá komo bon.  
Un bon komprondementu di e nivelnan di 
Kohlberg, por yuda nos eduká i siña 
muchanan manera Dios ke, pa asina nan 
por bira hende ku tin balor i prinsipio firme 

den bida. Komo hóben, konosementu di e teoria aki por tin benefisio, pasobra e ta pone 
bo pensa riba kiko ta influensiá bo desishon i komportashon, i kon bo por sigui krese na 
un manera korekto, komo kristian katóliko, semper teniendo kuenta ku loke Hesus a 
siña nos. 
 

1. Nivel Prekonvensional  
• Etapa 1: E mucha su ‘focus’ ta riba kastigu i obedensia. 
E ta hasi loke e por pa evitá kastigu.  
• Etapa 2: E ta ‘focus’ riba benefisio personal. Mucha ta 
hasi kos pa risibí algu òf pa sierto benefisio personal. E 
mucha ta pone hopi atenshon riba konsekuensia 
inmediato di su akshon na e nivel aki. Durante e nivel aki 
nos mester siña e mucha:  

1. Komprondé e konsekuensia nan di su akto: Tur akshon tin su resultado. Si bo 
hasi algu bon, lo tin un bon konsekuensia. Si bo hasi algu malu, lo tin un 
konsekuensia malu. E mucha mester siña ku su akshonnan tin efekto.  

2. Sistema di premiashon i kastigu: Pa yuda e mucha siña, nos mester pone regla 
kla. Si e sigui e regla, e ta haña un premio. Si e no sigui e regla, e lo haña un 
kastigu. Asina e mucha ta komprondé kiko ta bon i kiko ta malu.  

3. Siña responsabilidat personal: Mustra e mucha kiko ta su responsabilidat den 
grupo. Por ehèmpel: si ta su turno pa limpia mesa, e tin ku hasi esei.  

4. Uza kuenta ku enseñansa moral: Kuenta òf historia ku un lès kla, kaminda e 
mucha ta wak kiko ta e konsekuensia di algu bon òf algu malu. E historia ta yuda 
pa komprondé loke ta hustu i loke no ta hustu. Edukashon akinan segun e 
prinsipionan bíbliko: nos mester kuminsá siña e muchanan kiko ta bon i kiko ta 
malu for di chikí i no hasi bon pa evitá kastigu so, pero hasi bon, pasobra bon ta 
bon i pasobra kumpli ku loke Dios ta bisa nos ta bon. Siña un mucha fo'i chikitu 
pa e sigui e bon kaminda, ya ora e bira mas grandi, e n' ta kita fo'i dje. 
(Proverbionan 22,6)  
 

2. Nivel konvenshonal  
• Etapa 3: Na e punto aki, mucha òf hóben ta sigui regla, 
pa otro por gust’é. E ke agradá hendenan rònt di dje, 
manera su mayornan, su famianan i mas ku tur su 
amigunan.(peer pressure) 
• Etapa 4 : E ta sigui regla pa mantené pas i órden den su 
famia, skol, trabou, òf komunidat. E ta kere ku regla ta 
importante pa tur hende por biba huntu trankil. Na e nivel 
aki, mucha ta kuminsá ripará kon otro hende ta mir’é, i ta 
importante pa e sinti ku e ta parti di un komunidat.  
Nos punto di enfoke pa enseñansa di e mucha na e nivel 

akí mester ta pa:   

• Fortalesé regla sosial i norma di grupo: mustra pa kiko e regla ta importante: pa 
mantené pas i armonia entre tur hende.  

• Promové empatia i rèspèt: siña e mucha pa pone su mes na lugá di otro hende, 
pa komprondé kiko e otro ta sinti.  

• Fomentá kolaborashon i traha den grupo: mustra importansia di kiko ta e 
benefisiosonan pa komunidat i pa grupo, ora hende traha huntu den union. 

• Spliká dikon tin ku sigui regla: siña nan ku no tin ku sigui regla pa evitá kastigu 
so, pero pa nan por komprondé e balor di e reglanan i ta konsiente di 
konsekuensianan negativo ora di falta ku regla. Beibel ta pone énfasis riba "stima 
bo próhimo" (Marko 12,31) Pues tin ku siña e mucha pa hasi loke ta korekto, no 
pa agradá hende so, sino pa agradá Dios. 

 
Nivel Post-konvenshonal  

• Etapa 5: Aki, hóben ta komprondé ku lei ta importante, 
pero lei no semper ta perfekto. E ta kere ku tur hende 
mester haña hustisia, mester trata tur hende ku rèspèt.  
• Etapa 6: Aki e hóben ta sigui regla pa mantené pas i 
órden den su famia, skol, trabou, òf komunidat. E ta 
kere ku regla ta importante pa tur hende pa por biba 
huntu trankil. Efekto riba edukashon: Na e nivel aki, 

mucha (generalmente adulto) ta desaroyá su propio konsenshi i moral profundo. Nos 
enfoke pa edukashon di e mucha (hóben) mester ta pa siña nan:  

1. Stimulá pensamentu krítiko moral: Diskutí ku nan situashonnan difísil, ku no tin 
un kontesta fásil.  

2. Promové outonomia moral: Siña nan pa pensa pa nan mes, ku un vishon étiko 
saludabel i tuma desishon sin laga otro hende influensiá nan.  

3. Fomentá rèspèt pa derechonan di tur hende: Mustra ku e derechonan di tur 
persona ta mas importante ku lei di un so.  

4. Diskushon profundo di balor i prinsipio: Yuda nan pa forma nan propio idea di 
kiko ta bon i kiko ta malu, basá riba rèspèt, hustisia i humanidat i lei moral 
natural. 

Beibel ta yama hende pa buska e "lei di Dios" komo su regla supremo. Un edukashon 
Bíbliko, ku ta siña ku e lei di Dios mester ta sentral den nos bida, pero ku nos mester 
respetá leinan sivil, semper ku nan no ta kontradesí e naturalesa e hustisia i boluntat di 
Dios.  
Konklushon General:  
• Dios ta duna nos klaridat: edukashon di mucha mester kuminsá for di chikí, basá riba 
amor, disiplina, i prinsipionan bíbliko.  
• Medionan di komunikashon ta pone preshon riba nos muchanan pa sigui otro hende, 
moda, i kos superfisial. Pero famia mester sigui ta e guia mas fuerte den nan bida.  
• Mayornan tin e tarea di sigui guia ku pasenshi, amor i rèspèt mutuo i eduká nan yunan 
den fe i amor.   

Tarea 

 

 

Tarea 9 
Kontestá e preguntanan aki bou basá riba, eksperensianan real di bo mes bida. 
Deskribí un situashon ku bo a pasa aden i ki desishon bo a tuma. Skohé den kua fase 
moral bo ta kualifiká bo desishon:  

☐ Prekonvensional (pa evitá kastigu òf pa gana algu)  

☐ Konvenshonal (pa agradá otro òf sigui regla di grupo) 

☐ Post-konvenshonal (pa hasi loke ta realmente bon i di akuerdo ku Dios.)  

• Kiko bo a hasi?  • Dikon bo a hasi esei?  
Reflekshon personal: 1. Den kua fase bo ta ripará ku bo ta generalmente?  

2. Bo ta satisfecho ku e manera bo ta tuma bo desishonnan? ☐ Si ☐ No  

3. Kiko bo ke kambia den bo desishonnan pa bo por biba mas konforme boluntat di 
Dios? 

 

8.8 Tekstonan bíbliko relashoná ku edukashon di mucha  

Beibel ta un buki pa bida kompletu. P’esei den Beibel nos ta topa teksto ku ta relashoná 
ku edukashon di mucha, spesialmente riba kria, disiplina i enseñansa moral. Aki ta sigui 
algun teksto importante: 
 
For di den Tèstamènt bieu nos ta lesa ku edukashon di mucha tin atenshon pa mayor i 
komunidat. 
Tèstamènt bieu:  
 

Proverbionan 22,6 
“Siña un mucha fo’i chikitu pa e sigui e 
bon kaminda, ya ora we bira grandi, e 
n’ta kita fo’i dje..” 

Splikashon:  
Dios ta manda nos pa kuminsá eduká e mucha for di chikitu pa keda riba e bon 
kaminda, ku balornan bíbliko. • Si bo siña un mucha pa komportá bon, pa tin rèspèt, pa 
buska Dios, e kustumber bon aki lo keda kuné te ora e bira grandi. • No ta sufisiente pa 
siña mucha kos akadémiko so. Ta importante pa siña nan teme Dios i komportá ku 
amor, humildat i responsabilidat. 
 
                        Deuteronomio 6, 6-7 
“Graba tur e mandamentunan ku Mi ta duna boso awe den boso kurason. Keda papia di 
nan ku boso yunan. Papia di nan ora boso ta na kas i ora boso ta na kaminda, ora boso 
ta bai drumi i ora boso lanta.” 

Splikashon: 
Ta importante pa mayornan lanta nan yunan den espíritu kristian. E ta indiká ku e 
muchanan ta mira nan mayornan komo ehèmpel kon nan tambe mester ta den bida i 
ora nan bira grandi nan tambe ta hasi méskos ku nan yunan.  

Proverbionan 1, 8-9 
“Yu, tende di bo tata i di bo mama, no rechasá nan palabranan yen di sabiduria. 
Pasobra e palabranan ei ta drecha bo karakter manera un kadena òf un korona ta 
drecha aparensia di un hende.” 

Splikashon:  
Un yu ku no tende di su mama nan ta bisa ta kai den boka di kolebra. Kolebra ta un 
bestia masha astuto, ku ke pa bo kai den trampa. Si nos skucha palabra di nos mayor i 
sigui nan, lo e yuda forma nos. Un mama nunka lo ke siña su yu mal ehèmpel. 

Proverbionan 1,10 
 

Yu, si pekadó ke kalanchá bo, no tuma aden!” 
 
Splikashon:  
Pekadónan aki ta referí na hende ku ta instigá bo pa biba un bida di krímen i kometé 
maldatnan manera: ladronisia, benta di droga, trafikashon di hende, asesinato etc. Nan 
ta kumpra bo, méskos ku e kolebra a tenta Eva den Génesis, pa trata na konvensé bo 
ku hasi malu ta un kos fásil i benefisioso. 
E sabiduria ta kla: no laga e maldat di otro hende atraé bo. Ora tentashon bin, e 
rechaso mester ta firme. 
Salmo 78, 4-7 
“Nos no ke tene sekreto pa nan yunan, sino konta e generashon benidero: esta gloria di 
Señor, su poder, i e kosnan milagroso k’El a hasi.”  

Proverbionan 29,15 
Halá ‘i sota i korekshon ta hasi hende sabí; un mucha lagá pa su kuenta ta pone kara di 
su mama na bèrgwensa.”  

Proverbionan 13, 24 
“Hende ku nunka no suta nan yu, no ke e yu bon, hende ku sòru di straf nan yu, ta 
stim’é.”  
Kiko e tekstonan aki ta siña nos? Nan ta: 

o Krea karakter: E versíkulo ta mustra ku mucha mester siña bisa “nò” na 
peer pressure, kos ku hopi hóben ta topa riba nan kaminda di kresementu. 

o Disiplina moral: Tata i mama tin e responsabilidat pa siña mucha loke ta 
bon i malu, stap pa stap. 

o Krea sabiduria pa rekonosé peliger: No ta tur kos ku “amigu” ofresé ta 
bon; hopi biaha e kos ku ta parse fásil, inosente i agradabel tin 
konsekuensia malu i mahos den bista di Dios i hende.. 

Tèstamènt Nobo ta sigui duna tekstonan pa yuda den edukashon di e yu. 

1. Efesionan 6,4 
“Tatanan, no pone boso yunan rabia, ma lanta nan ku disiplina i ku e siñansa ku 
Señor ke.” 

2. Kolosensenan 3,21 
“Tatanan, no amargá bida di boso yunan, pa no deskurashá nan.” 

3. 2 Timoteo 3,14-15 
“pero abo, sigui loke bo a siña i ta konvensí di dje, pasobra  bo sa ta ken a siña 
bo. Ademas kòrda tambe ku abo konosé Skritura Sagrado fo’i chikí;  Skritura por 
instruí bo i duna bo e sabiduria ku ta hiba na salbashon pa medio di fe den 
Kristu-Hesus.”   

Tarea 

 

Tarea 10 

• Splika Salmo 78,4-7 i Proverbionan 29,15 i bisa ku den e tempu moderno aki bo 
ta di akuerdo òf no ku nan i dikon.  

Tarea 11 

• E tekstonan di Tèstamènt nobo ta papia di tatanan.  Bo ta haña ku e 
versíkulonan ta papia ku tatanan tin ku bai suave ku nan yunan? Dikon si, dikon 
no! 
 

 


